
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

— 1 — 

	Профессор Ратлижийн удирдсан улс төрийн онолын семинарт долоон оюутан хичээллэдэг байв. Хоёрдугаар курст суралцдаг Дэни Глинкман, эрдэм шинжилгээний ажил бичиж байгаа католик санваартан Элан Грей хоёроос бусад нь цөм гуравдугаар курсийн оюутан ажээ. Энэ долоон оюутан нь тус семинарт элсэхийг хүсэж өргөдлөө өгсөн гарвардын, рэдклифийн зуун оюутны дотроос энэ шинжлэх ухааны талаар арай илүү авьяаслаг, эрдэмтэй оюутнууд гэж шилэгджээ. Тэднийг авьяасаар нь ч, насаар нь ч гэсэн нэг зиндаанд тавьж болохгүй нь мэдээж. Эдний дотроос хамгийн авьяаслаг нь Дэнни авч тархи нь их ачаалалтай учир бүтэлгүй ажиллагаатай мотор лугаа адилхан байлаа. Санваартан Элан оюун ухааныг бодит байдалтай харьцуулж сурсан арваад жилийн амьдралын туршлагатай, Жулиус Тейт хэмээх мексик гаралтай америк залуу хэдий хорин хоёрхон настай ч ямар нэгэн асуудлыг шийдэх үед санваартнаас ч дутахгүй ухаалаг санаа гаргадаг байлаа.

	Жулиус Тейтийн гадаад төрх нь түүний ухаантай төрхийг улам ч тодруулна. Гоолиг өндөр нуруутай, булиа, сайхан гартай, мөрөөдөмтгий байрын царайтай бөгөөд энэ нь хөрслөг бор царай, хар үс, гэнэн инээмсэглэл, гялалзсан хар нүдтэй нь ихэд зохицож сайх семинарын хоёрхон эмэгтэй болох Дэбби Купер, Кейт Уильямс хоёрын сэтгэлийг үймүүлчихжээ. Тэр хоёр эхний гурав дөрвөн хичээлийн дараа биеэ нэлээн барьсан боловч түүний амнаас гарах цөөхөн хэдэн үгийг Дэннийн уран сайхан гялалзсан үгээс илүүтэй анхааралтай сонсдог байлаа.

	Элан, Жулиус, Дэнни бас хоёр эмэгтэй оюутан энэ тав радикал үзлийг номлоно. Жулиус, Дэнни хоёр «Оюутнууд ардчилсан нийгмийн төлөө» байгууллагын Гарвардын салбарт хамаарагдана. Элан анхандаа хувьсгалчдыг өрөвдөж байгаа мэт дүр үзүүлэн өөрийнхөө үзлийг нуухыг оролдож байснаа тодорхой программгүй семинарын хичээл үргэлжилж Гоббсоос Маркс, дараа нь Мао Зэдун зэргийг судлаад ирэхийн үед өрөвдөх үзэл нь илт хувьсгалын дуудлага болж ирсэн тул Генри хэдийгээр ийм санваартнууд байдгийг сонссон боловч нэгэнтэй нь ч тааралдаж байгаагүй тул ихэд гайхжээ.

	Америкчууд европынхныг бодвол өөрсдөдөө нэр хаяг өгөх талаар авьяас муутай учир ерөнхийдөө радикал үзлийн тодорхойлолт нь энэ таван оюутны хувьд ч гэсэн янз бүрийн утгатай байв. Хэрэв иймэрхүү тодорхойлолтыг хэрэглэх нь зохистой бол хоёр эмэгтэйн хувьд энэ үзэл шал өөрөөр илэрдэг байв.

	Мэнээс ирсэн оюутан эмэгтэй Кейт Уильямс зан төлөвийн хувьд юуны өмнө хуучныг баримтлагч үзэлтэй. Маш нямбай, цэвэр төлөвхөн хувцаслах бөгөөд хэрэв Рэдклифт эмэгтэй оюутнуудын нутгийн нийгэмлэг байдаг сан бол түүнд л хамаарагдмаар байв. Түүний эцэг нь Лилианы эцэг шиг шүүгч тэгэхдээ либерал үзэлтэй хүн байсан нь илт. Тиймээс гомдсон хүн л тааралдвал хэн ч бай ялгаагүй итгэлтэй либералчийн ёсоор туслахад бэлэн байдаг байв. Хэрэв тэр таван жилийн өмнө төрсөн сөн бол негрүүдийн ашиг тусын төлөө өмнө зүгт сурталчлахаар явсан хүмүүсийн тоонд мадаггүй орох байсан бөгөөд одоо Кембрижид дайны эсрэг тэмцэгч, цэрэгт явахаас татгалзагч бүх хүнийг халуунаар өмгөөлнө.

	Харин Дэбби Купер бол түүнээс огт өөр яс махандаа шингэсэн анархист үзэлтэй бөгөөд ердийн улс төрийн онолын хүрээнээс хол давсан эрх чөлөөг л сурталчилна. Таргандуу биетэй, сэтгэлийн хөдөлгөөн ихтэй тэр хүн эрх чөлөөг сурталчлахдаа өөр дээрээ туршихыг уриалах мэт. Дэббийн үзлээр мансууруулах бодис, үргүй байлгах хэрэглэлийг хориглох зэрэг хорио нь «Ману хууль1» гэдэгтэй, мөн цагдаагийн газар, үр зулбахыг хориглох хууль зэрэгтэй нийлээд цөм дангаар ноёрхох системийн илрэл гэж үзэх тул энэ бүгдийг шийдвэртэйгээр үгүйсгэдэг байв. 

	Майк Хамертон, Сэм Фаулер хоёр тус семинарын энэхүү адилгүй бүрэлдэхүүнтэй зүүн жигүүрт ордоггүй байв. Гэвч тэднийг баруун жигүүрт хамаардаг гэж бас болохгүй. Учир нь гэвэл Кембрижид болон ер нь Зүүн хойд зүгт фашизмыг дэмжигчид эсвэл бүр хуучныг баримтлагч гэж байх аргагүй юм. Чикагогоос гаралтай Майк Хамертон хамт суралцагч гарвардын замбараагүй оюутнуудад ихэмсэг ханддаг нь тэднийг радикалууд байснаас болсон биш харин тогтворгүй, мэдрэлийн согогтой улсууд гэж үздэгээс болжээ. Тэрээр улс төрийн онолыг математикийн шинжлэх ухааны нэг салбар байх ёстой гэж үздэг тул математикийн талаар эрдэм шинжилгээний ажил бичиж, ганц хүсэл нь тооцоолон бодох машин дээр ажиллах явдал байв. Ухаалаг тооцоолон бодох машины хувьд хүний оюун ухааны бүхий л салбар аль нь ч хэцүү биш гэж үздэг байв. Улс төрийн онолыг судалж, философи, урлагийн түүхийн талаарх лекцэд суунгаа нэгэн сайхан өдөр ертөнцөд улс төрийн хамгийн дээд зэргийн системийг, хамгийн дээд зэргийн урлагийн бүтээлийг няцаагдашгүй философийн үнэнийг нээн өгч чадах тийм л хэд хэдэн тооцоолон бодох машин бүтээнэ дээ гэж мөрөөддөг байв.

	Туранхай, цоохор царайтай, халзарч яваа толгойтой боловч өөрийн үзэмжгүй дорой байдалд огт санаа зовдоггүй, өөртөө итгэх итгэлээ хэзээ ч алддаггүй байлаа. Тэрээр танхимын адагт ханын дэргэд сууж, ойлгомжтой чанга ярьж, бодол санаагаа хүсэлт тооцоолон бодогч машиндаа тохирмоор тод томруун гаргана. 

	Сэм Фаулер негр учир баруун зүүнийхний аль аль нь hors categoris2-д тооцно. Семинарын ганц негр нь тул өөрөө ч үүнийгээ ямагт хурцаар мэдэрч Жулиус гэгч эрлийзээс бусадтай тийм ч их найзархаг биш хөндий явдаг ажээ. Тэр Майк Хамертоны эсрэг талд суугаад бусдынхаа ярихыг дуугүйхэн боловч бардам сонсож байхдаа бага ч үгүй зүйл боддог байв. Эдгээр бодлууд нь Плехановын тухай илтгэл тавих ээлж болоход нь зөвхөн хагас хугас мэдэгдэнэ. Материалыг хэрхэн задлан шинжилж гайхамшигтай дүн шинжилгээ хийх авьяастайгаа харуулан гялалзтал уншиж, жинхэнэ энэрэнгүй үзлийн төлөө тэмцэгч шиг цогтой унших боловч илтгэлдээ АНУ-д амьдарч байгаа өнгө нэгт ах дүүсээ хэрхэн зовж зүдэрч байгаа тухай янз бүрийн мэдээ баримтыг цагийг нь ололгүй оруулдгаас тийм ч олигтой сэтгэгдэл төрүүлдэггүй байлаа.

	Ямар ч байсан ганц негр оюутныхаа илтгэлийг Генри Ратлиж ингэж дүгнэдэг байв. Нэг удаа тэрээр Сэммид хүний түүхийн хөгжлийн явцад дарлах мөлжих янз бүрийн хэлбэр байсан, энэний золиосонд зөвхөн негрүүд ч гарч байсан юм биш гэж эвтэйхэн ойлгуулахыг оролдоход:

	— Тийм ээ, харин манай оронд зөвхөн тэднийг л дарлаж байна гэснээ, бусад бараан арьстныг ч мөн л адил хэмээн Жулиус руу хань татах янзтай харан хэлэв.

	Жулиус мөрөө хавчив.

	— Мэдээжээр... Энэ үнэхээр тийм гэдгийг та зөвшөөрөхгүй байж чадахгүй гэж надад бодогдож байна.

	Профессор ч үүнийг хүлээж, бусад семинарт оролцогчид ч зөвшөөрөн ийнхүү сайх сэдэв дуусжээ.

	Ратлижийн семинарын оюутнуудтай харьцах харьцаа нь нэг л ер бус. Хэдийгээр түүний либерал үзлийг янз бүрийн шалтгаанаар эвсэх үзэл, долигонуур зан, эсвэл хий хоосон санаа гэж үздэг ч тэрээр либерал гэж нэрд гарчээ. Түүгээр ч барахгүй Генри Ратлиж тэдний цөмийнх нь буруушааж үздэг онолыг номлож, бүх америкийн нүдэнд энэ үзлийг илэрхий өмгөөлөгч мэт харагддаг байв. Ямар ч гэсэн өдий болтол ингэж тооцож явжээ. 1967 оны намраас эхлэн тэр ихэд хашир болгоомжтой болж зөвхөн өөрийн улс төрийн үзлийг гаргаж хэлээд зогсохгүй бусдын талаар ч хэлдэг болжээ. Түүгээр ч зогсохгүй профессор өөрөө үнэлэлт өгөх ёстой бөгөөд энэ нь хуучнаараа л бүх улс төрийн системийн Барууныхны ойлголтоор ардчилсан бус бүх улс төрийн системийн дутагдлыг задлан шинжлэхэд оршдог байжээ. Ийм учраас ихэвчлэн хувьсгалч үзэлтэй оюутнууд яагаад семинарт нь оролцож бас тэгээд бодол санааг нь ийм их анхааралтай сонсож байна, юунаас болж түүнийг хүндэтгэдэг болсон бэ гэдэг асуулт гарч ирнэ.

	Энэ асуултын хариултыг биеэ авч явдаг байдалд нь эвсэг занд нь хайж болох юм. Учир нь семинарын оюутнуудаас гадна лекцэд нь суудаг оюутнууд энэ найрсаг байдалд нь голдуу автдаг байжээ. Тэд бүгдээрээ л алдарт профессор саятан сенатч Лафлины найз Ратлиж голдуу өөрөө ярьж тэднийг сонсохоос аргагүй болгох байхдаа гэж боддог байсан боловч семинар бүрийн дараагаар профессор бага ярьж, Дэннид ярих боломж олгож, эсвэл Кейтийн бүрэг занг дийлж чөлөөтэй ярихад нь туслаад өөрөө саналаа өөртөө үлдээгээд хоцорсон нь тодорхой болдог байв.

	Энэ уян зөөлөн, тэвчээртэй зан нь иймэрхүү тэмцэх үзэлд автсан залуусыг номхотгоход мэдээжээр хангалтгүй боловч профессорт бас нэг шинж чанар байсан нь зөгийд бал чухлын адил залуусыг татаж тэр ч байтугай санваартан Элан энэ шинж чанарыг нь зохих ёсоор үнэлжээ. Учир нь түүний тархи шинэ үзэл бүрийг ямагт хүлээн авах чадвартай байдаг. Өөрийнх нь үзэл бодлоос тэс зөрүүтэй байсан ч гэсэн ямагт тусгаж авах зайтай байдагт байв. Мэдээжээр энэ зай нь маш бага. Өөрийн насны ихэнх хүмүүсийн адил өөртөө ертөнцийн дэг журмын тухай тодорхой ойлголттой болж түүнээ зөрчихийг хүсдэггүй байв. Тэгэхийн сацуу Дэбби, Дэнни, Жулиус Тейт нарын бодлоор бол одоогийн Америкийн хувь заяаг шийдэж буй ихэнх үеийнхэн нь өөрсдийн үзэлд харш баримтыг үл хайхрах юм уу, эсвэл үгүйсгэж, тэдний гарт хувь заяа нь атгагдаж буй хүмүүст хор хүргэн өөрсдийнхөөрөө зүтгэж байхад, Генри Ратлиж үзэл суртлын удирдагч, энэ бүлгийн онолч боловч баримтыг хүлээн зөвшөөрч, дүн шинжилгээ хийхэд бэлэн төдийгүй бүх л хувьсгалын таамаглалыг анхааралтайгаар эсэргүүцэхгүй зөвхөн асуулт тавьж, гол утгыг нь ойлгохыг хичээдэг байлаа.

	Нэгэн удаагийн семинар дээр профессорын тархины нөгөө зай нь томссон мэт, үнэндээ түүгээр нэвтэрсэн гэрэл нь сохлох мэт өргөссөн санагджээ. Өмнөх хичээлийн сэдэв нь Адам Смитийн сургаалын тухай байсан тул эрдэмтэн оюутнуудынхаа анхаарлыг зөвхөн энэ сургаалын улс төрийн талд биш бас философийн зан чанарын үзэлд татахыг оролджээ. Зан чанарын үзлийн онолын тухай, илтгэл тавьсан Элан Грейтэй жаахан маргалдаад дахин улс төр, эдийн засгийн асуудалд эргэн орсон ч Генри түүнд оролцсонгүй, бодол санаа нь хаа хол байх шиг байв.

	Ихэнх оюутан энэ явдлыг бүтэн сайн өдрийн дараа семинар орж байгаа болохоор тэр биз гэж бодоцгоожээ. Тарж явахдаа энэ тухай бараг дурсацгаасангүй, харин Кейт л Дэббид багш өнөөдөр бие нь муу байх шиг байна гэжээ. Гэвч Бакунинд зориулсан дараачийн семинар дээр профессор улам ч хачин болж царай нь цайж, юманд хайнга хандаж, оюутнуудын ярьж буй зүйл дээр анхаарлаа төвлөрүүлж огт чадахгүй байв. Оюутнуудын хэн нь ч профессорын охиныг амиа хорлохыг завдсаныг хараахан мэдээгүй байжээ. Дэнни хэдийгээр гэрийнхэнтэй нь танил боловч сургуулиасаа өөр газар уулзалгүй уджээ.

	Яваандаа семинарынх нь сонсогчдын дунд ч энэхүү хайнга байдал нь бага багаар халдаж эцэст нь үсээ богино засуулсан, тагдгардуу шийдэмгий залуу Элан босож өнөөдөр бид тарсан нь дээр биш үү? хэмээн эрдэмтнээс асуув.

	— Үгүй гээд хэсэг дуугүй байснаа Генри Ратлиж:

	— Яагаад тэр бил ээ? гэж асуув.

	— Таны бие нэг л муу байх шиг харагдаад байна.

	— Үгүй, үгүй. Зүв зүгээр, би эв эрүүл байна гэж Генри яаран хэлэв.

	Хичээл үргэлжилж байтал Жулиусийн уншиж байсан Бакунины тухай илтгэлийг Генри гэнэт тасалж,

	— Энэнд чинь ямар утга байгаа юм бэ? гэж асуув.

	Профессорын гэнэтийн ийм хачин байдал цөмийг нь гайхуулж орхив. Дэбби сандал дээрээ хавьчийн, Майк харандаагаа унагаж, Кейт бүр алмайрчхав. Эрдэмтний асуулт зөвхөн Жулиуст биш бүгдэд нь огцом, ширүүн сонсогджээ. Генри Ратлиж гэнэт өөрийнхөө гайхамшигтай чанар болсон чөлөөтэй байдлаа алдав.

	— Таныг юу гэж ойлговол таарах вэ? гэж Элан асуув.

	— Би асууж байна гэснээ, Генри чичирч:

	— Бакуниныг юм уу, Марксыг судлах ямар хэрэгтэй юм бэ гэж би асууж байна. Тэртэй тэргүй юу ч өөрчлөгдөхгүй шүү дээ гэлээ.

	Цагаан арьст хүн биеэ барих чадвараа алдсанд Сэм Фаулер гайхан түүн рүү ширтэнэ.

	— Юу гэсэн үг вэ? Би чинь улс төрийн онолоор мэргэжиж байгаа шүү дээ гээд Дэбби өөрийнхөө бичиж буй дипломын талаар санаа нь зовж, семинар хаагдвал яана гэж бодон хариулав.

	Генри түүнийг харан инээмсэглэхэд, нүүрний нь арьс чичрэхээ больжээ.

	Генри өөрийнхөө энэхүү гэнэтийн огцом занг эвтэйхнээр тайлбарлахыг хичээж:

	— Би гол нь... Бидний судалж буй хичээлийн практик хэрэглээ юунд байна вэ гэж би асуух гэсэн юм. Бид бүхний хувийн амьдралд энэ ямар нөлөө үзүүлж чадах вэ? гэж асуулаа.

	— Бид баримт судалж байна. Тэгээд өөрсдийн саналыг гаргадаг гэж Майк хэлэв.

	— Бидний санал, бидний үйл явдлыг удирдана. Ер нь ямар ч гэсэн удирдах ёстой гэж Жулиус хариулав.

	— Тийм ээ, мэдээжээр тэгэх ёстой, гэвч хэрэг дээрээ тийм биш гэдгийг та нарт анхааруулахыг зөвшөөрнө үү. Би хорин жил улс төрийн онолын хичээл зааж байна. Харин Америк орон улам л гүнзгий ялзарч... ер нь л зогсох шинж алга даа гэж Генри хэлэв.

	Анхныхаа гайхсан байдлаас арайхийн гарч байсан оюутнууд нь дахин аянгад дайруулах шиг болов. Гэвч энэ удаа эрдэмтний үг сандруулсангүй харин ч улам сэргээсэн нь Генри Ратлиж урьд нь Америкийг хэзээ ч ялзарсан орон гэдэггүй. байснаас болжээ.

	— Та нар одоохондоо залуу байна. Гэвч та нарын адил олон залуус жил бүр сурвал зохих юмаа буюу ямар ч байсан тэгж үздэг ёсоороо сурч дуусаад энэ танхимыг орхин гардаг юм. Гэвч ямар ч өөрчлөлт гардаггүй. Манай нийгэм алхам бүрдээ улам л янз бүрийн булай явдлын ан цав руу орж байна... 

	— Үүнийг тэгээд та ярьж байх гэж... хэмээн Дэнни профессорын гэнэтийн энэ өөрчлөлтөд балмагдан хэллээ.

	— Би та нарыг алдаа гаргахгүй байгаасай гэж хүсэж байна. Гэвч та нар түүнээс зайлахгүй гэдгээс айж байна. Та нар онол практик хоёр тусдаа байж болно гэж өөрсдийгөө итгүүлэх болно. Ийм дүгнэлт хийчхээд цэвэр америк маягийн үзэлд ороолдож бодит улс төрийн нөлөөлөх боломжийг алдчих байх гэж Генри хэлэв.

	— Гэвч миний бодлоор танд ямар нэг хэмжээгээр ийм нөлөө байдаг гэж Кейт хэлэхэд,

	— Ямар янзаар тэр вэ? гэв.

	— Сенатч Лафлинаар дамжуулж гэж түгдрэн хариулав. Генри түүн рүү огцом нэвт шувт харснаа

	— Огт үгүй шүү. Би хуучин түүний ёслолын тэргэн дээр чимэглэл болж зогсдог байсан юм. Хэрэв би тэр үед ямар нэг нөлөөгөө ашигласан бол энэ хүн өдийд ийм харгис үзэлтэн болчихгүй байсан юм гэв.

	Эланы хувьд эрдэмтний хэлсэн үг, зөвхөн бүх амьдралаа төөрөгдөлд өнгөрүүлсэн хүний хожимдсон харамслаас төрсөн биш гэдэгт эргэлзэхгүй байв. Өөрийгөө коммунист гэдэг санваартан сүүлийн үед Генри Ратлиж тийм ч их жаргалтай хүн биш юм гэж таамагладаг болсон ажээ. Хүн бүрд илэрхий профессорын итгэдэг тэр бүх үнэт зүйлс нь тийм бат бөх биш санагддагаас ийм дүгнэлтэд хүрчээ. Бакунины тухай Жулиусийн илтгэлийг тэр чигээр нь орхин хичээл дууссаны дараа Элан бага зэрэг саатав. Тэр профессороос Прудоны тухай илтгэлээ үргэлжлүүлэн бичих үү эсвэл ахин Бакунины тухай ярилцах гэж байна уу гэж асуув.

	Генрийн харц санваартныг тогтворгүй гүйлгэн харав. Өөртөө тавьсан асуултад анхаарлаа төвлөрүүлж огт чадахгүй байв.

	— Мэдэхгүй юм даа... 

	— Тийм ээ... Ямар ч гэсэн Жулиус эхлээд дуусгаг гэв.

	— За яах вэ гэж Элан хэлээд илүү дутуу сониуч зан гаргахаасаа зовж хаалга руу явсан боловч, эрдэмтний царайг харахад ямар нэг дэмжлэг дутаад байх шиг санагдсан тул:

	— Та завтай бол хоёул аяга кофе уух уу? гэж санамсаргүй хэлчхэв.

	— Дуртайяа зөвшөөрнө гэж Генри юу ч бодолгүй шууд хариулж, хоёулаа намрын үдшийн бүрэнхийд их сургуулийн клуб руу явцгаав.

	— Таныг яагаад улс төрийн онол оролдох болсныг би өдий болтол ойлгодоггүй юм гэж Генри овоо сэргэсэн бололтой бодлогошронгуй асуув.

	— Энэ шинжлэх ухаан шашны сургаалаас тийм ч их зөрүүтэй биш гэж Элан хэлээд хоёул инээлдэв.

	— Номын багш нар чинь үүнийг юу гэж үзэж байна? 

	— Тэд миний суралцах хөлсийг төлдөг.

	— Тэгвэл юунд ч дургүйцдэггүй байх нь ээ?

	— Зүгээр л надаас салах гэж байгаадаа баяртай байж ч мэднэ.

	— Таны номлодог үзлээс чинь болоод... тэгдэг ч байж болох юм.

	Тэд клубийн сандалд тохилон сууж кофе ууж эхлэв.

	— Та өнөөдөр семинарыг мөн сайн бужигнуулав аа? гэж Эланыг хэлэхэд:

	— Тийм гэж үү? гээд Генри инээмсэглэв. Үнэндээ энэ санваартантай хамт байх нь тийм ч аятай байсангүй. Яагаад гэвэл зарим талаар энэ бол хатуу захтай хар хувцастай санваартан хүн, хоёрдугаарт насны зөрөө нэг их байсангүй, профессор голдуу залуухан оюутнуудтай харилцаж сурсан тул эвгүйрхжээ.

	— Тэгэлгүй яах вэ. Залуу насандаа хэн ч номлож буй сургаалдаа үнэн голоосоо итгэдэггүй юм. Зөвхөн үүргээ л гүйцэтгэж буй хэрэг. Тэдний хувьд хүн гэж юу вэ гэдгийг сонсох тан шиг тэгэхдээ санал нийлэх нь... гэтэл,

	— Би чухам юу хэлснээ сайн санахгүй л байна гэж Генри хэлэв.

	— Юу гэсэн үг вэ энэ чинь, та сенатч Лафлиныг харгис үзэлтэн гэсэн шүү дээ.

	Генри инээд алдчихав.

	— Тэд миний үгийг «Кримсонд» эш татчихгүй байх гэж найдаж байна.

	— Тэд энэ үгийг нэг бол «Нью-Йорк таймс»-т л бичнэ эсвэл өөр хаана ч бичихгүй гэж Элан хэлэхэд хоёул хөхрөлдөв.

	— Гэвч та жаахан хүүхэд биш. Та зүгээр л нэг үүрэг гүйцэтгээгүй. Энэ үзлийг би өөр дээрээ хэмжиж үздэг... хэмээн Генри хэлэхэд,

	— Үгүй би түүнийг номлодог юм гэж Элан хариулав.

	— Яаж ингэдэг байна... Би танаас энэ тухай хэзээ ч асууж байгаагүй, коммунизм шашны үзэл хоёр чинь хоорондоо эрс тэс биз дээ?

	— Тийм ээ, тэгж үздэг юм. Гэхдээ энэ бол огт тийм биш гэж Элан хэлэв.

	— Маркс шашингүйн үзэлтэн байсан шүү дээ гэж Генриг хэлэхэд,

	— Би мэднэ. Ихэнх коммунистуудын адил байсан юм. Гэвч энэ бол төөрөгдөл гэж би үзэж байна. Тэдний бодлоор бол түүхэн үйл явцыг шинжлэх ухааны үүднээс тайлбарлах нь бурхны санаатай нийцэшгүй гэдэг. Гэтэл христосын сургаалд түүхийг ашиглаагүй гэж үү? Ямар ч байсан Иудейн тухай түүх гэхэд л ил байна.

	— Тийм ээ... тийм байж бололгүй яах вэ.

	— Миний хувьд коммунизм гэдэг бол улс төрийн шинжлэх ухаан болохоос биш сүсгийн тухай асуудал биш.

	Генри толгой дохив.

	— Тийм ээ. Би таны үзлийг ойлгож байна гэж хэлээд сандалдаа тухлан сууснаа:

	— Зарим нэг талаар энэ хоёр сургаал тохирдог биз? Жишээлбэл, өөрийгөө танин мэдэхийг Христос уриалдаг байсан бол одоо Мао Зэдун уриалж байна.

	— Энэ ч яах аргагүй тийм гэж Элан хариулав.

	— Би өөрийнхөө тухай л их бодсон. Таны насанд би юу бодитой, юу хийсвэр, юу хий хоосон бэ гэдгийн талаар хатуу ойлголттой байх шиг байна. Хэрэг дээрээ энэ юмсын тухай бүх ойлголт манай амьдралын субьектив нөхцөлийн нөлөөн дор үгүйсгэгдэж байх юм.

	Санваартан дуугүйхэн тонгойв.

	— Миний хэлэх гэсэн юм гэвэл, санваартан юм уу орон гэргүй тэнүүлчин коммунист болох нь саятан коммунист болохоос илүү хялбар юм.

	— Тийм ээ, энэ үнэхээр тийм гэж Элан хэлэв.

	— Гэвч дараа нь эрт орой хэзээ боловч чи үүнээсээ гарахгүйгээ мэдээд, энэ бүх итгэж зөрчишгүй гэж бодож явсан үзэл чинь огт шинжлэх ухааны үндэсгүй, зөрчишгүй биш гэдгийг зөвшөөрөхөөс өөр аргагүй болдог.

	— Тэгээд өөртөө, энэ бүгд юунд хэрэгтэй вэ гэдэг асуулт тавих юм биз дээ?

	Генри санваартан руу анхааралтай харснаа толгой дохив.

	— Тийм ээ. Үнэн хэрэгтээ юунд хэрэгтэй юм бэ? Энэ өсвөр үеийнхнийг хүмүүжүүлэх ажил, тэд өөрсдийнхөө ээлжид бас л хэн нэгнийг сургана, нөгөөдүүл нь бас сургана, гэтэл үнэн хэрэгтээ сургасан зүйлээ зарим талаар худлаа юм гэдэг дүгнэлтэд хүрч болох юм л даа.

	— Онол бол үйл явдлаар шалгагдах ёстой.

	— Яг үнэн. Хэрэв энэ бүх хичээлийн дараагаар шавь чинь амьдралд анхныхаа алхмаас эхлэн аюултай тулгарч ирвэл...

	Энэ удаад эрдэмтэн хэний тухай ярьж байгааг Элан ойлгоогүй тул дуугүй байв. 

	— Та өөрийн сүмтэй байсан уу? гэж Генри гэнэт асуув. Хоолой нь сөөнгөдүү дуулдсаныг бодоход эдгээр үг амнаас нь арайхийн гарав уу гэлтэй.

	— Нью-Йоркт хоёр жил суусан.

	— Охид өөрөөсөө олон ах эрэгтэй хүнтэй гудамжинд танилцаад тэгээд бас гэртээ аваачсан гэдгийг та урьд өмнө сонссон уу?

	— Тийм ээ, ийм явдал байдаг л юм гэж Элан хариулав.

	— Яагаад тэр вэ? Тэднийг юу ингэж түлхэнэ вэ?

	— Шалтгаан нь янз бүр байж болох юм шиг санагдана.

	— Гэхдээ энэ чинь зүйд нийцэхгүй биз дээ? Хөвгүүд, охидыг оролдох нь нэг хэрэг... Харин охин ямар нэг хөгшин эртэй гэдэгт...

	— Голдуу л гэр бүлийн дотор эвгүй байдгаас ийм явдал болдог юм.

	— Чухам юунаас байх вэ?

	— Янз бүрийн айлд, янз бүр л байдаг.

	Хэсэг дуугүй болцгоов. Эланд энэ яриаг үргэлжлүүлэх хүсэл байгаагүй ч яриагаа өөрчлөх нь эвгүй санагдав. Генри Ратлиж сэтгэл нь зовсон янзтай гараа атгасныг харав.

	— Та манай том охин Луизаг таньдаг бил үү? гэж Генри гэнэт асуулаа.

	Үгүй... танихгүй.

	— ...Амиа хорлох гэж оролдлоо. Энэ явдал өнгөрсөн долоо хоногт болсон... гээд профессор санаа алдаж тэгшрэн сууснаа, — Эхлээд бид хүчинд автагдсан юм байх гэж бодлоо гэснээ муухан инээмсэглэх аядсанаа өвдсөн мэт ярвайж, биеэ хүчлэн, — Луиза өөрөө... хажуугаараа өнгөрч явсан тэр хүнд... тэр хөгшин амьтнаас гуйсан байх юм гэв.

	Элан дуугүй суув. Тэр чимээгүй суугаад дахиж ярих эсэхийг хүлээв.

	— Ер нь ч тэгээд гээд Генри найдваргүй маягтай мөрөө хавчсанаа, — Яагаад ийм байдалд хүрсэн нь тодорхойгүй юм л даа. Манайд ямар нэг зүйл тийм сайнгүй байж болох л юм. Та өөрөө гол шалтгаан гэр бүлд байдаг гээ биз дээ?... гэв.

	— Тийм ээ, тэгэхдээ энэ бол голдуу ядуу зүдүү, хүнд бэрх амьдралд тийм байдаг. Харин танай гэр бүлийн хувьд огт тиймгүй шүү дээ? гээд Элан инээмсэглэв.

	— Тийм л дээ. Ямар шалтгаан байсны нь бүү мэд хэмээн биеэ бариад бодлогошронгуй хэлээд Эланыг харснаа, — Та намайг энэ үнэнээ ярьсанд нэг их дургүйцэхгүй биз дээ? гэв.

	Санваартан толгой сэгсрэв.

	— Хөндлөнгийн хүнд бид хачин амьдардаг юм шиг санагдаж болох боловч, мөн чанартаа манайх бол ердийн л айл. Би Луизад тохиолдсон явдалд өөрийгөө буруугүй гээгүй байна. Түүнд тохиолдсон явдлыг ямар нэг ердийн бус зүйл гэж хэлэх гээгүй байна. Манай Кембрижид байдаг хорь ч хүрээгүй байхдаа олон эртэй сууж салсан хоёр гурван охиныг би мэднэ л дээ гэв.

	— Танай охин ч бас салчихаа юу?

	— Тийм ээ. Дөнгөж хагас жилийн өмнө суусан юм.

	— Ямар хүнтэй сууж байсан юм бэ? Генри санаа алдав.

	— Калифорнийн л нэг дэггүй амьтан байсан юм. Ёстой жинхэнэ хиппи3. Ямар ч онцгой юмгүй амьтан.

	Тэд дуугүй сууцгааснаа Элан хэлсэн нь:

	— Энэ бол нийгмийн дэг журмын нэг илрэл гэдэгт би тантай санал нэгтэй байна гэв.

	— Би энэ бүгдийг... бүгдийг нь ойлгохыг маш их хүсэж байна гэснээ Генри аягаа авч хөрж гүйцсэн кофегоо балгав. Санваартан ч дагалдав.

	— Харин та ойлгож байна уу? гэж Генри асуув.

	— Үгүй, сайн ойлгохгүй л байна.

	— Үүнийг аль талаас нь авч үзвэл дээр вэ? Улс төрийн үү? Шашин шүтлэгийн үү?

	— Би бол улс төрийнх л гэж хэлмээр байна.

	— Тэр нүгэл хийсэнгүй гэж үү? 

	— За тэр харж байна уу? Бид юугаа мэдэж чадах вэ? гэж Элан хэлээд дахин инээмсэглэв.

	— Эвдэрчихсэн байж болох юм гэж та хэлэх гээ юу?

	— Арай ч үгүй. Тэр бол тийм хурдан болчихдог юм биш.

	— Тэгвэл энэ чинь арай төрөлхийн юм биш биз дээ?

	— Төрөлхийн завхай гэж үү?

	— Яагаад үгүй гэж?

	Элан дахин толгой сэгсрэв.

	— Үгүй. бид бүгдийн хэн нь ч гэсэн алив зүйлийг шинээр эхэлдэг.

	— Та одоо зан суртахууны талаас ярьж байгаа болохоос биш шинжлэх ухааны үүднээс яриагүй байна.

	— Магадгүй.

	— Жирийн нэг нүгэлтэн биш юм бол юу гээч нь болж байна? Солиотой амьтан.

	— Үгүй. Нөхцөл байдлаас л хохирсон хүн.

	— Ямар?

	— Яах вэ дээ... Та өөрөө үүнийг өнөөдөр тодорхойлсон шүү дээ. Ялзарсан нийгмээс л болж гэв.

	— Тийм дээ.

	Хоёрхон хүн ярилцаж байх тохиолдолд байж болох тийм удаан дуугүй сууцгааснаа, эцэст нь Генри ам нээж:

	— Таны хувьд одоо бүх зүйл ёсоороо болоо биз дээ? гэв.

	— Тийм ээ. Одоо бүгд ойлгомжтой. Гэвч бүгд дахин будилаантаж болох юм хэмээн Элан өгүүлэв. 

	— Урьд нэгэн цагт надад ч бас бүгд тодорхой харагдаад байх шиг байсан юм гэж Генри хэлэхэд,

	— Магадгүй, дахиад бүгд ойлгомжтой болж ч мэднэ гэв.

	— Болох л юм.

	Кофегоо уучхаад дахин захиалаагүй боловч яриагаа үүгээр таслахыг бас хүссэнгүй. Гэхдээ Генри ярилцагчаа үл итгэх үзлээрээ дахин дайрахыг хүссэнгүй.

	— Та эцэст нь нэг дүгнэлт хийнэ биз дээ? Манай нийгмийг бүрэн задралаас аврахын тулд бид юу хийж чадах вэ? гэж асуув.

	— Та надаас иргэний нь хувьд асууж байна уу?

	— Иргэний ч хувьд, мөн улс төр судлагч эрдэмтний ч хувьд асууж байна.

	— Эмч л юу хийдэг вэ тэрийг л хийх хэрэгтэй. Оношийг нь тавиад эм бичиж өгнө.

	— Таныхаар бол өвчний онош нь юу вэ?

	— Капиталист систем.

	— Тэгвэл эм нь.

	— Хувьсгал.

	Генри Ратлиж аравдугаар сарын дундуур хийх гэж байгаа хүлээн авалтаа боливол яасан юм бэ? гэж эхнэрээсээ асуувал,

	— Чи Луизагаас болоод гэж хэлэх гэж үү? хэмээн Лилиан хэлэв.

	— Тийм ээ хэмээн Генри охиноо сонсчих вий гэсэн мэт галынхаа өрөөний тааз руу хяламхийн хараад авав.

	— Үгүй, тэгж бодохгүй байна. Эсвэл чи дахин хачин болчхоод оюутнуудаа оролдоод эхэлнэ гэж айгаа юу?

	Тэгэхэд нь Генри урьдын адил нүүрээ үрчийлгэсэн ч үгүй.

	— Үгүй, энэнд гол нь биш. Би зүгээр л ийм хүмүүсийн дунд түүнд хэцүү болбол түүнийг гаргах гэдэг эвгүй юм уу даа л гэж бодсон юм.

	Лилиан юу ч хариулсангүй, хоёул дор бүрнээ сайх асуудлын талаар бодон байтал галын өрөөнд Лаура гүйхээрээ орж ирээд хөргөгчөөсөө сүү гарган аягалав.

	— Хүүе охин минь, чи энэ гэрт одоо зохицуулагч маягийн хүн болоод байна... Аав чинь өөрийн сэхээтэн, эрдэмтэн, оюутнуудад зориулж хүлээн авалт хийвэл эгч чинь үүнд яаж хандах бол, чи юу гэж бодож байна? гэж Лилиан асуулаа.

	— Бидний дандаа хийдэг шиг тийм хүлээн авалт уу?

	— Тийм л дээ.

	— Түүнд ямар ч ялгаагүй гэж санагдах юм.

	— Чи юу ч болов асуу, тэгсэн нь дээр байх.

	Лаура мөрөө хавчиж:

	— Луиза одоо гэртээ байхгүй гэв.

	— Тэгвэл сүүлд асуучих.

	— Тэр хаачаа вэ? гэж Генри сонирхов.

	— Фишер эмчийнх рүү явсан байх.

	— Тавин долларынхоо найз руу хэмээн Лилиан хэллээ.

	— Магадгүй, чухам түүнтэй зөвлөх хэрэгтэй ч байж болох л юм гэж Генри хэлэв.

	Гэвч Луиза, Лаурагаас ээж аавтайгаа ярилцсан яриаг дуулсныхаа дараа өөрөө эмчээсээ зөвлөгөө авахаар очжээ.

	Фишер эмч зэс товруутай хадаас бүхий хар ширэн сандлынхаа түшлэгийг налах зуураа:

	— Чи өөрөө үүнийг юү гэж үзэж байна даа хэмээн асуув. Эмчийн өрөө гоё сайхан, баян тансгийг харуулна. Цонх руу хараад сууж байгаа Луиза:

	— Үнэндээ мэдэхгүй байна гээд инээмсэглэснээ: 

	— Мэдээж би аль нэгэн оюутанд нь санаархаж ч магадгүй юм гэлээ.

	— Болохгүй гэх аргагүй.

	— Хэрэв таны ярьж байгаа шиг аав ээжийг нэгдүгээрт, намайг хоёрдугаарт тавьдгаас болоод би түүнийг чадах гэж хичээж байдаг нь үнэн л бол оюутнуудынх нь аль нэгийг зочдын өрөөнд бариад авахыг хэн байг гэх вэ.

	— Үгүй, миний хувьд энэ бүгд тийм ч үнэмшилтэй биш гэж Фишер эмч хэлэв. Луизагийн хөөрүү байдал энэ өглөө түүнийг болгоомжлоход хүргэжээ.

	— Нэг бол эдгэрэх, нэг бол үхэх гээд Луиза инээд алдлаа.

	Фишер эмч түүн рүү санаа зовонгуй харав.

	— Гэхдээ одоо би эдгэрч эхэлж байгаа юм шиг байна. Бие их сайн байна, таны туслалцаа хэрэггүй ч болж магадгүй хэмээн Луиза үргэлжлүүлэн ярив.

	Луиза сэтгэлзүйч рүү харж инээмсэглэв. Хавирга нь хугархай ч үнэхээр сайхан харагдаж байв. Царай өнгөлөг, цовоо сэргэлэн байдалтай байлаа.

	— Би үүнийг чамаас өмнө нь сонссон шүү дээ гээд Фишер эмч эрүүгээ илэв.

	— Тийм ээ, санаж байна гээд Луиза царай нь барайн доош харснаа:

	— Гэвч тэр үед их шуурганы өмнөх шиг нам жим байсан юм.

	— Тэгвэл одоо?

	— Одоо ч тийм байж болно. Одоо бол би ядахдаа юу болохыг мэднэ.

	— Чухам юу гэж?

	— Гэнэтийн тачаал гэж хэлж болох юм... гэснээ инээмсэглэж бараг өдсөн янзтай эмч рүү харав.

	Фишер эмч сандал дээрээ эгцхэн суугаад Луизагийн тэгшхэн урт хөлийг ширтэв.

	— Би бол чамд оюутнуудын нэгтэй нь дотно харьцаа тогтоо гэж зөвлөмөөр байна.

	— Ачаа зөөгчөөс дээр үү дээ?

	— Чамд илүү бат бөх холбоо хэрэгтэй...

	Үнэндээ бие сайн байгаа Луизад Фишер эмчээр тоглоом хийх нь таатай санагджээ. Одоо Фишерийн юу хэлэх гэж байгааг ч мэдэж байв. Фишер ярьсан нь:

	— Чамд нас бие гүйцсэн, юмны учир ойлгодог хүн хэрэгтэй гэв. Ийм хүн нь өөрийгөө хэмээн тухайлсан боловч хэлж зүрхэлсэнгүй. Түүнийг шууд эргүүлж болохгүйн учир нь нэгдүгээрт энэ нь эмчийн зан суртахуунд тохирохгүй, хоёрдугаарт Луиза шиг ийм тогтворгүй бүсгүй post coitum4-ын дараа амиа хорлохын оронд хов тарааж болох байсан учир:

	— Тэгэхгүй бол чи өөрөө өөртөө гутамшигтай санагдах болно гээд Фишер эмч яриагаа дуусгав.

	— Надад чухамдаа яг энэнээс л, энэ өөрийгөө шавхуурдахаас л ангижрах хэрэгтэй байна гэж Луиза хэллээ.

	— Тийм ээ. Энэ бүгдийг даван туулах хэрэгтэй. Гэхдээ одоохондоо тэгж сураагүй байгаа дээрээ өөрийгөө буруутай гэж үзэх тийм байдалд орохын хэрэггүй.

	— Алдаж байж л сурдаг шүү дээ! гэж Луиза хэлэв.

	Фишер эмч ханан дээрх цахилгаан цаг руугаа харав. Цаг өнгөрсөөр л байлаа. Фишер эмч Луизаг иймэрхүү байдлаар ганцаарыг нь үлдээмээргүй байвч хатагтай Фуренштейн аль хэдийнээ хүлээн авах өрөөнд хүлээж байлаа.

	— Надад хүнтэй хавьтахгүй гэж амла... ядахдаа дараачийн дөрөв дэх өдөр хүртэл хүлээнэ гэж амла л даа!

	Луиза сандлаасаа босоод:

	— Танд тааламжтай зүйл хийхийн тулд амлая гэлээ.

	Фишер эмч санаа алдан мөрөө хавчсанаа инээмсэглэн буй Луизаг үүд хүртэл үдэж өгөв

	Тэд тэгж хүсээд байгаа юм бол яах вэ хүлээн авалт хийг, надад бол ямар ч ялгаа алга гэж Луиза Лаурад хэлж цаадах нь ээж аавдаа дамжуулжээ. Гэвч дараа нь Луиза энэхүү болох гэж буй хүлээн авалтыг зүгээр ч үгүй сонирхож эхлэв. Тэрээр дөнгөж арван есхөн настай, ер нь эцсийн эцэст профессорын залуухан охин бүгдийг шинээр эхэлж, гоёмсог үдшийн палааж өмсөж, эцгийнхээ ганган оюутнуудтай аальгүйтэж болохгүй нь юу бил ээ? Тэр ч байтугай бүр Лилиантай хамт Бостон орж нэгэн баян дэлгүүрээс ямар шинэ хувцас авах вэ гэж зөвлөхөд хүрчээ. Эхтэйгээ ойртох гэсэн охиныхоо оролдлогод Лилиан дуртай байв.

	Нялх хүүхдийн энгэрэвчийг санагдуулсан цайвар ягаан өнгийн палааж үзүүлэхэд нь Лилиан охиндоо:

	— Үгүй энэ чинь дэндүү залуудна. Ийм юм өмсчихвөл чи ёстой хачин харагдана гэж хэлэв.

	— Та надад юуг ав гэж зөвлөх вэ? гэж Луиза асуув.

	Лилиан өлгүүр дэх хувцаснуудыг нэгд нэгэнгүй үзэж, тэдэнд үйлчлэх гэсэн худалдагчийн зөвлөгөөг ч тоосонгүй.

	— Энийг гээд өлгүүрээс нарийн хийцтэй энгийн саарал палааж гаргаж ирэв.

	— Бэлэвсэн авгайн гоёл гэж Луизаг хэлэхэд,

	— Яг л хэрэгтэй юм чинь мөн гэж Лилиан хэллээ. Луизагийн царай час улайчхаад:

	— Их сайн байна гэж хариуллаа.

	Луиза тэрийг нь өмсвөл Лилианы бодлоор амьдралд ухаажсан хүнийг харуулах ёстой байв. Баярын өмнөх хүлээн авалтад ноён Элан Грей хатагтай Уилдон нар ирж эхлэх үеэр Луиза энэ гоёлтойгоо шатаар бууж ирлээ.

	— Өө, энэ чинь Луиза юу? хэмээн хатагтай Уилдон дуу алдаад:

	— Ямар аятайхан харагдана вэ? Би Калифорнийд байгаа юм байх гэж бодлоо гэв.

	— Үгүй шүү гэж Луиза хэлчхээд дахин дуугарсангүй. Генри хүрч ирэв.

	— Луиза танилц. Энэ бол Грей ламтан. Манай семинарын сонсогчдын нэг.

	— Намайг зүгээр л Элан гэж болно гээд тэр хүн Луизагийн гарыг барив.

	Луиза нүүр лүү нь харснаа, цэнэж сониучирхсан харцтай нь тулгарч, үүнийг нь Грейгийн өвөрмөц мэргэжилтэй нь холбон боджээ.

	— Та семинарын гишүүн үү?

	— Тийм ээ гэж Элан хариулав.

	Луиза Лаурагаас жимсний шүүс бүхий хундага авахаар өрөөний нөгөө булан руу явав.

	— Жаахан хөгшин юм аа, чамд ямар санагдаж байна гэж дүүгийнхээ чихэнд шивнэн асуув, — Хэн хөгшин гэж?

	— Энэ санваартан.

	— Тийм их залуухан биш оюутнууд ч байдаг даа.

	— Юмтай амьтад.

	Хоёулаа инээлдэж, Луиза жүржийн шүүснээс балгав. Өмссөн хувцсаа хайхралгүй Луиза улам бүр залуужсан мэт санагдаж, хаа нэгэн өндөрлөгөөс хүүхэд насандаа буугаад ирсэн шиг санагдав.

	— Аавын бүх оюутан цөмөөрөө дунд зэргийн насны санваартнууд биш байх гэж итгэж байна.

	— Харж л байя гэж Лаура инээмсэглэн хариулав.

	— Чи тэдний ядаж нэгийг нь ч гэсэн харсан уу? Лаура толгой дохив.

	— Аль нэгэнтэй нь болзсон уу?

	Лаура тургих мэт дуугарав. Энэ нь үгүй гэсэн үг ажээ.

	— Миний бодлоор бол танд таалагдмаар нэг дэгжин залуу тэнд бий.

	— Энэ биш үү? гээд Луиза хаалгаар орж ирж буй Майк Хамертоныг заав.

	Эгч дүү хоёр сайх боловсон хүмүүжилтэй царай муутай залуу хөхрөлдөхийг нь өөртөө тусган авч болох юм гэж огт бодолгүй хөхрөлдлөө.

	— Үгүй энэ биш гэж Лаура хэлэв.

	Бүр есөн цаг болж байлаа. Бусад уригдсан хүмүүс ч ирцгээлээ. Бүгдийг дарс, шүүс, виски эсвэл архиар дайлна. Хамгийн сүүлд тэднийхнийг таньдаг Дэнни ирэв. Луизагийн ирснийг аль хэдийн сонссон тул зарим талаар сониучирхаж болох байсан боловч зөвхөн «Мэнд» гэчхээд дарстай хундага авав. Анхаарал нь ихэд төвлөрч хүчилсэн царай нь сэтгэлийн догдлол эсвэл өвдсөнийг нь нууж байх шиг байв.

	Луизад Кейт Уильямс дөхөн ирэв. Луиза яриаг нь эелдгээр дэмжив. Хэдийгээр тэд насаар ойролцоо нэг зиндаанд хамаарагдах боловч үзэл нийлэх зүйлээр бага байв. Тэгээд ч энэ үед Луиза Жулиус Тейтийг олж хараад Лаура хэний тухай ярьсныг нь ойлгожээ. «Ганган залуу» гэдэг ч үнэхээр энэ байв. Луиза өмнө нь Жейтийг арайхийн сонсож байсан бол одоо бүр огт өөр зүйлд автжээ. Жулиусийг ширтэж, хүүхэн хараа нь байдгаараа томорчихсон байв.

	— Зэрлэг адуу. Жинхэнэ зэрлэг адуу хэмээн амандаа шивнэнэ.

	— Та юу гэв ээ хэмээн Жейт асуухад нь Луиза сандран харснаа:

	— Энэ хэн бэ? гэж Мексик залуу руу толгой дохин асуув.

	— Энэ Жулиус.

	— Бас танай семинарынх уу?

	— Тийм ээ... эд нар цөм манай семинарынхан.

	Луиза гэнэт бага зэрэг толгой нь эргэх шиг болов. Тэрээр Мэнээс ирсэн ёсорхуу бүсгүйтэй эелдэгхэн ярьж байсан боловч мэдрэлийн судал нь хөвчирч, Жулиусийн энд байгаагаас болоод дотор нь нэг юм өргөгдөөд явчих шиг болжээ.

	Жулиус тасалгааны нөгөө буланд зогсож байсан тул Луизад ямаршуухан сэтгэгдэл төрүүлснээ бараг анзаарсангүй. Харин харваас профессорын охин байж таарах энэ гоё бүсгүйн анхаарлыг нь татаж, өөр дээр нь харц тогтсоныг үзээд очиж ярилцах хэрэгтэй гэж шийдлээ. Нээрээ дэгжин бүсгүй байв.

	Хоосон аягаа барьсаар дэргэдээ ирэхэд Луиза оройноос хойш анх удаагаа гэрийн эзэгтэйн үүргийг гүйцэтгэж Жулиусийг дарс ууя гэж урив.

	Аяга нь хэдийнээ хоосорсон Кейт Жулиус Луиза хоёрыг орхин холдлоо.

	— Та юу уух вэ? гэж Луиза асуув.

	— Яах вэ... байвал шотланд дарс хэмээн Жулиус түгдчин хэзээнийхээрээ ямар нэг юм бодсон мэт хариулав.

	Луиза аягыг нь авч дүүргэж өгөв. Тэгээд араас нь даган явсаар Боннарын зургийн ард зогсов. Жулиус Луизаг анх удаа харж байгаа ч бие биеийгээ ойлгосон эр, эм хүмүүсийн хооронд байж болох тийм хэмжээгээр ойр дотно санагджээ. Тэд удаан ч бодсонгүй ярилцаж эхлэв.

	— Та эдний хоёрын нэг нь үү? хэмээн Луизаг аяга өгөхөд нь асуув.

	— Таны хэлснийг юу гэж ойлговол зохих вэ?

	— Профессорынх хоёр охинтой гэж надад ярьсан юм.

	— Тийм ээ үнэн. Би эгч нь, тэр маань Лаура гээд дүү рүүгээ заав.

	— Их мөрөөдөмтгий байрын царайтай юм аа?

	— Тийм ээ, хэт балгачхаж.

	Жулиус толгой дохив.

	— Танд семинарын хичээл чинь таалагддаг уу?

	— Ёстой сайхан. Үнэхээр сайхан. Танай аав их сонирхолтой хүн шүү гэж Жулиус хариулав.

	— Тийм ээ. Тэр ч байтугай ном бичдэг юм шүү дээ хэмээн Луиза ёжтойхон хэллээ.

	— Би үүнийг хэлсэн юм биш л дээ. Өөрөөр хэлбэл би зөвхөн энэ тухай ч хэлэх гэсэн юм биш.

	— Тэгвэл юу вэ, яриач дээ.

	— Сүүлийн үеийн хичээл дээр нэг л хачин байдалтай байсан.

	Луиза тонгойж жүржийн шүүс бүхий аяга руугаа ширтсэнээ, ярианыхаа сэдвийг өөрчлөв.

	— Та энд хаанаас ирсэн бэ?

	Жулиусийн царай хачин болчхов.

	— Баруун өмнө зүгээс.

	— Нью-Мехикогоос уу?

	— Бараг л тийм гэж нууцаа дургүйхэн дэлгэх мэт ярив.

	— Гэвч та чинь америк биз дээ?

	— Тэгэлгүй яах вэ. Та яагаад ингэж асуув?

	— Та мексик ч байж болмоор юм шиг.

	— Би мексик хүн шиг ярьж байна гэж үү?

	— Үгүй, харин мексик хүн шиг харагдах юм.

	— Миний эцэг Нью-Жерсийнх.

	— Ноён Тейт үү?

	— Тийм ээ.

	— Юу хийдэг хүн бэ?

	— Өө янз бүрийн л ажил хийдэг хэмээн булзааруулсан маягтай хариу сонстов.

	Луиза одоо асууж гүйцлээ гэж үзжээ. Жулиуст энэ яриа уйтгар төрүүлэв үү, эсвэл хүн нүдээрээ хайх мэт өөр зүгт хараад байсан тул Луиза олон юм шалгааж айлгачихгүйг хичээв. Ер нь ч хувийн нууц нь түүнд огт хэрэггүй байлаа.

	— Та өөрөө юу хийдэг вэ? гэж Жулиус хэсэг дуугүй зогссоноо асуув.

	— Би Калифорнийн Берклид сурч байсан юм. Тэгээд хаячихсан.

	— Яагаад?

	Одоо Луиза өөрийнхөө ээлжид шууд хариултаас булзав.

	— Зүгээр л хаячихсан, тэгээд л гүйцээ.

	— Одоо юу хийх гэж байна даа.

	— Одоохондоо мэдэхгүй л байна. Ажил олж хийнэ. Ирэх жил дахиад ямар нэг сургуульд орохыг бодно доо.

	— Профессор ч таныг дуртай сургуульд чинь оруулж өгч чадах биз дээ? гэж Жулиус инээмсэглэн хэлэв.

	— Мэдээжийн хэрэг. Тусалж чадна л даа.

	Жулиусийн дэргэд зогсож байхдаа Луиза хэдийгээр улам бүр татагдавч хөндий, тайван байж чадав. Жулиус Тейтийн төрх нь, царай нь таалагдлаа. Энэ зөөлөн хар үсийг хуруундаа орооход ямар сайхан байх бол? Сахлыг нь хуссан ч ширүүн байрын хацар түүний гарын завсар яаж шамшийх бол, хурууныхаа үзүүрээр тэгшхэн гоё хамрыг нь илж, хүүхдийнх шиг уруул дээр нь үнсэж өөрөөс нь буруулаад байгаа харцыг өөртөө татах сан. Ингэж бодох зуураа Луиза хөлөөрөө шал товшлон жүржийн ундаа гуурсаар сорон ууж байв.

	Энэ үед зочдын өрөөний голд шуугиан дэгдээд явчхав. Дэнни согтоод эхлээд Майкийг загнаж, дараа нь бусад бүх зочид руу, тэгснээ бүр америк орныг тэр аяар нь зүхэн хашхирч эхлэв.

	Зуувандуу ухаалаг байрын царайгаа өвдсөн мэт ярвайн:

	— Та нарт ч яах вэ бүх юм хамаагүй байдаг! Бид Есүс Христосыг алсан ромчуудаас юугаараа ч дээргүй гэдгийг та нар ойлгохгүй... Бурхан минь, бурхан минь! гэж.орилно.

	Тэгээд сэнтий дээр сууж толгойгоо уйтгартай нь аргагүй хоосон аяга дээрээ гудайлгав. Эргэн тойронд бүгд чив чимээгүй болж, бүгд гайхан аягүйрхжээ. Хажуугийн тасалгаанд байсан Лилиан зочдын өрөөнд орж ирэв. Архи уучихаараа биеэ авч явж чаддаггүй залуустай яаж харьцахаа мэддэг байсан боловч өөрөө халчихсан байсан тул хивсний өнцөгт бүдэрч арайхийн тогтоод архинаас боллоо гэж гэнэт бодсоноосоо буцжээ.

	— Бурхан минь, бурхан минь! гэж Дэнни үглэсээр л суув. Генри Элан хоёр, Майкад дөхөн очиж:

	— Юу бол оо вэ? гэж Генри асуув.

	Майк хэзээний л байдаг янзаараа тайван биеэ барьсан байдалтай:

	— Зүгээр л сэтгэл нь хөдөлжээ гэв.

	— Юунаас болоод тэр вэ?

	Дэнни тэдний яриаг сонсоод, усан нүдэлж өрөвдөм харагдсан царай нь дахин ууртай болж:

	— Юунаас гэнэ ээ? Та нар юунаас гэж асууж байна уу? Та нар чинь сонин уншдаггүй, телевизор үздэггүй юм уу? Че Гевара үхчихжээ, бид л алчихлаа. Тагнуулын Төв Газрын өөдгүй новшнууд аллаа, бид л гэсэн үг гэж орилов.

	Тэгээд дахин номхров.

	— Че Гевара Боливид явж байхдаа алагдсан. Үүнийг Кастро ч нотолсон гэж Майк хэллээ.

	Генри дуугүйхэн толгой сэгсрэв.

	— Тэгэхэд та нар үүнийг анхаараа ч үгүй. Та нар ядахдаа анхаараагүй шүү дээ гэж Дэнни хэлэхэд,

	— Үгүй шүү. Үүнийг би мэдэж байсан гэж Генри тайван хэлэв.

	Луиза, Дэннийн үүсгэсэн үймээн шуугианыг далимдуулан Жулиуст:

	— Эндээс явцгаая гэв.

	Цаадах нь юу ч хариулсангүй араас нь дагав.

	— Ер нь тэд юунаас болоод шуугилдаад байсан бэ? хэмээн Брэттл гудамжаар орж Гарвардын талбайг чиглэн явж байхдаа Луиза асуув.

	— Че, Боливид тэдний. гарт орсон байна.

	— Тэд түүнийг алаа юу?

	— Тэгж ээ.

	— Үүнээс болоод Дэнни сүйд бол оо юу?

	— Тэгсэн байна. Тэр ер нь иймэрхүү зүйлийг их хүнд тусгадаг юм. Би тэгэхдээ улс төрийн бодлогын хувьд гэж ярьж байна шүү.

	— Урьд би ч мөн л ийм байх байсан.

	— Одоо үгүй юү?

	— Хуучных шигээ биш ээ. Би Дэннийн талд байна, гэхдээ түүн шиг ингэж галзуурахгүй л дээ.

	— Би ч харж л байна л даа.

	— Харин та өөрөө?

	— Би бүр ч хөндий байдаггүй л дээ.

	— Альбукеркад уу?

	— Үгүй энд Ардчилсан нийгмийн төлөө оюутны холбоонд. Гэхдээ би үүндээ харваас таны адил ингэтлээ их найддаггүй.

	— Тэгэлгүй яах вэ, амьдралд өөр ч юм бий гэж Луиза хэлэв.

	Жулиус толгой дохисон боловч чухам юуг хэлснийг нь лавласангүй.

	— Бид хаашаа явж байна аа? гэж Жулиус асуув.

	— Би өөрөө ч мэдэхгүй л байна. Та завгүй бол... гэж Луиза нэлээн азнаснаа нэмж хэллээ.

	— Үгүй, үгүй. Надад тийм тодорхой төлөвлөсөн юм байхгүй гээд цагаа харснаа:

	— Би зүгээр л өлсжээ. Хэдэн зүсэм хачиртай талх юм уу өөр тиймэрхүү зүйл авбал зүгээр сэн гэв.

	Тэд Гарвардын талбайн ойролцоо орших хөнгөн зуушны газар орж суугаад кофе ууж, хачиртай талх идлээ.

	Аргагүй дүйсэн хос харагдана. Хоёулаа нуруулаг урт хөлтэй, гоё хувцасласан нь хүмүүсийн анхаарлыг өөрийн эрхгүй татна. Луиза зөвхөн энэ оройн хувьд ингэж хувцасласан бол Жулиус дандаа ингэж сайхан хувцаслана. Зангиагаа жаахан султгаад кофегоо ууж эхлэв.

	— Чи үнэндээ тун аятайхан харагдаж байна шүү гэж тэр Луизад хэлэв. Тэрний хувьд Луизагийн насны бүсгүйчүүлд хандан хэлдэг ерийн үг энэ байв. Хайхрамжгүй янзаар хэлсэн нь улигт магтаалаа нуух гэсэн мэт ажээ.

	Луиза нүд рүү нь эгц ширтэн:

	— Та ч гэсэн мөн ялгаагүй гэж хэлэв.

	Жулиус бараг сурагч гэмээр залуухан эмэгтэйгээс ийм хариулт сонсоно гэж огт бодоогүй ч гэлээ тактикаа өөрчилсөнгүй.

	— Би яагаад ч юм хүлээн авалтад очихыг нэг их хүсмээргүй байсан. Хэрэв очоогүй бол уулзалдахгүй байжээ. Бодохоос ч аймаар гэж Жулиус хэлэв.

	— Уулзалдах л байсан гэж Луиза хэллээ.

	— Ямар янзаар тэр вэ?

	— Мэдэхгүй... Гудамжинд ч юм уу.

	— Тийм л дээ. Гэхдээ албан ёсных биш болчихно шүү дээ! гээд хоёрдмол утгаар инээмсэглэв.

	— Тэгэлгүй яах вэ гэж Луиза хариулснаа, одоо тэдний хооронд юу болох, бие биеэ ойлголцсон эсэх талаар Луиза эргэлзсэн байртай хажуу тийш харж суув.

	Жулиус аль хэдийнээ кофегоо уусан байхад Луиза уусангүй.

	— Телевизорын оройн мэдээг үзэх үү? гэж Луиза санал гаргав.

	— Болж л байна гэж Жулиус хариуллаа.

	Тэд зуушны газраас гарцгаав.

	Эсвэл манайд очих уу? гэж Жулиус хэлэв.

	— Хаана байдаг бил ээ?

	Элм гудамжинд байдаг хаягаа хэлэв.

	— Өөрийн чинь гэр үү?

	— Тийм.

	Луиза ганцаараа байдаг уу гэж асуусангүй.

	— Такси аваад явъя гэж Жулиус хэлэв.

	Тэд Гарвардын талбай руу очиж Жулиус такси зогсоох үед Луиза:

	— Бостонд манайд очсон ч болно гэлээ.

	Жулиус түүн рүү эргэн хараад:

	— Явцгаая хэмээн дорхноо зөвшөөрлөө.

	— Би, Элм гудамж руу явахтай ижил юм гэж бодлоо гэж Луиза хэллээ.

	— Та эцэг эхтэйгээ хамт амьдардаггүй юм уу? гэж Жулиус асуув.

	— Одоохондоо ч эцэг эхтэйгээ хамт л даа. Гэхдээ би Бостонд байртай. Би тэнд ажилд орох гэж байгаа юм даа.

	— Мэдлээ гэж Жулиус хариулав. Царайны нь байдал өөрчлөгдсөнгүй. Харин бага зэрэг егөөдсөн, тавгүйрхэж ихэрхсэн мэт, гэвч ойр дотно мэдэх хүн нь тухайлбал ээж нь уцаартай байна гэдэг нь мэдэгдэв. Чарльз риверийн дэргэдүүр Бостон руу таксигаар явж байхдаа хуруунуудаа инчдээд юм ярьсангүй. Луиза бодолдоо автаад мөн л дуугарсангүй.

	Луиза мөнгөө авахаа мартсан учир Жулиус жолоочид хөлс төлөв. Гэвч өөр нэг зүйлийг урьдчилан харсан бололтой гэрийнхээ түлхүүрийг мартаагүй байлаа. Гэртээ түрүүлж оров. 

	Үүдний өрөөнд оронгоо Луиза Жулиуст:

	— Би наашаа хэд хоног ирээгүй гэж хэлэв. Унтлагынхаа өрөө рүү шагайвал бүх зүйл нь эмх цэгцтэй байв.

	— Их аятайхан байр юм. Найз бүсгүйтэйгээ суудаг уу? гэж Жулиус асуув.

	— Үгүй гэж Луиза хайхрамжгүй янзаар хариулаад:

	— Би найз бүсгүйчүүдтэй цуг амьдрах дургүй. Тэнд очоод телевизор асаагаач гэж зочдын өрөөний хаалга руу толгойгоороо дохиод өөрөө галын өрөө рүүгээ оров.

	Минутын дараа шил викки, мөстэй хундаганы хамт барьсаар хүрч ирэв. Жулиус хундагыг нь харснаа юу ч хэлсэнгүй.

	— Калифорнийд би хоёр охинтой амьдарч байсан юм. Ерөнхийдөө зүгээр л байсан, гэхдээ ганцаараа байх нь олон удаа.

	— Би ч бас тэгж бодлоо гэж Жулиус хариулав.

	Луиза виски хундагалж нэгийг нь Жулиуст өгөөд нөгөөг нь өөрөө аваад суув.

	— Ямар нэвтрүүлэг гарч байна? гэж Луиза асуув.

	Жулиус телевизор асаагаагүй байв.

	— Мэдэхгүй гээд асаахаар тонгойход нь:

	— Хэрэггүй. Тэрэнд орвол жаахан ярилцъя гээд Луизагийн нүд нь гялалзана.

	— Болж л байна хэмээн Жулиус хэлээд дэртэй диван дээр сууж Луиза руу харав. Өрөөнд дулаан, тохитой ажээ. Луиза туфлиэ тайлж хаяад хөлөө сандал дээр тавихад хормой нь сөхөгдөв. Сандлынхаа түшлэгийг налж, цамцныхаа дээд товчийг тайлан суув. Жулиус цээжийг нь харснаа цааш нь хармаар санагдав.

	Луиза зохих ёсны сэтгэгдэл төрүүлснээ ойлгов. Юу ч болсон үүнийг дөнгөлөө. Харин хурдлаасай гэж тэсэж ядан байв. Тэр сандал дээрээ тогтож ядан байснаа үсрэн босоод диван руу зааж:

	— Би энд суувал болох уу? гэж Жулиусээс асуув Ямар нэг зүйл сонирхсон хүүхдийн маягаар хэлсэнд Жулиус дууны нь энэ өнгийг сонсоод далд утгыг нь мэдэв.

	— Бололгүй яах вэ гэж хэлсэн боловч дуу нь ямар ч итгэлгүй бүдэгхэн сонстов. Луиза диван дээр суунгаа ташаагаараа шүргээд авахад, Жулиус хундагатай архиа ганц хөнтөрчхөөд:

	— За би явъя даа гэв.

	— Үгүй. Битгий яваач дээ гэж Луиза дуугарав.

	— Би явах ёстой. Ингэж болохгүй.

	— Зүгээр, бүх юм ёсоороо байна.

	— Үгүй... та бол миний багшийн охин шүү дээ, та ойлгож байна уу?

	Луиза хариу хэлэх үг олсонгүй.

	— Ер нь ч тэгж таарахгүй... Ямар ч нөхцөлд гээд үүдний өрөө рүү явснаа:

	— Дараа уулзалдана биз дээ гэж нэмэн хэлэв.

	Луиза юу ч хариулсангүй. Хаалгаа хаагдахад л бослоо. Цонхоор үсрэх гэсэн юм биш, зүгээр л тасалгааны нэг булангаас нөгөө рүү алхлан амаа жимийн, Румпельштильцхений адил газар доогуур орчихмоор байгаагаа ойлгож байв. Дараа нь орон дээрээ хэвтээд гар нь ухаангүй мэт биеэ тэмтрэн байснаа босож гэрээсээ гараад такси авч буцаад Брэттл  стрит явлаа.

	Дараагийн семинар дээр Прудоныг ч, Бакуниныг ч ярилцсангүй. Харин Дэннийн сэтгэлийг бодож мөн бусад оюутны хүсэлтийг харгалзан саяхан амь үрэгдсэн Че Геварын тухай ярив.

	Генри тайван, хүйтэн өнгөөр:

	— Бид түүнийг яаж үзэхээ тодорхойлох ёстой. Үнэндээ Че бол бүх дэлхийн либерал, реформистуудыг дайрч одсон хүн гэж хэлэв.

	Дэбби, Дэнни Глинкман руу болгоомжилсон байдалтай нүднийхээ булангаар харж:

	— Үнэнээ хэлэхэд, надад түүний юунд хүрэхийг эрмэлзсэн нь тийм ч тодорхой бус байдаг гэж өгүүлэв.

	Чив чимээгүй болцгоож бүгд Дэннийн ярихыг хүлээв.

	Дэнни хэсэг дуугүй сууснаа багшийнхаа адил тайван, хүйтэн өнгөөр дуугарахыг хичээн

	— За яах вэ, за яах вэ, би та нарт Че Геварын тухай ярья. Кастрогийн Кубад хийсэнтэй адил зүйл Боливид хийх гэсэн юм. Өөрөөр хэлбэл цөөн тооны хүмүүсийн тусламжтайгаар хувьсгалт эргэлт хийж, дараа нь тариачдыг өөртөө аажим аажмаар татах зорилготой байсан гэв.

	— Тэнд ардчилсан байгуулал байхгүй биз дээ? гэж Кейт гайхсан байртай асуув.

	— Мэдээжээр үгүй л дээ гэж Майк бага зэрэг тохуурхангүй өгүүлэв.

	— Тэнд цэргийн диктатуртай хэмээн Элан хэлэхэд дууны нь өнгө тод ч мөн Дэннийн адил биеэ барьж ядан буй нь илрээд:

	— Энэ нь газрын эзэд, капиталистуудын эрх ашгийг хамгаалах зорилготой энэ тивийн аль ч засгийн газарт байдгийн нэгэн адил цэргийн диктатур юм. АНУ-ын сонирхлыг ч мөн адил хамгаалдаг гэв.

	— Америкийн үйлдвэрийн эвслүүдийн гэж Жулиус хэллээ.

	— Гэвч та нар сонсоцгоож бай л даа гэж Майк яриагаа эхлэн:

	— Хэрэв америкчууд бид тэнд байдаггүй, тэдний төлөө зэсийн хүдрийг нь олзворлодоггүй сэн бол тэд өдий болтол ашиглаж чадахгүй шүү дээ гэж хэлэв.

	— Зүгээр үлдээнэ ч гэж ярихгүй л дээ гэж Дэнни дахин яриаг нь таслаад:

	— Эцсийн эцэст оросууд ямар ч ашиг авна гэлгүй тусламж үзүүлэхгүй байсан шүү дээ гэв.

	— Чи ёстой ярив аа гээд Майк мөрөө хавчсанаа:

	— Эцсийн эцэст дандаа л оросууд гарч ирэх юм. Чи ер нь энэ оросуудыг юуг нь... гэтэл

	— Та нарыг дургүйцэхгүй бол онолын асуудалдаа орох уу даа. Практик чухал биш гээгүй, гэхдээ бид юуны өмнө онол судлах ёстой гэж Генри тэдэнд санууллаа.

	Кейт Уильям бичихэд бэлтгэн үзгээ авав.

	— Ингээд Марксаас эхэлье. Маркс хөрөнгөтний эсрэг ажилчин ангийн гүйцэтгэх хувьсгалын үүсгэл үнэнийг дэвшүүлэн тавьсан. Гэхдээ яаж гарах вэ гэдгийг ерөнхийд нь хэлсэн гэдгийг бид мэднэ гэж Генри хэллээ.

	— Гэхдээ тэр хувьсгал нь зөвхөн аж үйлдвэр хөгжсөн газарт л гарч болно гэж нотлоо биз дээ? хэмээн Майк хэлэв.

	— Тийм ээ. Тэр яг ингэж гарах ёстой гэж үзэж байсан юм. Гэтэл хэрэг дээрээ өөрөөр, нэг бол аж үйлдвэр огт хөгжөөгүй, эсвэл хагас дутуу хөгжсөн оронд ажилчин анги тариачидтай нэгдэн хувьсгал гаргаж байв. Орос оронд ийм л янзаар үүссэн, засгийн эрхийг гэнэт дайран авах хувьсгалын ленинч санаа ерөнхийдөө европ, хойд америкийн коммунист намуудын үндсэн стратеги нь болсон хэвээрээ байгаа юм. Зөвхөн Хятадын хувьд, маогийн сургаалыг аваад үзэхэд хувьсгалын онол нь эцэстээ партизаны дайн болж, хувьсгал аажимдаа нутаг орны тогтолцоот үзэл болон өрнөдөг. Маркс, Ленин нар хувьсгалын тохироог хувьсгал гарах зайлшгүй урьдчилсан нөхцөл гэж үзэж байсан бол одоо үүнийг хүлээх биш харин шууд хөрөнгөтний засгийн газартай зэвсэгт мөргөлдөөн хийх замаар гаргах болжээ.

	Танхимд чив чимээгүй бүгд багшийн ярихыг анхааралтай сонсож байв.

	— Миний ойлгож байгаагаар бол бид энд хувьсгалын онолын сэтгэлзүйн талд дөхөж ирж байна. Хувьсгалт хөдөлгөөний хүч, зайлшгүй байдал нь олонхыг хамарсандаа биш, харин зарим нэг хувьсгалчийн улс төрийн ухамсарт байдаг тул зан суртахууны асуудал гэж үзэж болно. Мао Зэдуний үзэл нь зөвхөн улс төр эдийн засгийн оновчтой үг төдийгүй хүний сэтгэлзүй. улс төрийн засагтай харилцан холбоотой байхад оршино. Мао тодорхой зорилготой, хүмүүжилтэй хүн зуун эргэлзэгч хүнээс дээр, практик үзлийнхээ төлөө хатуужсан зорилгоо биелүүлэхийн төлөө амиа өгөхөд бэлэн хүн аймхайгаасаа болоод юм уу, эсвэл мөнгөний төлөө явж буй дайснаа ямагт ялдаг гэж байна.

	Кубад иймэрхүү сэтгэлзүйн онолыг лабораторийн нөхцөлд туршиж үзсэн юм. Шийдэмгий хэсэг хүн Батистын цэргийг хэсэг хэсгээр нь довтлон ялж болох юм гэдгийг үзүүлжээ. Энэ нь дарлагдсан тариачдын дунд бүрэлдэн бий болж буй хувьсгалт тохироог жинхэнэ хүч болгоход хангалттай. Улс төрийн хувьд ухамсарласан тариачид хувьсгалын төлөө тулалдаж үхэхэд бэлэн байв.

	Че, Кастротой хамт тулалдаж явсан боловч куба хүн биш, аргентин хүн, интернационалч байсан. Роза Люксембургийн адил яс үндэс хувьсгалд гол нь биш гэдэг байсан тул Вьетнамыг олшруулахыг уриалж байсан юм. Вьетконгийн тэмцэл түүний хувьд зөвхөн Вьетнамын хувьсгал биш дэлхийн хувьсгал байв. Берн ийм байсан. Америкийн хувьсгалын тухай биш харин Америк дахь хувьсгалын тухай бодлоо бичсэн байсныг та нар санамаар даа. Хоцрогдмол үзлийнх нь хувьд хувьсгал бол түгээмэл үзэгдэл бөгөөд, нэг буюу хэд хэдэн оронд гарч болно гэсэн.

	Че дор хаяхад нэг юман дээр зөв байсан юм. Вьетнамд хувьсгалын орчин үеийн сэтгэлзүйн үзэл санаа шийдвэрлэх сорилтод өртөж байна. Учир нь тэнд харьцангуйгаар маш цөөн тооны тууштай, өндөр ухамсартай вьетнам өөрсдөөсөө илүү тоотой биш юм гэхэд тэнцүү тооны хүмүүстэй хагас сая америктай үзэлцэж байна. Цаасан дээр ч юм уу, эсвэл тооцоолон бодох машинд сайх хүчний тэнцүү бус байдал гайхалтай зөрөөтэй санагдана. Гэвч коммунистуудын талд ёс суртахууны эрхийн зэгсэн чухал элемент хууль болж, Өмнөд Вьетнам, Америкийн Нэгдсэн Улсын цэргүүд, засаг төрийн удирдлага гээч аварга том, учрыг нь ойлгоход бэрх машины хүслийн дагуу «өрсөлдөгчтэйгөө» мөргөлдсөн. Чухам юуны төлөө тэмцэж буй нь ч мэдэгдэхгүй явж байна. Хувь хүнийхээ хувьд тэдний хэн нь ч Вьетконгтой тулалдах амин чухал хүсэлгүй болохоор үнэндээ яагаад ч улайрахгүй л дээ, амь насаа алдахад тийм ч дуртай биш. Вьетнам дахь манай байдлын сул тал гэвэл энэ бөгөөд чухамдаа энэнээс л болж бид Вьетнамд ялагдах болно.

	Танхимд байгсад сайшаан шуугилдав.

	— Одоо дахин Чегийн тухай яриандаа орж ийм хувьсгалын цэвэр онолын талыг яримаар байна. Учир нь бидний таамаглал нэгэнт Кубад батлагдсан, одоо Вьетнамд ч батлагдаж болох учраас түүнийг өөр ямар нэг коммунист бус оронд дэлгэрүүлж яагаад болохгүй бил ээ? Тэднийхээр «Фуоко» гэж нэрлэдэг хэсэг итгэлтэй хувьсгалчдыг ууланд аваачаад, тэндээс эхлээд бага, бага бүлэг рүү дараа нь бусад засгийн газрын том том хэсэг рүү довтолж хувьсгалын тохироо үүсгэхэд юу нь болохгүй байх бил ээ? Харваас Че яг үүнийг л хийх гэж хүссэн боловч чухам юунаас болж төлөвлөгөө нь нурсныг одоогоор мэдэх юм алга.

	Профессор дуугүй болов. Оюутнууд ч мөн дуугарсангүй. Тэд цөм багш руугаа харан хэлсэн үгийг нь ухаандаа тунгаан, өөрсдийн саналыг оруулан бодож байв. Генри ширээ тохойлдон бодлогоширч хараагаа өөрчлөлгүй дээд уруулаа илж байлаа.

	— Практик дээр гарсан алдаа нь онол алдаатай гэдгийг харуулдаг юм биш гэж эцэст нь Элан хэлэв. 

	— Тэгээд ч энэ бол цорын ганц амжилтгүй явдал.

	Хятадад ч, Кубад ч бүх юм сайнаар болж, харин Вьетнамд одоо ч гэсэн тэмцэл үргэлжилж байна гэж Дэнни хэллээ.

	— Харин би ойлгохгүй байна, яагаад гэдгийг үнэхээр ойлгохгүй байна. Хувьсгал гэдэг чинь хүчирхийлэл, хүмүүс амь үрэгддэг шүү дээ... гэж Кейтийг хэлэхэд,

	— Тэгвэл чи Батистын эсрэг тулалдахгүй байх байсан уу? гэж Дэнни түүнээс асуув.

	— Мэдээж явах л байсан байх гэж Кейт итгэлгүйхэн хэлээд:

	— Гэхдээ коммунист бус бүх оронд Батистууд ноёрхоогүй биз дээ? Газар сайгүй хувьсгал гарах нь ямар хэрэгтэй юм бэ гэдгийг би ойлгохгүй байна гэлээ.

	Бүгд багш руугаа хараад царай нь тайван бус байдалтай болсныг үзэв.

	— Энэ их хэцүү асуудал. Маш хэцүү. Я;мар ч эрс тэс өөрчлөлт тодорхой хэмжээгээр хүчирхийллийн хэлбэртэй байдаг учраас хүмүүсээр дур зоргоос нь ангид зүйлийг албадан хийлгэдэг. Харин ийм эрс тэс өөрчлөлтүүд нь үнэхээр хэрэгтэй юү, үгүй юү? Түүнээс болж зовлон зүдүүр, эвдрэл сүйрэлд хүрэх хэрэг байна уу? үгүй юү гэдгийг хүн бүр өөрсдөө л бодож шийдэх ёстой. Биднийг энд Кембрижид сууж байхад хорвоо гэдэг ер нь тийм ч муугүй санагдаж болно. Гэвч энэ бол зөвхөн дотроо л бодож буй хэрэг. Жинхэнэ шуурга биднийг тойроод байна. Бид жаахан цаашаа алхаж Өмнөд Америк ч юм уу, эсвэл Африкт, ядахдаа манай энд Роксберийн ядуусын хороололд очвол «шударга бус явдал» гэдэг үг та нарын хувьд арай илүү тодорхой болно. Үгүй дээ л зүгээр өөрт чинь юм уу, эсвэл ойр дотнын аль нэг хүнд чинь ямар нэг юм тохиолдвол сайх өвчилж ялзарсан нийгмийн тухай ойлголт арай бодит утгатай болно.

	— Энэ бүгд чинь капитализмд ямар хамаатай юм бэ? гэж Кейт асуув.

	— Хамаатай, хөрөнгө гэдэг чинь хүмүүсийг шунахай, аминч. нэр алдарт дуртай болгодог юм гэж Элан хариулахад,

	— Миний бодлоор бол хэн яаж үзэж байна гэдгээс л болно гэж Кейт мөрөө хавчин өгүүлэв.

	— Би энэ бүгдийг сайн харж байна. Гэхдээ би ийм тайлбартай санал нийлэхгүй байна. Энэ бол хөрөнгө хүнийг иймэрхүү төрхтэй болгож байгаа биш, харин хүн өөрөө капитал мэтийн зүйл гаргаж зорилгодоо хэрэглэж байна. Би бол капиталыг зорилгоо бүрэн биелүүлж байна гэж үзнэ. Дэлхийг эдийн засгийн үүднээс аваад үзвэл, хүний түүхийн хөгжлийн эхнээс аваад намагтай ижил байснаа, арван наймдугаар зууны жараад оны үед капитализм толгойгоо өндийлгөж эхэлтэл энэ л янзаараа байсан. Одоо бид сансарт хүн нисгэж химийн болон бусад янз бүрийн эмийн тусламжтайгаар үхэж буй хүний амийг ч аварч байна гэж Майк хэлэв.

	— Зүйтэй. Гэхдээ одоо энэ бүгдийг яаж хийдгийг бид мэдсэнээс хойш үүнийг хуучин аргаар нь явуулж болохгүй. Чиний хэлсэн чинь гахайгаа шарахын тулд цорын ганц малын саравчаа шатаасан хятадыг санагдуулчихлаа. Учир нь ингэж байж л анх удаа шарсан гахай идэж үзсэн байж л дээ гэж Жулиус хэлэв.

	— Бусад нь цөм инээлдэхэд Майк:

	— Би коммунизмыг ямар нэг онцгой зүйлээрээ гайхуулж байхыг нь үзсэнгүй. Та нар биднээс илүү хөгжсөн коммунист орныг нэрлэ л дээ! гэж хорсолтой хэлэв. Зарим нэг талаараа Орос оронд, мөн Зүүн Германд их амжилт олсон л доо... гэж Дэнни хэлэв.

	— Капиталист оронд дэвшил, коммунист орныхоос хоёр дахин их хурдацтай явж байна. Жишээлбэл Японыг аваад үз л дээ гэж Майк хэллээ.

	— Тэгвэл чи бага хөгжилтэй орнуудыг юу гэх вэ? гэж Дэнни асуув.

	— Тэдэнд коммунист суртлаас илүү америкийн туслалцаа л хэрэгтэй.

	— Энэ худлаа. Яагаад гэвэл манай тусламж шууд урвамтгай төрийн бодлоготнуудын хармаанд орж байна гэж Жулиус хэлэв.

	— Хуучин тулам руу шинэ дарс хийж хэрэггүй гэж Элан хэлэв.

	— Энэ яг үнэн хэмээн Жулиус батлав.

	— Би хэдийгээр Майктай санал нэг биш ч яагаад заавал Че шиг хүчирхийлэлд хүрэх хэрэгтэй юм бэ гэдгийг ойлгохгүй байна. Тэгвэл Ганди шиг ажиллаж болохгүй юу? Тэр хүн хүчирхийлэлд хүрэлгүйгээр Английн харьяанаас гарч чадсан шүү дээ! гэж Дэбби асуув

	— Хүчирхийлэлд хүрэх нь зайлшгүй. Хүчирхийлэл хэрэглэхгүй байх гэдэг үзлээс болж негрүүдийн бүхэл бүтэн үе хөдөлж чадахгүй байгаа юм. Хэрэв чи үхсэн нохой шиг сүүлээ хавчаад хэвтчихвэл хүмүүс чиний дээгүүр ердөө л алхаад гарна гэж Сэм гэнэт шаргуу хэлэв.

	— Сэм, Сэм чи яаж ингэж хэлж зүрхэлнэ вэ гэж Дэбби яагаад ч юм үгийг нь өөртөө хамаатуулан асуув.

	Генри яаран ярианд оролцож Дэбби рүү инээмсэглэн

	— Гандийн жишээ бол үнэнээр баталсан ганцхан жишээ байж болно. Эцсийн бүлэгт Ганди бол империализмын хувьд сул оронтой тааралдсан байна. Тэгээд ч хорвоод ямар ч үндэстэнтэй зүйрлэшгүй идэвх муутай тийм хүмүүсийн дунд буюу энэтхэгийнхээ хүрээнд л үйл ажлаа явуулсан юм гэв.

	— Миний бодлоор бол хүч, засаглал хоёр гараасаа хөтлөлцөн явдгийг хүлээхгүй байхын аргагүй. Хүч бол засгийн хувьд маш их ашигтай байдал үүсгэж болно. Кастрогийн анхны довтолгооны үнэ цэнэ юуны өмнө Кубын тариачдад хэрэв хүчийг хүчнийх нь эсрэг тавивал юунд хүрч болохыг үзүүлж өгсөнд байгаа юм. Партизануудын гол амжилт нь тэдний алсан буюу олзолсон хүний тоонд гол биш харин Батистын нэр хүндийг унагахад байсан. Ялагдал хүлээнэ гэдэг бол нэр хүндээ алдана гэсэн үг, нэр хүндээ алдвал засгийн эрхийг алдахад хүргэдэг гэж Элан яриад хэсэг дуугүй байснаа дахин: 

	— Энэ бол байгалийн хууль, үүнийг бид үнэн гэж үзэж болно. Зан суртахууны хувьд хариуцлага хүлээж байгаа хүн хүч хэрэглэх эрхтэй байх ёстой. Нөхөр нь хүч хэрэглэн эхнэрээ дуулгавартай байлгаж болно. Эцэг эх ч хүүхдүүдээ шаардлагатай гэж үзвэл ингэх хэрэгтэй гэв.

	Генри инээмсэглээд:

	— Энэ ч Сен-Полийн5 сургаалтай төстэй байна гэж хэллээ.

	— Гэхдээ энэ бол Христосын сургаалтай адилгүй. Христос хүч хэрэглэхийг хэзээ ч сургаагүй гэж Дебби хэллээ.

	Мэдээжээр үгүй л дээ. Яагаад гэвэл тэр чинь энэ орчлонгийн тухай биш, харин хувьсгал бол энэ ертөнцөд дэндүү их хамаатай л даа гэж Элан хэлэв.

	— Гэвч та нар одоо буу аваад хэн нэгнийг албал чадах уу? Яг л үүнээс бүх юм эхэлдэг биз дээ? гэж Генри асуулаа.

	— Чадна. Би бол санаа зовохгүй буу аваад Линдон Жонсоныг жишээ нь буудах л байна гэж Элан хэлэв. Генри толгой сэгсрээд:

	— Би бол чадахгүй гэж хэллээ.

	— Би бол чадна гэж Дэнни хэллээ.

	— Чадах л юм бол чи яагаад ингэхгүй байгаа юм бэ? гэж Майк доогтой асуув.

	— Би чадах л байсан. Эхлэл нь болно биз гэж Дэнни давтсанаа, хүзүү нь бага зэрэг улайчхав.

	— Харин чи бол яах байсан бэ? гэж Жулиусээс Элан асуув.

	— За яах вэ, би ч Линдон Жонсоныг буудаж чадах л юм... Гэхдээ ийм юм хийх гээгүй байна гээд тэр инээв.

	— Яагаад үгүй гэж хэмээн Элан асуув.

	— Би дөнгөхгүй байх.

	— Сайн бодож боловсруулбал бололгүй яах вэ гэж Элан хэллээ.

	— Би бол Уоллесийг алах байсан. Буутай байж байгаад энэ хаалган дээр тэр хүрээд ирвэл буудах л байсан гэж Сэм хэлэв.

	— Энэ бол юуг ч өөрчилж чадахгүй. Та нар хүн аллаа гээд тэр хүний хийсэн муу үйлийг устгаж чадахгүй гэж Генри хэлэв.

	— Үгүй л дээ, гэвч бид жишээ үзүүлж болно гэж Элан хариулав.

	— Хэнд жишээ үзүүлэх вэ?

	— Итгэл нь нөлөөлж магадгүй хүмүүст. Яагаад Жонсон хүмүүсийг явуулаад байгаа тэр аюулт дайндаа өөрөө явахгүй амиа хаацайлаад байна? Ердөө л ерөнхийлөгч учраас тэр үү?

	— Та нар Жонсоныг аллаа гэхэд дайн дуусахгүй шүү дээ!

	— Үгүй гэдэг ч мэдээж. Гэвч энэ бол бидний эсрэг тэмцэж байгаа хүмүүсийн сэтгэлийг өөд нь өргөж болох юм. Биднийг энэ дайнд ямар ч бодлогогүй оруулсан хүмүүст сургамж болно. Тэднийг гэмт хэрэгтэн гэж тооцож байгаа хүмүүс байдаг юм байна гэдгийг ойлгуулах болно. Тиймээс тэд өөрсдийнхөө хийсэн зүйлд хариуцлага хүлээнэ.

	Үүнийгээ маш итгэлтэй сүрлэг хэлсэн учир Генри хариулах юмгүй болсон мэт толгой унжуулав. Энэ үед Кейт гараа өргөлөө.

	— Уучлаарай багш аа! Би хэнд ч саад болохгүйг бодсон боловч явахаас аргагүй болов гэв.

	Генри цагаа харснаа, семинарын цаг аль хэдийн өнгөрснийг мэдэв.

	— Сайн байна. Энэ яриагаа дараачийн семинар дээр үргэлжлүүлнэ гэж Генри хэллээ.

	Энэ үдэш гэртээ ирээд Генри Луизаг зочдын өрөөнд байхад нь тааралдав. Мэнд амраа мэдэлцээд Луиза аавыгаа хэрхэн мартини дарс хундагалахыг харав.

	— Чи уухгүй юу?

	— Үгүй, баярлалаа гэж их эгдүүтэй дуугараад Генрийг эвгүйцүүлсэн авч, тоосон царай гаргасангүй. Дээрээс нь вермут дарс ердийн хэмжээгээр хийж сэгсэрснээ аягаа дүүргэв. Дараа нь өрөөнийхөө нөгөө буланд очоод зөөлөн сандалд сууж «Нью-Йорк ревью оф букс» сонин авч ганцаараа байгаа мэт суув.

	Харин Луизад ном байгаагүй учир уйтгарлаж, аавтайгаа үг сөрөлцөхийг завдан суув. Гэнэт

	— Би энэ Фишер эмчтэй зууралддагаа болилоо гэв. Генри толгойгоо ч өндийлгөлгүй:

	— Сайн байна. Ээж чинь хаа байна? гэлээ.

	— Кларкийнхан руу явсан.

	Генри толгой дохив.

	— Ээж Лаурад санаа нь зовоод байгаа юм.

	— Яагаад?

	— Мэдэхгүй. Лаура бүтэн өдөр гэртээ ирээгүй. Гэхдээ энэ нь гол биш. Ээж Лаураг сүүлийн үед нэг л хачин байдалтай байхыг нь анзаарсан байна. Гэрээсээ ч их хол явдаг болсон. Харин хатагтай Кларк Эддийг манайх руу яваад байна гэж бас бодсон гэнэ.

	— Тэд чинь хаа явдаг улс вэ? гэж Генри асуув.

	— Хэн ч мэдэхгүй байгаа юм. Ээж Кларкийнханд очиж жаал зугаа юм сонсъё гээд явсан.

	Генри сониноо дахин уншиж гарав.

	— Гэхдээ би хэнийд байгааг нь таамаглаж байна хэмээн Луиза аавынхаа сонирхлыг татахын тулд хэлэв.

	— Хаана байгаа гэж?

	— Яах вэ дээ, энд нэг Бостоны сургуульд багшилдаг Тони гэж нэг залуу байдаг юм. Гэр нь Бостонд байдаг юм. Миний бодлоор тэнд л цугладаг байх.

	— Тэд нар яаж танилцчихдаг байна? гэж Генри асуув.

	Луиза мөрөө хавчсан боловч Генри дахин сэтгүүлээ уншаад эхэлсэн тул харсангүй. Асуултаа давтсангүй бодвол хариулт ч хүсээгүй бололтой.

	Луиза аавтайгаа ярилцаж болохгүй болохоор нь босож өрөөнөөс гарав. Хонгилд жаахан зогсож байснаа галын өрөө рүүгээ явав. Хөлөө дэвсэлмээр санагдсан нь анхны удаа ч биш, харин одоо бол... Эцэг нь ийм хайхрамжгүй байгаа нь... бүхэнд нэрмээс болов. Дахиад цонхоор үсэрсэн ч яах вэ гэсэн мэт!

	Хамгийн гол нь энд Кембрижид нэг ч найз нөхөдгүй байгаад л хамаг учир байна гэж бодогдов. Ийш тийшээ тарж яваагүй үлдсэн сургуулийн нь нөхөд одоо огт өөр амьдралаар амьдарцгааж байлаа... Үнэндээ бол Луиза л өөрөөр амьдарч байв. Дэнни тэвчихийн аргагүй ёсорхог болжээ. Харваас өөр нөхөдтэй болсон нь дээр шиг. Гэхдээ энэ бол харваас муу нөхөд гэдэг нь илт. Гэнэт Жулиусийн дүр сэтгэлд нь буухад өөрийнхөө хэрхэн шалдаа бууснаа санав.

	Гадаа хаалга дуугарч галын өрөөнд Лилиан орж ирэв. Царай нь шөвийж сэтгэлийн түгшүүрээс болоод ууртай юм шиг харагдана.

	— За яав, олов уу? гэж Луиза асуув.

	— Үгүй. Кларкийнхан ч гэсэн тэднийг хаа байгаа, хаашаа очдогийг мэдэхгүй байна.

	— Ээжээ, та дэмий юманд зовох юм даа. Одоо чинь арван таван настай залуус бүрэн насанд хүрсэнд тооцогддог шүү дээ гэж Луиза хэлэв.

	Лилиан ногоо цэвэрлэн хоол бэлдэж эхлэв.

	— Би Лаураг ирнэ гэж итгэж байна. Гэхдээ нэг л хачин болчхоод байгаа юм. Хүрч ирснээ л хий үзэгдэл мэт хэнд ч юу ч хэлэхгүй алга болчих юм. Тэгээд бас өнөөдрийнх шиг ийм хүйтэнд цув ч өмсөхгүй, ганцхан дан палаажтай явчихлаа. Ядаж нэхмэл цамцаа ч болов өмсдөг болоосой гэж Луиза хэлэв.

	— Тэр сойлтод л байна. Ердөө л тэр. Хүн тийм үедээ хүйтнийг огт хайхардаггүй юм.

	— «Сойлтод байна» гэдэг чинь юу гэсэн үг вэ?

	— Та чинь хар тамхи мэддэггүй юм уу?

	Лилиан дургүйцэн тургиад:

	— Та нар тиймэрхүү юмаар л эрхлэхгүй байвал зүгээр юм сан гэлээ.

	— Энэ чинь ямар ч хоргүй зүйл гэж итгэ ээж ээ. Харин архи тамхи бол илүү хортой.

	— Тэгж ч ярьдаг л даа. Гэхдээ тэрнээс ч дор юм олоод амсчхаагүй байгаа даа л гэж санаа зовж байна.

	Луиза хэсэг бодлогоширсноо гэнэт нэг зүйл санаж:

	— Ээж ээ, би түүний хаана очсоныг мэдэх юм шиг санагдаж байна. Яваад олох гээд үзье гэж хэллээ.

	Тэгж хэлээд хариу ч хүлээлгүй гэрээсээ гарч «фольксваген» машиндаа суув. Эргийн захаар Мемориал драйвийн хажуугаар өнгөрч Массачусетын зам руу эргээд, автомат хаалтад мөнгө хийж гарав. Хоёр миль орчим яваад Пруденшиал центрээс эсрэг зүгт өмнөд Бостон руу эргэж машинаа Уоррен авенюд нэг байшингийн өмнө зогсоов. Урьд нь нэг удаа Лаура энэ байшинд миний танил Тони суудаг юм гэж ярьж байсан ажээ.

	Нэгдүгээр давхрын цонхоор бүдэг ягаавтар гэрэл тусна. Луиза шатаар өгсөж гадна хаалганы нь хонхыг дарав. Хаалгаа онгойлгохыг нь хүлээн зогсох үедээ халцархай хүрэн хаалгыг нь ажиж хөгжмийн дуу гарахыг сонсов. Хаалгаа онгойлгохгүй болохоор нь дахин хонхдож, нэгдүгээр давхрын цонхоор шагайснаа шалан дээр хаясан гудас, хөлийг нь дээш харуулан тавьсан жижиг ширээ гэх мэт, танил байдлыг олж харав.

	Энд хэнтэй тааралдах бол гэсэндээ биш харин эргэн тойрны ядуусын хорооллынхноос айсандаа дотор нь хэсэг зуур хачин болов. Баян бүсгүйн ёсоор хувцасласан болохоор дээрэмдүүлэхээсээ айжээ. Гэтэл энэ үед хаалга онгойж дунд зэргийн насны саарал царайтай, улбар шар үстэй залуу гарч ирэв.

	— Тони энд амьдардаг уу? гэж Луиза асуув.

	Эрэгтэй хөмсгөө өргөн, яагаад таны асуултад хариулах ёстой байдаг бил ээ гэсэн мэт харав.

	— Би Лаурагийн эгч Луиза байна.

	— Өө тийм үү? Ор, ор гээд билет юм уу, эсвэл гишүүний үнэмлэх үзүүлсэн шалгагч шиг хажуу тийш болоод түүнийг оруулж:

	— Дээр байгаа, хэт хүртсэн дээ гэв.

	— Юуг? гэж Луиза гайхан асуув.

	— ЛСД гэж Тони хариулав.

	Луиза толгой дохив. Луиза өөрөө хэзээ ч энэ мансууруулах бодисыг хэрэглэж үзээгүй боловч Жесон гэнэт санаанд нь орж хүний төлөө санаа тавимаар санагдав.

	Луиза нарийхан шатаар өгсөж явахад бүх байшинд тэр аяараа гүгэл тамхины үнэр ханхална. Ялангуяа хоёрдугаар давхрын Тонийг даган орсон өрөөнөөс маш их ханхалж байлаа. Өрөөнд зогсох нь зогсож, суух нь сууж байсан тав зургаан хүнийг бүдэг ягаан гэрэлд Луиза шууд таньж чадсангүй. Тэд их бага янз бүрийн хэмжээгээр мансууруулах бодист хордож, зарим нэг нь учир утгагүй юм ярьж, нөгөө хэсэг нь чийдэнгийн доорх зургуудыг мансуурсандаа хий юм болгон гөлийж сууна. Бүдэг гэрэлд дасаад ирэх үедээ Лаурагийн найз Эддийг олж харав. Тэр нь өрөөний буланд нэгэн хэвийн хөгжимд ганцаараа санжганан дотуур гадуур өмдөө хөлдөө чирчихсэн зогсож байв.

	Тэдний дунд Лаураг ололгүй Эддигээс хаана байгааг асуув. Энэхүү хивс дэвсээгүй өрөөнд хөгжмийн дуу маш чанга тул хашхирч ярив. Эдди хэчнээн хашхирлаа ч огт сонсохгүй бололтой хоосон инээмсэглэнэ. Луиза хоёр гараараа хацрыг нь хавчин өөр лүүгээ татаад:

	— Чөтгөр чамайг аваг гэж Лаура хаана байна хэмээн хашхирахад арван зургаан настай сайх залуу дүйнгэтэн инээгээд:

	— Сайхан эмэгтэй хэмээн шивгэнээд царайд нь таашаал илрэв.

	Луизад гэрийн эзэн дөхөн ирэв.

	— Лаура дээд өрөөнд байгаа. Дэндүү их татсан болохоор дээш нь оруулсан.

	— Хааш нь гэж Луиза хашхирав.

	Тони гуйвсаар өрөөнөөс гарч Луизаг дуудав. Луиза дагалдан явж жижигхэн өрөөнд оров. Тэнд овоолсон цэрэг хөнжил дунд Лаура хэвтэж байв. Лилианы хэлж байснаар тэр ганцхан дан палаажтай хэвтэж байсан хэр нь огт даарсан шинжгүй харагдана. Палаажны нь хормой сөхөгдөж нарийхан хөл нь нүцгэрчээ. Хана руу хараад хөнжлөөс зуурчээ.

	Луиза түүний дэргэд өвдөглөн суув.

	— Лаура! Бие муу байна уу? гэж асуув.

	Лаура юу ч хариулсангүй зөвхөн нүдээ өөр тийш шилжүүлж дахин нэг цэг рүү гөлрөв. Луиза нүдийг нь хараад ухаангүй байгааг мэдэв.

	— Гэртээ харья, гэртээ харья гэж Луиза дүүгийнхээ гараас барин хэлэв.

	Лаура хананаас жаахан хөндийрсөн нь эргүүлэх боломжгүй болов. Гэтэл дараа нь үхтлээ шархадсан амьтан мэт дуугарснаа эргэж түрүүчийн байдалдаа ороод толгойгоороо хэд дахин хана мөргөв.

	— Гэртээ харья хэмээн Луиза гуйлаа.

	Түүний ард зогсож байсан Тони:

	— Хүүе ийм байдалтай байхад нь гэртээ аваачиж болохгүй гэлээ.

	— Тэгвэл чи надад юу хий гэж зөвлөмөөр байна. Эсвэл эмч дуудах гээ юү?

	— Бүү сандар. Энэ чинь анх удаагаа ийм болж байгаа юм биш!

	— Олон удаа ийм болсон уу?

	— Үгүй, гэхдээ энэ бол дажгүй. Хараарай.

	— Хэзээ?

	— Хоёр гурван цагийн дараа.

	— Хоёр гурав гэнэ ээ?

	— Хүлээж байгаад аяндаа үзээрэй.

	— За ийм байна. Энд үлдээмээргүй байна гэснээ Луиза хөнжил авч Лаурагийн мөрөн дээгүүр хучив.

	— Ийм байхад нь гэртээ аваачиж болохгүй. Эцэг эх чинь цагдаа дуудчихна гэж Тони хөдөлгөөнгүй зогссон хэвээр хэлэв.

	— За яах вэ би гэртээ аваачихаа больё. Харин энд үлдээж болохгүй.

	Тони хажуу тийш болов. Харваас айсан байлаа. Лаура энэ үед ёолов.

	Шатаар бууж явах үедээ:

	— Би энд цоожлохоос өөр аргагүй байсан юм. Охид хэтрүүлчихсэн үед юу ч болж болно шүү дээ! гэж хэлэв.

	— Эдди яасан бэ? гэж Луиза асуув.

	— Тэр ч яах вэ. Өөрийнхөөрөө цэнгэж байгаа юм гэж Тони инээмсэглэн хэлэв.

	— Тэгвэл Лаура тамхи татсан хойноо яаж цэнгэдэг вэ? гэж асуув.

	— Дуу дуулдаг.

	Луиза дүүгээ хажуудаа суулгаад чухам хаана очихоо мэдэхгүй Кембрижийн зүг хөдлөв. Одоо Лаура түрүүчийнхээсээ арай бага зовж явах шиг, гудамжаар өнгөрөх үедээ гэрлийн урсгалыг харж байв. Луиза өөрөө ч бас гэртээ очихгүй нь дээр гэж бодов. Фишер эмч санаанд нь оровч түүний хөвөрсөн яриа ямар тус болох бил ээ дээ? Лаураг гэртээ очъё гэхэд нь хоёулхнаа юм даа гэж цааргалав. Энэ үед Жулиусийг санав. Элм гудамж дахь хаягийг нь санаж Кембрижээр цааш явав. Гэхдээ Жулиус чухам яаж туслахад таамаг байсангүй.

	Элм гудамжинд очоод ортол Жулиус хаалгаа онгойлгов. Луизаг гэнэт хараад жаахан сандрах шиг болсонд тайвшруулахаар:

	— Битгий зов. Би Лаурагаас болоод, дүү охиноосоо болоод ирлээ. Машинд байгаа гэв.

	— Яасан бэ?

	— ЛСД хэт хэрэглэчихжээ.

	— Бурхан минь хэмээн Жулиус дуу алдав.

	Машин руу очиж Луизагийн тусламжтайгаар түүнийг гэртээ оруулав. Унтлагын өрөөн дэх орон дээр тавихад өрөвдөлтэйеэ ёолж толгойгоороо хана мөргөж гарав. Гэвч аажим тайвшруултал, тэрээр чимээгүйхэн нүдээ бүлтийлгээд тааз ширтэн хэвтэв. Луиза Жулиус хоёр түүнийг хөнжлөөр хучаад өөрсдөө зочдын өрөөнд орцгоов.

	— Эмч дуудах юм сан гэж Жулиус хэлэв.

	— Үгүй. Хэрэггүй. Тэгээд ч эмч юу ч хийж чадахгүй. Ухаан ортол нь л харах хэрэгтэй байна гэж Луиза хэлэв.

	— Дээр л гэж байгаа юм бол таныхаар болог дээ гэж Жулиус хэллээ.

	Хоёулхнаа хэсэг дуугүй суув. Луиза сүүлчийн уулзалтынхаа тухай бодож тэрнээсээ болоод жаахан эвгүйрхэж суулаа.

	— Би танд төвөг учруулж, их зовж байна гэж Луизаг хэлэхэд,

	— Боль доо, бид чинь хуучин найзууд, тийм биз дээ гээд хөгжилтэй юм шиг мөртөө егөөтэй инээмсэглэхэд Луиза бас инээмсэглэснээ уйлав.

	— За боль доо боль гэж Жулиус хэлсэн ч тайтгаруулах гэж оролдсонгүй, галын өрөө рүүгээ кофе чанахаар явав. Дараа нь кофе авчирч өгөөд мөрөөр нь тэвэрч бүхнийг өөртөө ийм ойр тусгах хэрэггүй гэлээ.

	Луиза тайвширч кофе уугаад асуусан нь:

	— Би гэр лүүгээ утасдвал болох уу?

	— Бололгүй яах вэ. Тэдэнд юу гэж хэлэх гээ вэ? гэж Жулиус асуув.

	— Өөрөө ч мэдэхгүй байна. Бүх юм хэвийн байна гэдэг юм бил үү дээ.

	Генри утсаа авлаа. Луиза аавдаа Лаура надтай нэг найзындаа хамт байна, өглөө болгоно гэлээ. Генри үүнийг нь болох л ёстой юм шиг зөвшөөртөл Луиза дахин юу ч тайлбарласангүй утсаа тавив.

	Дараа нь юм идмээр байна гэхэд Жулиус явж хэрчсэн шницель олж ирэв. Хамт хооллоцгоож, телевизор жаахан харж байгаад арван нэгэн цагт Луиза Лаурагийн дэргэд унтахаар хэвтэж, Жулиус зочдын өрөөн дэх дэртэй диван дээрээ хэвтлээ.

	Луиза Лаура хоёр өглөө сэрэнгүүтээ кофе, гахайн утсан махны үнэр авав. Галын өрөөнд орохдоо аль, аль нь санаа нь зовжээ.

	— Чиний бие сайн уу? гэж Жулиус Лаурад хандан асуув.

	Лаура асуултыг нь сайн ойлгож авах гэсэн мэт удаан нэвт шувт ширтэж байснаа:

	— Зүв зүгээр гээд ширээний ард суув.

	Бүсгүйчүүд хувцастайгаа унтсан болохоор палааж нь үрчийж, ядарсан царайтай байсан ч Лаура бүрэн зүв зүгээр болсон байв. Луиза дүүгээ ийнхүү зүв зүгээр болсонд ихэд баярлав.

	— Та хоёр юу идмээр байна. Өндөг үү, кофе юу? гэж Жулиус плиткийнхээ дэргэд зогсон асуулаа.

	— Баярлалаа... кофе ууя гэж Луиза хэлэв.

	— Би бол өндөг, бас өөр юм идмээр байна гэж. Лаура хэллээ.

	— Тэгвэл энэ өндгийг гахайн утсан махтай ид. Чи одоо тэнхрэх хэрэгтэй.

	Ингээд тэд нэлээн тухтай хооллохоор сууцгаав. Эхлээд хэн нь ч урьд шөнийн явдлыг ярьсангүй. Харин хооллож дуусаад кофегоо талд нь оруулж байх үедээ Жулиус Лаура руу харж:

	— Урьд шөнө танд их хэцүү байсан уу? гэж асуув. Лаура аман дахиа залгих зуураа толгой дохиж:

	— Тэгсэн.

	— Би л таны оронд байсан бол дахин ийм зүйлээр зугаа болгохгүй гэж ахын ёсоор сургамжлахад,

	— Зүйтэй Лаура, би ч гэсэн чамд үүнийг дахин бүү хэрэглэ гэж зөвлөмөөр байна. Аюултай эд шүү! гэж Луиза дэмжив.

	Лаура дахин толгой дохив.

	— Би мэднэ, би зүгээр л... гэхдээ нэг л удаа үзье гэж бодсон юм.

	— Мэдлээ гэж Жулиус хэлэв.

	— Гэхдээ анх удаа их таатай байсан.

	— Энэ чинь бодит байдлаас хөндийрүүлдэг болохоороо тайтгаруулах мэт байгаа юм. Гэхдээ хуурамч үзэгдэл. Үнэн хэрэг дээрээ юунаас ч аврахгүй. Энэ чинь нэгмөсөн галзуурал биш ч түр галзуурлын дор нуугдах гэсэн хэрэг. Миний бодлоор арай ухаанаа тавиагүй юм шиг байна.

	— Үгүй ухаан тавиагүй гэхдээ үе үе ингээгүй дээ харамсдаг юм.

	— Тэр шиг амархан юм байхгүй. Чи марихуан, ЛСД, эр эмийн явдал эсвэл өөр ямар нэгэн юмаар өөрийгөө галзууруулъя гэж бодож байгаа бол таныг барьж тогтоох юу ч байхгүй биз гэж Жулиус хэлэв.

	— Үгүй, би үүнийг хүсэхгүй, гэхдээ... гэхдээ...

	— Би ойлгож байна гэж Луиза хэлэнгээ Жулиус руу эргэн хараад:

	— Зүгээр л хааяа сэтгэл дотор их муухай байдаг. Өөрийгөө жаргалгүйд бодож өөрөө өөртөө тэсвэрлэшгүй болоод ирэхэд хамаг дотроо гадагш нь эргүүлчихмээр болдог... Ямар ч гэсэн амиа хорлосноос түр ч болов мансуурах нь дээр байдаг гэв.

	— Тэгэлгүй яах вэ. Харин дараа нь ямар ч гэсэн энэ үүлэн дээрх өндөрлөгөөсөө бууж ирэх л болно шүү дээ. Тэнд байх хооронд чинь амьдрал өчүүхэн ч дээрдэхгүй. Аягүй бол дор ч байж мэднэ гэж Жулиус хэлэв.

	— Үнэн шүү гэж Лаура хэллээ.

	— Тэгэхээр биеэ барьж, хүлээж чаддаг байж, чадал хүрэх зүйлээ сайн сайхан болгохын төлөө чармайх хэрэгтэй байх нь ээ гэж Жулиус хэлэв.

	— Гэвч энэ чинь дэндүү том юм. Жишээлбэл дайныг хэлж байна л даа хэмээн Лаура хэллээ.

	— Ямар ч л байсан толгойгоо гээх хэрэггүй. Юу чадахаа хийгээд л ухаантай байх ёстой гэж Жулиус хэлэв.

	— Таны зөв байх л даа гэж Лаура хэлэв.

	— Амьдралд сайн сайхан юм их бий, тэрий нь олж чаддаг байх хэрэгтэй. Хайр, эхийн сэтгэл, ном, хөгжим, уран зураг, сайхан мөрөөдөл гээд л. Бид өөрсдөө энэ бүгдийг орхидог тал бий. Тэгээд ч манай Америкт олон зүйл хэвийн бус байдаг. Сайн сайхан юм ч байдаг, түүнийг олж чаддаг байх хэрэгтэй гэж Жулиус ярив.

	— Би зөвшөөрч байна гээд Лаура инээмсэглэн босов.

	— Чи явах нь уу? гэж Луиза асуув.

	— Тэгье. Явъя даа. Очиж Эдди ямар байгааг үзмээр байна гэж Лаура хариулав.

	— За яах вэ, би ч бас хамт явъя гэж Луиза сандлаасаа босонгоо хэлэхэд,

	— Үгүй, хэрэггүй. Би зүв зүгээр гэж Лаура хэлэв.

	— Чи итгэлтэй байна уу? гэж Луизаг асуухад:

	— Тийм ээ. Би такси аваад явна гэв.

	— За яах вэ гэж Луиза хэлээд дахин суув.

	— Надад юу ч байгаагүй юү? гэж Лаураг асуухад,

	— Байгаагүй гэж Жулиус хариулав.

	— За яах вэ, баяртай гээд Жулиуст гараа өгөхөд босов.

	— Танд их баярлалаа гэж хэллээ.

	Жулиустэй хоёулхнаа үлдээд Луизад эвгүй санагдав. Тэр аягандаа үлдсэн хүйтэн кофег уулаа.

	— Би ч бас явъя даа гэж хэлэв.

	Жулиус ч мөн санаа нь зовсон байртай:

	— Та юундаа яараа вэ? гэж хэллээ.

	Хэсэг зуур хоёул дуугүй байснаа Жулиус:

	— Тэр яах ч үгүй байгаа даа, та юу гэж бодож байна? гэж асуув.

	Луиза мөрөө хавчив.

	— Би түүнд найдаж байна. Гэхдээ ер нь их сэтгэлийн хөдөлгөөнтэй охин доо.

	— Та бол үгүй гэж үү? хэмээн Жулиус инээмсэглэн асуув.

	— Байлгүй яах вэ гэж Луиза огцом хэлээд:

	— Надад энэ мансууруулагч сонирхолтой биш. Би өөр зүйл сонирхдог гэлээ.

	Жулиусийн царай улайж эвгүйцсэндээ инээмсэглэхээ болиод:

	— Хайр дурлал уу? гэж асуухад,

	— Боль доо. Би үүнийг чинь үзсэн юм гэж Луиза хэллээ.

	— Гэхдээ хайр сэтгэл огт өөр байж болно гэж Жулиусийг хэлэхэд,

	— Би энэ номлолыг ч сонссон юм байна гэв.

	— Болох л юм гээд Жулиус хөмсгөө зангидсанаа, бушуухан цонх руугаа харав.

	— Бүү уурлаарай. Манай гэрийнхэн нэг л биш. Манайд сэтгэлийн гажигтнууд дүүрэн. Бид сэтгэл зүрхний биш биеийн шаналгаатай байсан бол арьсан дээрээ толботой ч юм уу шар царайтай байх байсан биз... Харин толгой муу байхад гаднаасаа хараад танигддаггүй гэж Луиза хэлэв.

	— Ойлгомжтой гэж Жулиус хэлэв.

	— Та өөрөө үүнийг анзаараа биз дээ.

	— Та сэтгэл мэдрэлийн эмчид очдоггүй юм уу?

	— Очилгүй яах вэ гэж Луиза доогтой дуугарснаа:

	— Тэр эмч бас өөрөө над шиг болохоороо юу хийж чадах вэ дээ? Кембрижид энэ бол булчирхайн тахалтай адил элбэг. Бүх Америк даяар адилхан даа. Гэхдээ цөмөөрөө тийм биш нь мэдээж... Таныг харахад жишээлбэл ийм зовлонгүй бололтой гэв.

	— Та тэгж бодож байна уу? гэж Жулиус егөөдсөн янзтай асуув.

	Луиза царай руу нь анхааралтай ширтсэнээ:

	— Үгүй, миний бодлоор бол та зүгээр гэж Луиза хэлэв.

	— Яагаад тэр вэ? Та юу гэж бодож байна?

	— Мэдэхгүй. Та мексик хүн болохоор ч тэгж байж болох л юм.

	Жулиус яг ийм хариулт хүлээж байсан мэт тургиад:

	— Миний цусны тал хувь нь янки гэж тэр хариулав. Тийм л дээ. Гэхдээ таны цусны мексик тал нь үл халдах байдлыг хангаж байдаг юм байна. Чухамдаа гэвэл индиан цус холилдсон болохоор тэр. Та ч үнэндээ, би юу хийж байна, яах гэж байна, ямар хэрэгтэй юм бэ, би ер нь цааш яах бол, би ер нь азтай байна уу үгүй юү гэх мэт америк хүн бүрийн секунд бүрд өөрөө өөртөө тасралтгүй тавьдаг асуултыг асуудаггүй биз дээ? Та бол байгаагаараа л байдаг хүн. Яг ийм болохоор чинь би Лаураг нааш нь авчирсан байж болох юм гэв.

	Жулиусийг дуугарахгүй болохоор Лиуза эвгүйрхэв. 

	— Түүнийг нааш нь авчрахад та дургүйцээгүй биз?

	— Үгүй, би баяртай байсан.

	— Үнэхээр үү?

	— Үнэхээр.

	— Тэгвэл бид найзууд байж болох юм шив дээ? Та хүсэлгүй байсан ч гэсэн... Ер нь л...

	Жулиус инээмсэглэн:

	— Тэгэлгүй яах вэ. Бид найзууд байх болно гэв.

	— Тэгвэл надад өөрийнхөө тухай юм яриач?

	— Танд юу ярьдаг юм бил ээ дээ?

	— Юу ч яах вэ. Чи манай аавтай танил болохоор миний тухай зарим зүйлийг мэднэ шүү дээ. Харин би бол танай эцгийг... олон төрлийн ажилтай хүн гэж чи надад ярьсан.

	— Тийм ээ.

	— Одоо юу хийдэг вэ?

	— Нас барсан.

	— Нас барсан гэнэ ээ? Чи надад энэ тухай хэлээгүй шүү дээ.

	— Үгүй.

	— Чи надад яг л амьд юм шиг ярьсан.

	— Үгүй ээ, нас барсан.

	— Эрт үү?

	— Намайг дөрвөн настай байхад.

	— Хэцүү байсан биз дээ? хэмээн Луиза улиг болсон өрөвдөлт үгээ хуурамч янзаар дуугарсан нь эцэггүй байх гэдэг хэцүү гэдэгт итгээгүйнх ажээ.

	— Би ээжтэйгээ үлдсэн юм.

	— Ойлгож байна. 

	— Надад бас авга ах бий.

	— Тэр чинь юун хүн бэ?

	— Миний төлөө санаа тавьж байдаг хүн. Намайг эргэж ирдэг... Жил бүр миний төрсөн өдрөөр ирдэг юм.

	— Энд ойрхон суудаг уу?

	— Үгүй, Вашингтонд.

	— Тэгээд Альбукеркт жил бүр ирдэг үү?

	— Тийм ээ.

	— Сайн л ах юм даа.

	— Ээжид минь байшин авч өгсөн, миний суралцах мөнгийг ч төлдөг юм.

	— Тэгвэл чи авга ахдаа их өртэй хүн байх нь ээ?

	— Тийм ээ. Тэр байгаагүй сэн бол би наашаа ирж чадахгүй байсан.

	Луиза босов.

	— Би дахиад кофе чанах уу? гэж асуув.

	— Тэг л дээ гэж Жулиус хэлэв.

	Луиза кофены савыг авч усаар дүүргээд цахилгаан зуухан дээр тавьж буцлахыг нь хүлээн цааш харж зогсов.

	Жулиус нүүрээ илснээ хурууныхаа завсраар гоолиг биеийг нь ажив.

	— Тэр юмнаас болж... таныг юм бодохгүй гэдэгт итгэж байна... Та ойлгож байна уу?.. өөрийгөө таалсангүй гэж... бүү бодоорой гэж хэлэв.

	Луиза түүн рүү инээмсэглэн хараад,

	— Үгүй ээ юм бодохгүй. Энэ мэдээжээр арьсны үзлээс л болсон хэрэг гэлээ.

	Жулиусийг инээхэд нь дагаж инээв. Ус буцаллаа. Луиза аяганд нунтаг кофе хийгээд суув. Хоёулаа үг олдохоо больсон мэт дуугүй байгаа ч бие биеэсээ холдох хүсэлгүй байгаагаа ойлгов.

	— Таны авга ах лав ийм авьяаслаг дүүгээрээ бахархдаг байх даа? гэж Луиза хэллээ. Түүний царай бага зэрэг доогтой боловч эелдэг байв.

	— Тэр үүнд огт итгэдэггүй ч байж мэднэ.

	— Та тийм авьяаслаг биш байсан бол аав семинартаа авахгүй байсан биз.

	Жулиус мөрөө хавчисхийлгэн:

	— Гэхдээ чи семинараас тийм их юм сурахгүй л дээ гэж Луиза хэлэхэд дуу нь харамсах мэт дуулдав.

	— Би зөндөө юм сурсан шүү гэж Жулиус хэллээ.

	— Та нарт ямар нэг юм сургаж чадна гэж огт төсөөлөхгүй байна... Ямар нэг ашигтай зүйлд шүү гэв.

	— Яагаад үгүй гэж?

	— Яах вэ дээ, юу ч гэж хэлмээр юм... Найдваргүй ч гэх юм уу.

	— Ямар утгаар тэр вэ?

	— Хүний бодлыг л дамжуулж чадах байх. Тэрнээс биш өөрийн бодолгүй хүн.

	— Хүн бүхэн Карл Маркс байх албагүй шүү дээ!

	— Заавал агуу их хүн байх ёстой гэж ч хэлэхгүй л дээ, гэхдээ өөрийн зарчим байх ёстой биз дээ?

	— Аавд чинь байхгүй гэж үү?

	— Байхгүй. Цаанаа бол огт байхгүй хүн.

	— Тэгвэл чамд бий юу?

	Луиза түүн рүү анхааралтай харснаа:

	— Бас л байхгүй, гэхдээ би байлгахыг хүсдэг гэв. Жулиус харцаа буруулав.

	— Та түүнийг яаж бий болгоё гэж бодож байна вэ?

	— Би өөрөө ч мэдэхгүй л байна. Ямар нэг тийм юмтай хүний л тусламжтайгаар олдог байх даа.

	— Тэгвэл надад л бүү найдаарай гэж Жулиус инээн хэлэв. Луиза түүн рүү харсаар л байв.

	— Би чамд бий гэдгийг мэдэж байна. Харин чи надад өөрөө хэлэхийг хүсэхгүй байна.

	— Та энэ талаар Дэннигээс тусламж гуйвал дээр. Тэр чинь зарчмаар дүүрэн хүн гэж Жулиус хэлэв.

	— Дэнни юү? Би танина.

	— Чег алагдсаны дараа ямар байсныг та өөрөө харсан шүү дээ.

	— Харах нь ч харсан л даа. Гэхдээ энэ үед миний ухаанд огт өөр зүйл байсан, тийм биш гэж үү? гээд Луиза түүн рүү харж инээмсэглэхэд, Жулиус гэнэт бөхийн түүнийг үнсэв. Хэсэг зуур хамаг бие нь чангарснаа дахин өөрийн мэдэлгүй болов.

	Үнсэлдэхээ болиод Жулиус босов. Луиза толгойгоо гэдийлгэн сууж түүний дэргэд зогсоод хэсэг бие биеийгээ ширтэн харав. Дараа нь Луиза доош харж:

	— Би одоо явалгүй болохгүй нь гэлээ.

	Ингээд суудлаасаа босож Жулиус түүнийг хаалга хүртэл үдэв.

	Маргааш өглөө нь Луиза гэрээсээ гарч машиндаа суун Кембрижийн хөл хөдөлгөөн багатай район руу явж «фольксвагенаа» туулайн бөөрний сүүдэрт хучигдсан жижиг байшингийн өмнө зогсоов. Хаалгыг нь цохиж хэсэг хүлээзнэтэл тавь орчим насны туранхай эмэгтэй хаалгаа тайлж өглөө.

	— Сайн байна уу, хатагтай Глинкман? гэж Луиза хэлэв.

	Эмэгтэй түүн рүү дуугүйхэн харна.

	— Та намайг танихгүй байна уу? гэж Луизаг асуухад,

	— Луиза юу даа? гэв.

	— Тийм ээ.

	— Танилгүй яах вэ, танилаа гэж эмэгтэй хэлэв.

	— Би танаас Дэнни одоо хаана сууж байгааг асуух гэсэн юм.

	— Энд л сууж байгаа. Ор ор гэж хатагтай Глинкман хэлэв.

	Луиза доктор Глинкманы тамхины үнэрээр дүүрсэн бяцхан тохилог байшинд оров.

	— Бруно! Луиза ирлээ гэж хатагтай Глинкман кабинетын хаалган дээр очоод хэлснээ:

	— Очиж Брунотой мэндэл, би Дэннийг сэрж үү, үгүй юү гэдгийг хараад ирье гэж Луизад хэлэв.

	Луиза хоёр жилийн өмнө олон удаа ирж байсан өрөөний хаалгыг онгойлгоод өөрийнхөө байгааг мэдэгдэх гэж хаалган дээр зориуд чанга

	— Сайн байна уу, эмч ээ? гэж мэндлэв.

	Том биетэй, хар үстэй, хараагүй эрдэмтэн, эхнэрээсээ арай ах эмч Луиза руу эргэн хараад: — Луиза юу? гэв.

	— Яаж амьдарч байна даа? гэж Луиза асуув.

	— Би юу? Яах вэ дээ, хуучнаараа л. Харин чи? Чамтай уулзаагүй удлаа.

	— Би Калифорнийд байлаа.

	— Калифорнийд гэнэ ээ? Би үүнийг дуулсан гэж гунигтай дуугарсан нь бүгдийг мэдсэн бололтой.

	— Одоо би ажил эрж явна. Ингэхэд танд нарийн бичгийн дарга хэрэгтэй юу хэмээн Луиза асуув.

	— Би өөрөө мэддэг сэн бол байлгүй яах вэ гээд инээв.

	Луиза сандлынх нь хажууд хөглөрөн байгаа хараагүй хүмүүст зориулсан бөөн номыг харлаа.

	— Та чинь хуучнаараа л багшилж байгаа биз дээ?

	— Тийм ээ. Чадах ядахаараа л багшилж байна.

	— Их сайн байна.

	— Харин Дэнни аавын чинь семинарт явж байгаа... Дөнгөж хоёрдугаар курст явж байхад нь авчээ. Аав чинь их сайн хүн.

	— Дэннийг их ухаантай гэж цөмөөрөө хэлдэг юм гэж Луиза ярив.

	Луизагийн ард зогсоод цамцныхаа хормойг өмдөндөө хийх зуураа Дэнни:

	— За та нар боль доо гэв.

	— Дэнни чи юу? гэж Глинкман асуув.

	— Би байна аа аав аа, өөр хэн байх вэ дээ?

	— Луиза харж байна уу, би бас жаахан дүлийрч эхэлж байна.

	— Энэ худлаа аав аа гэж Дэнни хэлэхэд,

	— Тэгэлгүй яах вэ, худлаа гэж аав нь доогтой өгүүлэв.

	Дэннийн арзайсан үсийг харж байгаа Луиза:

	— Сэрээлээ гэж байгаа юм уу уучлаарай хэмээн хэлэв.

	— Манай энэ ухаантан жаахан эрт босдог сон бол илүү хол явж чадах хүн дээ гэж Глинкман хэллээ.

	— Уинстон Черчилль улсынхаа албан бичгүүдийг орондоо хэвтээд үздэг байсан юм гэж Дэнни хариулав.

	— Чи чинь Уинстон Черчиллийг дуурайдаг хүн үү? Би чамайг Че Геварыг дуурайдаг гэж бодсон юм.

	Дэннийн царай улайв.

	— Явж кофе уух уу? хэмээн Луизад хэлэв.

	— Чи манайд ирж байгаарай гэж Глинкман эмч түүнд хэлэв.

	— Та дургүйцэхгүй бол заавал ирнэ ээ гэж Луиза хэлэв.

	Ингээд Дэннийн араас дагаж галын өрөөнд нь оров. Дэннийн ээж дээшээ орсон юм уу, эсвэл өөр нэг тийш явсан бололтой.

	— Би өглөөний унд бэлдвэл болох уу? гэж Дэнни асуув.

	— За тэг, тэг гээд Луиза галын өрөөний нь сандалд суув.

	— Чи яаж амьдарч байна даа? гэж Дэнни түүнээс асуув.

	— Зүгээр.

	— Нээрэн үү?

	— Ямар ч л байсан өмнөхөөсөө дээр.

	— Би чамайг тэр Жесон гэгч залуутай будилсныг сонсоод их харамссан.

	— Зүгээр, энэ нь ч бараг дээр.

	— Яагаа вэ? Таараагүй юү?

	Луиза эргэн тойрноо нүд гүйлгэн хараад:

	— Таарсангүй. Танайд юу ч өөрчлөгдсөнгүй, ямар сайхан юм бэ гэж хэлэв.

	— Тийм ээ. Гаднаас харахад бүгд л хуучнаараа.

	— Гаднаас нь харахгүй бол?

	— Мэдэхгүй гээд Дэнни мөрөө хавчив.

	— Чи өөрөө өөр болоогүй гэж үү?

	— Би насаар арай ахмад болсон.

	— Энэ ч яах вэ, болох л ёстой зүйл. Харин чи хуучин үзлээ баримталж байгаа юу?

	— Ерөнхийдөө өөрчлөгдсөн.

	— Ойлгомжтой.

	— Чи ээж аавтайгаа хамт байна уу?

	— Янз бүр Бостонд байр авсан... Заримдаа ганцаараа баймаар, заримдаа ч үгүй юм.

	— Аа тийм үү гэж Дэнни хэлэв.

	— Чамайг хараад гайхдаг гэж Луизаг хэлэхэд,

	— Юугаараа?

	— Миний мэдэх бүх хүмүүсээс чи л ганцаараа ээж аавтайгаа хамт амьдарч, бас тэгээд огтхон ч муудалцахгүй, хэн нь ч галзуурчихгүй байх юм.

	— Бид ч гэсэн хааяа муудалцдаг л юм гэж Дэнни хэлэв.

	— Чи ерөөсөө эндээс явмаар санагдахгүй байна уу?

	— Явмаар л байна. Хамт амьдрах нь арай л хямд юм даа. Аавд минь ч таатай байдаг юм. Бид хоёр бүх л зүйлийн талаар ярилцдаг. Аав бусад хүнтэй адилгүй дээ.

	— Тийм ээ, хараагүй юм чинь.

	— Би тэр тухай яриагүй, зүгээр л бусдаас өөр хүн гэж боддог. Хэлэх юм их бий шүү.

	— Чи их азтай юм аа.

	Дэнни гахайн утсан мах дуртайяа идэж амтат шүүс уув.

	— Харин чиний аав гээд аман дахиа зажлан дуугүй болсноо:

	— Танай аавын бүх юм эсрэгээрээ болоод байдаг. Харин оролдлоготой хүн дээ гэв.

	— Юу оролдож байгаа гэж?

	— Юу хийх хэрэгтэйгээ.

	— Юу хийх хэрэгтэй юм бэ?

	Дэнни дахин амаараа дүүрэн чихчхээд кофе балгана.

	— Яах вэ дээ, тэр дэндүү их шинжлэх ухааны үзэл бодолд орооцолдчихоод ямар нэг үйл явдалд оролцдоггүй юм.

	— Яг тийм гэж Луиза харамсан дуугарснаа:

	— Тэр ямар ч өөрчлөлтийг хүсэхгүй байгаа болохоороо юу ч хийдэггүй юм. Харин яриа нь бол юуны ч үнэгүй шүү дээ гэв.

	— Чи ч бас яг ийм гэдгээ ойлгох хэрэгтэй гэж Дэнни анхааруулав.

	— Чиний зөв л дөө гэж Луиза зөвшөөрөв.

	— Чи бол жишээ нь юуг өөрчлөхийг хүсэж байна?

	— Өөрөө өөрийгөө... Ядахдаа өөрөө өөрөөсөө чөлөөлөгдөхийг хүснэ.

	— Зүйтэй, энэ бол чамд зайлшгүй хэрэгтэй гэж Дэнни хэлэв.

	— Би ямар нэг хорон санаатай биш мөртөө чухал юм хиймээр байна гээд Луиза кофе ууж суугаа Дэнни рүү харав.

	— Харин би бол үнэхээр зарим нэг чухал юм хийх зорилготой байгаа... Чи үүнийг хөөрүү сэтгэл гэж хэлэх байх гэж зовж байна.

	— Чухам юу тэр вэ? гэж Луиза асуув.

	— Тэмцэх.

	— Тэмцэх гэдэг сайхан хэрэг. Харин яаж, хэнтэй?

	— Бурхан минь үүнийг чи өөрөө л мэдэх хэрэг шүү дээ! Сонголт их байна. Эхлээд хэнийг ч юуг ч хамаагүй шилж авна, зөвхөн үүсгэх л хэрэгтэй.

	— Хувьсгал эхлүүлэх гэж үү?

	— Тийм ээ.

	— Би чамтай хамт шүү Дэнни!

	Дэнни кофетой аягаа амандаа барьсан чигээр түүн рүү хараад:

	— Чи итгэлтэй байна уу? гэв.

	— Тийм.

	— Би жинхэнэ юмны тухай ярьж байна шүү. Энэ бол зүрх муутай баян охидын сэтгэлийн хийрхэл биш.

	— Тийм ээ, тэгэлгүй яах вэ. Би ойлгож байна гэж Луиза шүлсээ залгингаа хэлэв.

	Дэнни аягаа тавиад цаг руу харлаа.

	— Ингэхэд чи ер нь яг цагаа олж иржээ.

	— Тийм үү?

	— Яагаад гэвэл гучин минутын дараа манай семинараас ганц нэг хүн ирж юу хийхээ зөвлөх юм.

	— Аав үүнийг мэдэх үү?

	— Үгүй, мэдэх ч ёсгүй.

	— Би юу ч хэлэхгүй.

	— Яасан ч болохгүй шүү!

	— Харин танай аав мэдэх үү?

	— Ерөнхийдөө гадарлана.

	— Тэр юу гэж байна?

	— Дургүй байгаа юм.

	— Яагаад?

	— Өөрийнх нь шалтгаан бий.

	Луиза дахин асуусангүй хүлээзнэв.

	— Тэр үүнийг аюултай гэж үзэж байгаа юм.

	— Миний бодлоор бол түүний зөв.

	— Тийм ээ. Бидний бодсон ажил маш аюултай. Маш чухал ажил учраас бид заавал хийх ёстой.

	Дэннийн хүлээж байсан семинарынх нь хоёр болох Элан Грей, Жулиус Тейт хоёр ирэв. Жулиус, Луизаг энд байхыг хараад Эланы адил гайхна. Дэнни Луизаг зөвлөгөөнд суулцуулъя гэхэд нь түүн рүү сэмхэн харав. Гэвч Луизаг оролцуулахгүй байх олигтой шалтаг хэн нь ч олсонгүй. Тэгээд ч Дэнни тэдэнд Луизатай гурван жил үерхэж байгаа тул бүрэн итгэж болно гэв.

	Дараа нь цөм дээшээ Дэннийн өрөөнд орж зарим нь орон дээр, зарим нь шалан дээрх хивсэн дээр, Дэнни өөрөө бичгийн ширээний дэргэдэх сандалд суув.

	— За эхлээрэй гэж Эланд хэлэв.

	Луиза руу итгэлгүйхэн харснаа Элан ярьж эхлэв.

	— Надад дараачийн зүйлүүд тодорхой байна. Бидэнд одоо хувьсгал яаж гардаг, яаж ялдаг нь аль хэдийн тодорхой болжээ. Тэгээд ч бид, дор хаяхад энд байгаа хүн бүр хувьсгалыг зөвхөн хүсээд зогсохгүй харин зайлшгүй хийх ёстой гэдгийг зөвшөөрч байна.

	— Тийм ээ, зөвшөөрч байна гэж Дэнни хэлэхэд, Жулиус дуугүй толгой дохив.

	— Тэр бол зөвхөн Америкт биш, харин империализмын эсрэг тэмцэлд оруулж буй хувь нэмрийн хувьд зайлшгүй юм гэж Элан үргэлжлүүлэн ярив.

	— Чи Вьетнамыг хэлж байна уу? гэж Луиза асуув.

	— Вьетнам, тэрчлэн өмнөд Америк, Африк... Америкийн капитал нэвтрэх боломжтой бүх л газарт нөлөөлж, буурай хөгжилтэй орнуудын байгалийн нөөц, ашигт малтмал, хямд төсөр ажиллах хүч гэх мэтийн зүйлийг завшихыг эрмэлзэж байна. Ингээд бид гурав, үнэндээ бид дөрөв улс төрийг, шинжлэх ухааны хувьд хийсвэр судлахын оронд тодорхой улс төрийн явуулга хийх гэж байна. Өөрөөр хэлбэл бид өөрсдийгөө түүхэн материаллаг процессын хэсэг гэж үзэж байна.

	Сонсож байсан гурав нь зөвшөөрөн толгой дохив.

	— Давтан хэлэхэд бид хувьсгал яаж үүсдэг, яаж ялдгийг Мао, Кастро нар юу хийснийг үзсэн. Бид Мао, Че, Кастро, Зиапа, Режи Дэбре нараас яаж хийсэн тухай бичсэнийг уншсан. Биднээс шаардагдаж байгаа юм гэвэл тэдний туршлагыг стратеги тактик болгон манай нөхцөлд зохицуулан өөрчлөх хэрэгтэй.

	Элан аяархан, тодорхой, түгдрэлгүй ярьж арай залуухан гурав нь маш анхааралтай сонсож байв.

	— Мао, Кастро нарын тариачдын партизаны дайн нь манай оронд хотын партизаны дайн болно. Хотын ядуурал нь бидний загасаа барих талбар болно. Хөдөө аж ахуйн орны тариачдаас ялгаатай. Бостон, Чикаго, Нью-Йоркийн гудамжнууд Сьерра-Маэструг орлох болно.

	— Чи тэгээд хотын партизанууд, Кастро өөрийн Сьеррад байсан шиг ажрахгүй гэж бодож байна уу? хэмээн Жулиус асуухад,

	— Тийм ээ. Тэгж бодож байна. Ард түмний итгэлийг авч чадвал шүү дээ. Мафийг аваад үз л дээ! Энэхүү хүний юмаар хүүдгэнэгч нийгэмлэг хүртэл жишимгүй байгаа явдал бол италид америкийн ядуу байдал тэднийг ойлгодог, АНУ-ын засгийн газраас илүү тэдэнд ямар нэг талаар итгэдэгт байна.

	— Энэ ч мэдэгдэхүйц үндэслэлтэй юм шүү гэж Жулиус хэлэв.

	— Негрүүд өөрсдийнхөө гэмт хэрэгтнийг хэзээ ч цагаан арьстан цагдаад барьж өгдөггүйтэй адил юм гэж Элан хэлэв.

	— Негрүүд бол манай нийгмийн ёстой жинхэнэ гайдаа гарсан хүмүүс болжээ. Тэд хувьсгалт оролцох ёсгүй гэж үү? хэмээн Жулиус асуув.

	Элан Дэнни рүү хараад:

	— Мэдэхгүй гэж хэлэв.

	— Өөрөөр хэлбэл Сэм бидэнтэй хамт энд байх ёсгүй гэж үү?

	— Мэдэхгүй юм. Чи байх ёстой гэж үзэж байна уу? гэж Элан хэлэв.

	— Үгүй байхын шалтгаан алга.

	— Негрүүд одоогоор арьсны дээрэнгүй үзэлд автаад байна. Тийм учраас тэд одоо ямар ч өөр арьстантай эвсэн нэгдэхгүй аль хэдийн өөрсдийгөө тэднээр удирдуулахаа больсон юм гэв.

	— Манай нийгэмд цагаан арьстан тэргүүлэх байдалтай байдаг гэдгийг бид зөвшөөрөхгүй байхын аргагүй гэж Элан хэлэв.

	Маргаангүй зөв гэж Жулиус дэмжив.

	— Ихэнх негрүүд, Сэм ч мөн ялгаагүй ангийн ялгааг арьс өнгөний ялгаа л гэж үзэж байгаа.

	— Үнэн хэрэг дээрээ бол эсрэгээрээ зөв юм. Бүх л арьс өнгөний үзлийн асуудлын үндэс нь ангийн асуудал гэж Дэнни хэллээ.

	— Чухам үүнийг зөвшөөрч байна. Миний бодлоор бол хүн бүр үүнийг улс төрийн хувьсгалын үндэс гэж үзэх ёстой гэж Жулиус хэлэв.

	— Тийм ээ. Боолчуудын бослого гэж үзсэнээс дээр юм. Чиний зөв гэж Элан дуугарлаа.

	Луиза Дэннийн орон дээр тухтай сууж аваад:

	— Би сайн ойлгохгүй байна. Юунаас болж энэ бүгд үүсдэг юм бэ? гэж асуув.

	— Энэ чинь гол асуудал. Яг л үүнийг бид хэлэлцэх ёстой гэж Элан хэлээд хуруугаа атгана.

	— Хувьсгалын явц нь хувьсгалын тохироогоор бүрэлддэг. Товчхон хэлбэл шалтгаан байгаагаас үр дагавар гарч ирдэг. Бид сэтгэгч амьтад болохоороо өөрсдийнхөө үйл явдлыг дүгнэж үздэг. Нэг талаас хувьсгал гэнэтийн дэлбэрэлт байдаг, нөгөө талаас молекулууд ухамсартай үйлдэл хийх учир өөрийн үүргийг биелүүлэхгүй байж болно гэж Дэнни хэлэв.

	— Ямар янзаар тэр вэ? гэж Жулиус асуув.

	— Маш хялбархан, нэг бол хулчгараасаа, нэг бол залхуугаасаа болно.

	— За яах вэ, та нар энэ бүхнийг даван туулж, өөрсдийн гүйцэтгэх үүргийг ойлгохын тулд нийгмийн хөгжлийн процессыг ухаараг л дээ, тэгээд анхны цохилт хэн рүү чиглэх вэ?

	— Өөрөөр хэлбэл хувьсгалт ажиллагааг гэж Луиза тодруулан асуув.

	— Тийм ээ, хувьсгалт ажиллагаа. Үйл ажиллагааны маань хувьсгалт чанар ойлгомжтой байвал зайлшгүй үр дүн нь нэг их чухал биш, объект нь тохиолдлын ч байж болох юм.

	— Би нэг юм ойлгохгүй байна гэж Луизаг хэлэхэд,

	— Ямарваа нэг зүйлийг ингэж харж сур: Та, эсвэл би, эсвэл Жулиус, эсвэл Дэнни, эсвэл бид хамтаараа одоохондоо хувьсгалыг өөрийнхөө хүчээр гаргана гэж тооцоолж болохгүй. Нөгөө талаас бид Америкт суугаа хүн бүрийг хувьсгал зайлшгүй гэдэгт итгэтэл хүлээж чадахгүй. Тэгэхээр бид яах ёстой болж байна? Иймд энэ хэргийг өчүүхэн ч болов урагш хөдөлгөхийн тулд юу ч хийсэн болно гэж Элан хэлэв.

	— Ойлголоо.

	— Тэгвэл гол асуудал маань чухам юу хийх вэ гэдэгт байх шив? гэж Жулиус асуув.

	— Энэ нь ердийн нэг зүйл байх ёсгүй. Гарвардын талбайг тойрч уриа хашхирах нь ухаангүй хэрэг. Бидэнд хувьсгал хэрэгтэй гэж Дэнни хэллээ.

	— Санал нийлж байна гэж Жулиус дэмжив.

	— Би хувьдаа энийг засгийн газраас Вьетнамд явуулж буй дайнтай холбогдуулан үзмээр байна гэж Элан хэлэв.

	— Би ч мөн адил гэж Дэнни дуугарав.

	Луиза бодлогоширсон царайтай сууж байтал Элан түүн рүү эргэн харж өөрийнхөө бодлогыг тайлбарлахыг оролдов.

	— Бид огтхон ч тоглох гээгүй байна гэдгээ тэдэнд үзүүлэх ёстой. Энэ удаагийн хэрэг үнэхээр болох ёстой бөгөөд тэдэнд энэ нь реформистуудын савангийн хөөс биш юм гэдгийг үзүүлнэ.

	— Энэ бол тэдэнд өр төлөөс нь болно гэж Жулиус хэллээ.

	— Та нар хүн алах гэж бодоо юу? гэж Луизаг асуухад,

	— Тийм ээ. Бид хүн алдаг хүмүүсийг л ална гэж Элан хариулав.

	— Тэгвэл цэргийг алах уу?

	— Тэд бол ердөө л шатрын хүү л гэсэн үг. Харин бид хаанд нь цохилт өгөх ёстой.

	— Чи Жонсонд гэж хэлэх гээ юү? гэж Луизаг асуухад:

	— Тийм ээ гэв.

	Хэсэг дуугүй болцгоов.

	— Чи яагаад ч түүнд ойртож чадахгүй гэж Жулиус хэлэв.

	— Освальд, Кеннедид хангалттай зайнд дөхөж очсон гэж Дэнни хариулав.

	— Тийм ээ. Гэхдээ үүнээс хойш тэд маш болгоомжтой болсон. Жонсон баахан эрэгтэйчүүдээр хамгаалуулаад хуягт машинд сууж явдаг болсон.

	— Би ч бас Жулиустэй нэг саналтай байна гэж Элан хэлэв.

	— Бидний явуулга заавал амжилттай болох ёстой. Сөнөх аюул байгаа юм бол энэ хэргийг бүр огт хийхгүй байсан нь дээр.

	— Энэ ч эргэлзээгүй гэж Дэнни хэлэв.

	— Хийсвэр сэтгэхэд анхны цохилтын бай нь Жонсон болох ёстой. Энэ бол өөрөө аяндаа гарч ирж буй асуудал. Ийм учраас бидний сонголт түүн дээр байхад амжилт олох найдвар багасна.

	Дэнни мөрөө хавчаад:

	— Тэгж таарна гэв.

	— Бидэнд хэн хэрэгтэй гэж та нар бодож байна? гэж Элан асуугаад:

	— Бидэнд ангийн дайсны бүх шинжийг тусгасан хүн хэрэгтэй. Уоллес мэтийн тосгоноос гарч ирсэн хүн хэрэггүй. Буу зэвсэг хангинуулсан генерал ч хэрэггүй, харин засгийн газраас жинхэнэ капиталист хэрэгтэй. Тэгэхдээ хэн нэгний нь дохиогоор ажиллагч баримал хэрэггүй. Ухаан муутай амьтан юу хийж байгаагаа бүрэн ойлгосон далайн чанадад, өөрийн орны дотор эрх чөлөөг хязгаарлан империалист дайн өдөөж буйгаа ухамсарласан хүн хэрэгтэй.

	— Чи тэгвэл бидэнд Лафлины маягийн хүн хэрэгтэй гэх гээ юү? гэж Луиза асуув.

	Элан бодлогошрон хэсэг тээнэгэлзсэнийхээ эцэст:

	— Тийм ээ, Лафлин шиг л хүн гэв.

	Глинкманыхаас Луиза Жулиус хоёр хамт гарав.

	— Чамайг хүргэж өгөх үү? гэж Луиза асуув.

	— Баярлалаа, хүргээд өг гээд машинд нь орж суув.

	— Хаашаа?

	— Хаашаа ч хамаагүй...

	— Чи гэртээ харих юм уу, эсвэл өөр тийшээ явах юм уу?

	— Номын санд очдог юм бил үү дээ.

	— Чи юм идмээр байна уу?

	— Муугүй л юм сан.

	— Тэгвэл хачиртай талх идэцгээе.

	Луиза Гарвардын талбайн зүг явлаа. Хоёул хэсэг дуугүй явснаа Луиза:

	— Чи намайг тэнд хараад нэг их ойшоохгүй байх шиг надад санагдсан гэв.

	— Хэзээ?

	— Дэннийнд байхад.

	Жулиус мөрөө хавчсанаа:

	— Яах вэ дээ... гэтэл,

	— За тэгээд... гэв.

	— Би чамайг энэ бүхэнд орооцолдоосой гэж огт хүсэхгүй байна.

	Луиза хөмсгөө зангидан:

	— Эмэгтэй хүний ажил биш гэж үү? гэв.

	— Тийм ээ. Эмэгтэй хүний ажил биш гээд Жулиус цонхоор гудамж руу харав.

	— Боль доо чи...

	— За яах вэ, яах вэ. Ойлгож байна. Тайлбарлахын хэрэггүй. Миний хийж чадах юмыг чи ч хийж чадна, бүр илүү ч чадна гээд аргадангуйгаар гарыг нь илэв.

	— Бууны гох дарж чаддаг байхын тулд заавал булиа залуу байх албагүй гэж Луиза хэлэв.

	— Мэдээжээр үгүй л дээ. Зөвхөн биеэ барьж чаддаг байх хэрэгтэй.

	— Биеэ барьж чаддаг, өөртөө итгэлтэй, цэгцтэй байх.

	— Яг үнэн.

	— Би тийм биш гэж үү?

	— Би мэдэхгүй байна. Ямар ч гэсэн чиний чадахгүй гэдэгт санаа зовоохгүй. Харин чи ийм юм хийх ёсгүй гэж бодох юм.

	— Чөтгөр аваг, яагаад тэр бил ээ? Энэ бүгд чинь та нарын адил дургүйг минь хүргээд байна.

	— Тийм ээ, гэвч чамд коммунист хувьсгалыг мөрөөдөх. Тэгээд бас Лафлиныг алах шалтгаан байхгүй. Лафлин танайхны найз биз дээ?

	— Харин би анх удаагаа амиа бодсон үзлээсээ салах гэж байж ч болох юм.

	— Болох л юм гэж Жулиус мөн давтав.

	— Хувьсгалыг мөрөөдсөн хүн нь заавал нэг зовж зүдэрсэн негр ч юм уу, эсвэл мексик хүн байх албагүй гэж би бодож байна. Тийм биш гэж үү?

	— Тийм ээ, гэж Жулиус яаран зөвшөөрөв.

	— Тэгвэл юу нь болохгүй байна?

	Жулиус санаа алдсанаа:

	— За яах вэ больё гэж хэлээд дуугүй байзнаснаа:

	— Магадгүй би зүгээр л чамд ямар нэг муу юм бүү тохиолдоосой гэж бодсон ч байж болох юм гэв.

	Луизагийн уур намдаж, сэтгэл нь ч сэргээд явчхав. Тэгээд эелдэгхнээр:

	— Сумнаас болж зовж зүдэрдэг юм биш гэв.

	— Би мэднэ ээ.

	— Бид чинь хүмүүсийг зовлонгоос ангижруулахын тулд энэ бүгдийг хийх гэж байгаа биш гэж үү? Бид эргэн тойрондоо юу болж байгааг харж байна шүү дээ!

	— Тэгэлгүй яах вэ гэж Жулиус хэлээд түүн рүү инээмсэглэн харснаа машин хот руу орох үед хүзүүг нь хуруугаараа зөөлөн илэв.

	Лилиан Ратлиж, нөхөр охиддоо хэлэх аятай шалтаг эрж олсон ч юмгүй хоёр дахь өдрөө үдийн хоолны дараагаар шууд машиндаа сууж Вермонт дахь зуны байр луугаа явав. Билл Лафлин Вашингтоноос Монреаль орох замдаа шөнө нь амжиж тэнд очсон байжээ...

	Хоёул явдалдаа ядарсандаа оройн хоол идсэн болоод шууд унтаж өглөө нь жаргалаа эдэлжээ. Дараа нь Лилиан явалддаг хүнийхээ хажуугаар өөрийгөө хов хоосон болсныг мэдрэн тохойгоо тулан хэвтэв. Билл тамхи татна. Лилиан баруун хөхөө гараараа өргөж үзсэнээ тавиад:

	— Би хөгширч байна гэлээ. Билл Лафлин түүн рүү хараад:

	— Чи яг л хэвээрээ байна гэж тайтгаруулав.

	— Би чамтай хамт байх үедээ л өөрийгөө мэдрэх 

	юм. Бусад цагт нь огт санаанд ордоггүй гэж Лилиан ярив.

	— Надад хайртайнх даа.

	Лилиан юу ч хариулсангүй, нүднийхээ булангаар л нүсэр хүнд үсэрхэг биеийг нь харав.

	— Чи биеэ анзаардаг уу?

	— Би жингээ л анхаарч явдаг.

	Лилиан бөхийн ташаанаас нь атгав.

	— Хэрэггүй, би өөрөө таргалаад байгаагаа мэдээд байна. Надад сануулах хэрэггүй гэж Лафлин хэлэв.

	— Манай хүүхдүүд биднийг харвал жигшүүртэй амьтад гэж хэлэх байх даа. Лаурагийн үзэж байгаагаар бол гуч гарсан насны хүмүүс дурлалцах хэрэггүй гэдэг юм.

	— Тийм бий?

	— Чи сенатад тийм хуулийн төсөл оруулах юм биш үү?

	Ингээд хоёул инээлдэв.

	— Одоо тэнд ямар байна?

	— Хаана?

	— Сенатад.

	— Яах вэ дээ, хуучнаараа Фулбрайт будилаан тарьсан хэвээрээ л байна.

	— Ойлгомжтой. Энэ дайн үргэлжилж байгаа цагт... будилаан тарих нь ч зүйн хэрэг гэж хэлээд Лилиан харцаа буруулав.

	— Сонгуулийн өмнө энэ өөдгүй юмнууд дандаа л өөдөө гараад ирдэг. Чөтгөрийн энэ дэл сул орилогч, энх тайвны төлөө зүтгэгчид... гэж Лафлин хэлэв.

	— Би энэ дайныг дуусаасай гэж яасан их хүсэж байна вэ?

	— Бид энэ дайныг ялахаас нааш дуусгаж болохгүй байна шүү дээ. Лил! гэж сенатч бухимдан хэлэв.

	Лилиан мөрөө хавчаад:

	— Энэ бүгд их удахгүй гэж л найдахаас даа гэв.

	— Ямар утгаар нэг их удахгүй гэж? хэмээн сенатч ууртай асуув.

	— Надад бүх юм хөндлөн яваад байх шиг санагдах юм.

	— Чи Луизад тохиолдсон гайг Вьетнамын дайнд тохох гээгүй биз дээ?

	— Хэн мэдэх вэ дээ?

	— Аа тийм бий. Сайн бодоод үз л дээ, энд ямар холбоо байна?

	— Учир зүйн хувьд бол ямар ч холбоо алга.

	Билл тэвчээр алдав бололтой санаа алдана.

	— Чамд ядаж хүү ч байхгүй.

	— Ингэхэд чиний Бенни сургуульд бий биз дээ?

	— Байгаа. Эрт орой алин боловч бас л бүгдийн хойноос явах болно. Миний хүү дуудагдахаас бултаж чадахгүй. Өөрөө ч үлдье гэж хэлэхгүй байх.

	— Би бас тэгж итгэж байна.

	— Жинни ч санаа нь зовоод байдаг.

	— Тэгж л таарна.

	Лилиан дургүйцэж нүүрээ буруулав. Тэр Биллтэй хамт байх үедээ цаадуулынхаа тухай ярихыг тэвчиж чаддаггүй бөгөөд Биллд ч бас энэ таалагддаггүй болохоор албаар:

	— Гарри ч бас санаа нь зовдог юм гэв.

	— Тэрэнд зовох юм юу байгаа юм?

	— Луиза, Лаура хоёр... Ер нь л бүх юманд.

	— Болж буй бүх юм биднийг цөмийг нь зовоож байна.

	— Сүүлийн үед Генри нэг л хачин болоод байгаа даа. Би наашаа ирэхээ хэлсэн чинь огт тоохгүй байна лээ.

	— Генри энэ явдалтай аль хэдийн эвлэрсэн биз.

	— Магад ч үгүй.

	Хоёулаа хууртаж хоцорсон хүмүүсийнхээ тухай эвгүй бодлоос салах хүртлээ дуугүй байцгаав.

	— За яах вэ дээ гээд Билл хажуугаараа эргэж Лилианыг үнсэв.

	Лилиан гараа дахиад л тарган сүвээ дээр нь тавив. Дараа нь хэн хэн нь дахиад хүсэл төрөхгүй байгаагаа мэдээд хувцаслаж эхлэв. Биллийг цамцаа товчилж байхад нь Лилиан очиж мөрөн дээр нь хоёр гараа тавиад эрүүгээрээ тулан зогсов.

	— Би чамд таалагддаг хэвээрээ юү?

	— Хэвээрээ.

	— Тэр бүү хэл чиний олон сайхан нарийн бичгийн дарга хүүхнүүдээс хойш ч гэсэн үү?

	Билл түүнийг тодорхой юм мэдэхгүй зөвхөн таамаглаж байна гэдгийг нь ойлгоод инээмсэглэж:

	— Тийм ээ, тэр ч байтугай тэдний бүгдээс нь, нэг бүрээс хойш ч ялгаагүй гэж хэллээ.

	— Би чамгүйгээр байж чадахгүй юм. Яагаад ч чадахгүй нь. Надад чи дандаа л хэрэгтэй байх юм. Би чамд хайртай болохоор тэр биз гэж Лилиан хэлэв.

	— Би ч мөн адил гээд зангиагаа зүүв.

	— Одоо бид хэзээ уулзалдах вэ?

	Билл бөхийн сандалд өлгөөтэй байсан пиджакийнхаа дотор хармаанаас дэвтэр гаргаж ирээд:

	— Бостонд арван нэгдүгээр сард нөгөө улигт цайллага болох ёстой. Чи ч бас тэнд байна биз дээ? гэв.

	— Байлгүй яах вэ. Чи хоолны дараагаар, бүтээлэг нь урт шиг ширээн доогуур нь орж нуугдана гэж бодоо юу? гэхэд Билл инээмсэглэн:

	— Би тэнд нэг хоногийн өмнө ирж чадна гэж найдаж байна. Буудлын баарт уулзаж болно гэж хэллээ.

	— Дээшээ гарах уу?

	— Дээшээ гарна аа.

	Кембрижид буцаж ирээд Лилиан, Генрийг нэг л хачин байхыг нь анзаарав. Гэртээ нэлээд орой ирэхэд нь Генри ердийнхөөрөө коктейль уугаад сууж байв. Түүнийг ганцаараа Вермонт юм уу, эсвэл Нью-Йорк яваад ирэхэд нь тааламжгүй баргар угтдаг байсан бол өнөөдөр огт тиймгүй үнэн голоосоо эелдэг байв. Генри эхнэртээ коктейль бэлтгэж, замдаа ядрав уу? гээд цагаа яаж өнгөрөөснийг нь огт асуусангүй.

	Хоёр дахь аяга коктейлио ууж дуусах үедээ Лилиан гэнэт нөхрийн сэтгэл хүнд байна даа гэж бодов. Ийм аятайхан зан, уйтгартай улс төрийн ном уншиж байгаа хоёрыг өөр юугаар тайлбарлах бил ээ? Лилиан гэнэт галзуурсан мэт түргэн: Генри бид хоёр салаад Генри Кембрижийн ямар нэг ажилсаг бүсгүйтэй суучихад Лилиан өөрөө ганцаархнаа ядарч үлдэх байх даа гэж бодов. Тэгвэл Билл Жин бас орхих болов уу? Үгүй. Бодохын ч хэрэггүй. Түүнийг дор нь ажлаас нь огцруулна. Лилиан өөрөө Билл Лафлин шиг амиа бодсон юмтай хэзээ ч амьдарч чадахгүй.

	«Бурхан минь! Би тэгвэл яах бил ээ?» гэж гурав дахь аяга коктейлио уунгаа бодов.

	Ингээд уншсан бүх сэтгүүл, тэнд бичдэг өөрийн адил болсон эмэгтэйчүүдэд өгдөг зөвлөгөө зэргийг цөмийг нь бодож үзэв.

	— Нэг газар очиж хамт оройн хоол идэх үү? хэмээн Генрид хэлэв.

	— Хатагтай Пратт халуун хоол хийсэн, төмс нь зуухан дээр байгаа гэж Генри номоосоо нүдээ салгалгүй хэлэв.

	— За тэр яах вэ дээ, хоёул явъя л даа. Бостоны аль нэг ресторанд очъё.

	Генри түүн рүү харж инээмсэглээд:

	— За тэгье гэж хэллээ.

	— Би одоохон хувцсаа сольё.

	Лилиан дээд давхрын унтлагын өрөөндөө орж сэтгүүл дээрх зөвлөгөө ёсоор аль болох гоё хувцаслахыг хичээж, толинд өөрийгөө харснаа «Чөтгөр аваг гэж! Би үнэхээр хөгширч байна шүү» гэж бодов.

	Нүүрнийхээ үрчлээсийг гараараа илсэн боловч тэр нь хэвээрээ л байв.

	— Би өөрөө л буруутай гэж Генри Ратлижийн хаягдсан эхнэрийн дүрд өөрийгөө бодов.

	Нэлээн халамцуу ч өөрийгөө аятайхан болгочхож чаджээ. Үл ажиглагдам үрчлээс гоё сайхныг нь гутаасангүй, бараг мэдэгдэхгүй байв.

	Генри хувцсаа солих гэж төвөг удсангүй, өргөн өмд битүү захтай цамцтайгаа үлдэв.

	Машин дотор Лилиан анхны болзоонд яваа хашир суугаагүй охины царай үзүүлэхийг хичээж явав. Аятайхан хувцаслаж, нүүрээ будах нь амархан байсан бол өөрийнхөө ердийн зан араншныг өөрчлөх нь хэцүү байв.

	— Чи охидоо харсан уу? гэж асуухад:

	— Охид гэртээ ховор үзэгдэх юм аа. Хоёулаа хамт байх нь их байдаг бололтой. Бие биетэйгээ байх нь дээр юм гэж Генри хариулав.

	— Гэхдээ тэднээсээ холдох нь дээр гэж би бодохгүй байна.

	— Харин энэ чинь илүү дээр биш үү? Миний бодлоор бол хүүхдүүд арван зургаан нас л хүрсэн бол эцэг эх нь тэдний төлөө сайн муу аль нь боловч чадах бүхнээ хийснээс хойш болоо юм биш үү. 

	— Тэд арван зургаан насандаа маш эмзэг, мөрөөдөмтгий байдаг учраас гэрийн дулаан голомт илүү хэрэгтэй гэж би боддог хэмээн Лилиан хэлэв.

	Генри рүүгээ хяламхийн харсан эхнэр яг л түүний бодож яваатай адил юм бодож байв. Түүний биеэ авч яваа байдал нь нэг л ердийн биш. Гэвч их юм бодсонгүй.

	Бостонд Массачусетст ирснээсээ жилд хоёр удаа ордог ресторандаа орцгоов. Энэ бол францын маш үнэтэй ресторан. Хоол зөөгч нь Генрийн цамцыг эвгүйцэн хартал зохион байгуулагч нь эрдэмтнийг таниад хүндэт зочдын суудалд суулгахад Лилиан нөхрийнхөө хам хум хувцаснаас төрсөн сэтгэгдлийг нь арилгахын тулд ширээнд эвтэйхэн гэгч нь очин, эвлэгхэн суугаад дэлгэн барьсан хоолны цэсийг үзэв.

	Хоолоо захисны дараа Генри:

	— Энэ бүгдээс надад юм бодогдохоо бараг больжээ гэв.

	— Чухам юунаас тэр вэ?

	— Гоёмсог ресторанууд.

	— Тун тоогүйеэ гэж Лилиан хэлэв.

	— Үгүй, үгүй би өнөө оройн тухайд яриагүй байна. Үнэнээ.хэлэхэд би чамайг ийм юм бодож олсонд баяртай байна. Чамтай ярилцмаар зарим нэг зүйл байна, тэгээд энд... гэрээсээ өөр газар ярилцахад илүү амар юм гэв.

	Лилиан гараа атган Бостон, Нью-Йорк хоёрын ресторануудын давууг ярьж гарснаа огт өөр юм бодож байснаасаа болоод яриа нь олигтой эвлэсэнгүй. Генрийг эндээс авч очтолоо цаг нөгцөөж ярих юм олох хэрэгтэй байв. Генрийг нааш нь урьснаараа ямар том алдаа хийгээ вэ? Энэ сэтгүүлүүд ер нь ямар тэнэг зөвлөгөө өгдөг юм бэ?

	Удалгүй яриагаа цааш нь үргэлжлүүлж чадахгүй болсон тул өөрийн мэдэлгүй шууд яриандаа оров.

	Ресторанд ярихад тохирохгүй яриа гэж таамаглан

	— Чи надтай юун тухай ярих гээ вэ? гэж амьсгалаа хураан, дуугаа намсган асуув.

	Генри ширээн дээгүүр бөхийснөө:

	— Би байшингаа зармаар байна гэлээ.

	Лилиан түүн рүү бүлтийн ширтэв.

	— Байшингаа худалдмаар байна гэнэ ээ?

	— Арай багахан шиг байшинд нүүж оръё.

	— Яагаад?

	— Үүнээс хойш баян амьдрахгүй биз.

	— Баян байхыг хүсэхгүй гэв үү?

	— Тийм ээ.

	— Энэ чинь юу гэсэн үг вэ?

	Генри инээмсэглэн:

	— Мөнгөнөөсөө салах гэсэн юм гэв.

	— Яагаад тэр вэ?

	— Надад баян хүний амьдрал таалагдахгүй байна.

	— Энд чинь муу нь юу байгаа юм?

	— Чамд таалагддаг уу?

	Лилиан урдаа тавьсан хавчнаас амсангаа:

	— Таалагдалгүй яах вэ гэв.

	— Харин надад бол хүмүүсийг хүнлэг биш болгож байх шиг санагдаж байна.

	— Энийг чинь яаж ойлговол таарах вэ?

	— Энэ бол хүний оршин тогтох чухал нөхцөл болсон материаллаг хавчигдал, түүнтэй тэмцэх шаардлагыг үгүй болгодог гэсэн үг.

	— За боль доо, бурхан минь.

	— Үгүй, энэ бол арсланг амьтны хүрээлэнд амьдруулахтай адил. Амьдралын түлхэц гэдэг бол амьдралын төлөө тэмцэх тэмцэл, иймээс түүнээ алддаг.

	— Арслангийн хувьд бол болох л юм.

	Генри хавчаа идэж эхлэв.

	— Тийм учраас тэд гуниглаж, сэтгэл санааны хувьд үхэж, эсвэл толгойгоо эргүүлэн өөр ямар нэг зүйл хайж эхэлдэг юм.

	— Арслангууд уу?

	— Үгүй, хүмүүс.

	— Юугаа тэр вэ?.. хэмээн Лилиан чухам юу хүсдэг вэ гэж асуух гэснээ болиод:

	— Энэ чинь тэгээд дэндүү орой юм биш үү? гэж асуув.

	— Үгүй гэж бодож байна.

	— Чи өөрөө арван зургаан наснаас хойш гээ биз дээ?

	— Би хүүхдүүдийн тухай яриагүй байна. Үүнийг би өөрийнхөө төлөө хийж байна.

	— Өөрийнхөө төлөө гэнэ ээ?

	— Өөрийгөө хүндлэх сэтгэлээ алдахгүйн тулд.

	— Энэрэлт бурхан минь Гарри гэж Лилиан одоо нөгөө салах бодол нь аль хэдийн хийсээд ердийнхөөрөө дуугарснаа:

	— Чамайг би янз бүрийн юм бодож явдгийг мэднэ. Гэвч энэ туршлагаа над дээр, хүүхдүүд дээрээ бүү хийгээрэй гэв.

	— Харин би чамайг эсэргүүцэхгүй байх гэж бодсон юм.

	— Яаж тэр вэ? Роксберийн аль нэг оромжид амьдрах гэж үү?

	Генри инээмсэглэн:

	— Би Лексингтон юм уу, эсвэл Бельмонтыг л бодсон юм. Тэр ч байтугай Кембриждээ үлдсэн ч болох юм. Би жирийн л нэг профессорын суудаг шиг тийм байранд суумаар байна.

	— Жирийн багш Брэттл гудамжинд сууж болно шүү дээ!

	— Үгүй Лил, ямар ч байсан манайх шиг байшинд биш. Мэдээжээр багшийнх нь цалингаас өөр хэдэн саяын хөрөнгө байхгүй л бол.

	Лилиан хавчны хөлийг хугалан авснаа, цагаан дарснаас балгав. Хундаганыхаа шилний цаанаас нөхрийнхөө царайг ажин харж байв. Нөхөрт нь үүний нь аль хэдийн мэдэх тул хоёул харц мөргөлдөн инээмсэглэв.

	— Чи сүүлийн үед мэдэгдэхүйц хөгширч байна шүү.

	— Үнэнийг нүүр тулан харж дүнг гаргах цаг иржээ. Хүн тавин нас дөхөхөөрөө л боддог болж ирэх юм даа гэж Генри хэлэв.

	— Амьдрал л өөр маягтай болоод тэр. Би үүнийг мэдэж байна. Удахгүй би ч тийм болно. Үүнээс хаашаа ч зугтахгүй.

	— Чи ч энэ маягаараа удаан байна гэж би итгэж байна.

	Лилиан царай нь улайж нөхрөө дахин харав. Энэ үгийнх нь цаана юу нуугдаж байгааг тааварлахыг хичээн харцаа буруулсангүй гэвч царайнаас нь хардсан, муу санаа гаргасан алиныг ч мэдэхийн арга байсангүй.

	— Тэгвэл чи хатагтай Праттыг хэлэх гээ юү?

	— Энэ бол чамаас л шалтгаална.

	— Миний хувийн хэд тэгтлээ тансаг байх боломжгүй л дээ.

	— Хуучнаараа л миний авдаг юм үлдэнэ шүү дээ.

	— Тийм ээ. Тэгэлгүй яах вэ.

	— Гэвч би бүр модоо тулъя гээгүй байна. Би зүгээр л худлаа сүржигнэхээ болъё гэсэн юм.

	— Чи чухам юуг хэлж байна?

	— Чи өөрөө мэднэ шүү дээ. «Порш» янз бүрийн гоо сайхан зүйлүүд, Вермонт, Виргинийн арал руу явах гээд л.

	— Энэ чинь чиний нөгөө залуус чамайг ингэж өөрчилчихөө юү?

	— Ямар залуус?

	— Дэнни Глинкман, Жулиус Тейт гэх мэтчилэн танай семинарынхан.

	— Зарим талаар тийм.

	— Яаж тэдний нөлөөнд автсаныг чинь би ер ойлгохгүй.

	— Би ч чиний хэлснийг зөвшөөрч л байна. Гэвч үзэл санаа гэдэг сурталчилж буй хүнээсээ хамаарахгүй юм байна шүү дээ.

	Маргааш нь Генри семинар дээрээ урьд нь ямар ч асуудлаар дуртайяа ярилцдаг байсан оюутнууд нь гэнэт дуугүй, хайхрамжгүй болчихсон, саяхан хүртэл өөртэй нь уулзахаар үлддэг байсан Элан Грей бүр түүний зүг харах ч үгүй явахыг анзаарав.

	Харин Генри энэхүү иезуит санваартны үзэл бодлыг улам гүн мэдэрч үзэх юм сан гэж хүсэж байсан тул Брэттл гудамжнаа манайд очиж аяга дарс хамт ууя гэж бичиг явуулжээ. Элан ирнэ гэж амлаад үнэхээр маргааш орой нь таван цаг хагаст иржээ.

	Генри түүнийг өрөөндөө урьж дарсаар дайлав. Элан гартаа хундагатай виски бариад зөөлөвчит ширэн сандлын ирмэгт суув.

	— Та ч их сайхан номтой юм аа гэж хэллээ.

	— Үнэндээ бол миний номын сан хажуугийн өрөөнд бий. Энд зөвхөн ажилд хэрэгтэй нь л байдаг юм.

	— Тэнд чинь ямар ном бий вэ?

	— Эртний ном... Зарим нэг анхны хэвлэл. Би урьд нь цуглуулдаг байсан юм.

	Элан, Бракийн зургийг харж:

	— Мөн эртний зураг ч бий. Сайхан цуглуулга байна гэв.

	Генри хундагатайгаа аваад суув.

	— Та үүнийг тэнэг хэрэг гэж үзэж байна уу?

	— Үгүй гэж Элан тийм ч их итгэлтэй бус өгүүлэв.

	— Одоо би энийг сонирхохгүй гэж Генри хэлэв.

	— Яагаад тэр вэ?

	— Зүгээр л чадахгүй нь... Хэдэн мянган доллар төлөх... Энэ маань надад амиа бодсон хэрэг гэж санагдаж байна.

	— Та мөнгөөрөө ямар нэг юм хийх хэрэгтэй биз дээ?

	— Би мөнгөө гачигдалтай хүмүүст өгмөөр байна.

	— Мөнгөгүй хүмүүст үү?

	— Тийм ээ.

	Элан инээд алдав.

	— Энэ бол гэнэн явдал гэдгийг би мэдэж байна. Роксберийн гуйланчдыг номхруулах юм сан гэдэг эдгээр энэрэнгүй тоглогчдыг дэмжээгүй юм шүү. Хэдийгээр энэ маань эцсийн дүндээ ижил боловч ямар ч гэсэн энэ бол хүссэн зорилго минь биш.

	— Ядуусыг зориуд номхруулахын тулд хамгийн зоригтой марксистын эсрэг марксист байх хэрэгтэй. Рокфеллер хүртэл хамгийн энэрэнгүй зорилготой байсан гэдэгт би итгэж байна гэж Элан хэлэв.

	— Тийм байсан ч үгүй ч ядууст мөнгө өгөх нь гэнэн явдал гэдгийг би одоо ойлгож байна. Нөгөө талаас би цаашид ийм их мөнгөтэй баймгүй байна. Мөн чанартаа би мөнгөнөөс хөндий явмаар байна.

	— Үгүй ер энэ бол гайхамшигтай санаа.

	— Гэвч би үүнийгээ яаж зохицуулбал дээр вэ гэдгийг өөрөө сайн мэдэхгүй байна. Тэгээд таныг зөвлөж чадна гэж бодлоо.

	Элан инээв.

	— Энэ чинь яг л embarras de richesses6 гэдэг мөн байна даа. Харин би үүнийг танд хэлж чадаагүй юм байна.

	— Энэ мөнгө маань хувьсгалт хөдөлгөөнд зориулагдах хэрэгтэй шиг санагдана. Харин чухам ямар намд өгвөл зохихыг хэн надад зааж өгөх бил ээ. Жишээ нь «Пантерууд» гэж бий...

	— Хар дээрэнгүй үзэлтнүүд гэж Элан хэлэв.

	— Та юу гэж хэлэв ээ?

	— Тэд өөрсдөөсөө өөр харуудаас өөр хэнийг ч үнэлдэггүй юм. Бидний ойлголтоор тэд жинхэнэ хувьсгалчид биш.

	— Зөвшөөрч байна. Тэгвэл та СДО-ийн тухай юу хэлэх вэ?

	— Тийм ээ. Энэ чинь харин хэрэгтэй зүйл байж болно.

	— Чухам хэнд нь мөнгийг гардуулбал зохих вэ? Элан шийдэж ядав.

	— Би л бол жаахан хүлээмээр санагдах юм. Нэг хоёр жилийн дараа байдал илүү тодорхой болно шүү дээ гэж Элан хэлэхэд, Генри зөвшөөрөн толгой дохив.

	— Тийм л юм даа.

	— Таны сонгож авсан хүмүүс хөдөлгөөний удирдагчид байхаа больж мэдэх тул хий дэмий мөнгө үрэгдчихэж мэднэ.

	— Энэ үнэн шүү.

	— Би л бол хүлээмээр байна.

	Генри дахин толгой дохив. Тэгээд хундагануудаа дүүргэхээр босов.

	Христост нэг баян ирэхэд, Христос юу байгаагаа баячуулд тараан өг гэж зарлиг буулгасан юм гэдэг хэмээн Генри хэлэв.

	— Зөв л байна.

	Генри эргээд Эланд хундагыг нь өгснөө суув.

	— Энэ чинь бас л олон түмнийг номхотгох арга биш гэж үү?

	— Христос хүмүүсийн сэтгэл санааны тухай бодож байсан. Түүнд зөвхөн л хүмүүсийн сэтгэл санаа, оюуны ертөнц чухал байж. Бусад бүх материаллаг болон жирийн амьдрал нь муу муухайд тооцогдох тул үүнийг хаанд хариуцуулж болно л доо.

	— Хувьсгалын хувьд хүмүүсийн санаа сэтгэл ямар ч сонирхолгүй гэж үү?

	— Яг тийм биш. Хувьсгал гэдэг бол бодитой материаллаг зайлшгүй явдал мөн. Оюуны боловсрол гэдэг бол дур зоргын субьектив процесс.

	— Гэвч хүмүүсийг хувьсгалд түлхдэг зүйл чинь дур зоргын субьектив процесс биш гэж үү?

	— Алба биш. Бодитой зайлшгүйг ойлгохын тулд хурц ухаан л хэрэгтэй. Энэ нь таны хувийн оршин тогтнох нөхцөлөөс шалтгаалахгүй. Харин христосын сайн үйл бүтээгч бурхны таалалд нийцүүлэхийн тулд наманчлахад байх тул төөрөлдсөн хүний сайн үйлс нь Мао Зэдун эсвэл Фидель Кастрогийн хэргээс илүү бурхны саналд илүү тохирч болно.

	— Гэвч энэ бүгд нь, энэ бүгд нь эцэстээ үхлээр төгсдөг болохоор бид зайлшгүй зүйлд тэмүүлэхээсээ илүү сайн сайханд тэмүүлэх ёстой бус уу?

	Элан өрөөн доторхыг тойруулан харав.

	— Харин энэ бол... юунаас шалтгаална л даа.

	— Юунаас гэж?

	— Бидний хувь тавилангаас л шалтгаалдаг юм шиг байна. Бидний зарим нь санваартан, зарим нь хувьсгалч болох тавилантай юм.

	— Бусад нь банкны эзэн, генерал болно гэж үү?

	— Үгүй. Бидний хэн нь ч сэтгэл чадвар эзэмшсэн тул үнэнийг олж хардаг байх ёстой. Банкны эзэд, генералууд гэдэг муу хүмүүс биш харин төөрөлдсөн улс юм. Хэдийгээр бидний зөв боловч бидний хувьд үгүй байдагтай адил тэд төөрөлдсөн ч ариун улс юм.

	— Харин та өөрийгөө ариун байж чадахгүй гэдэгт итгэдэг үү?

	— Итгэдэг.

	— Тэгвэл та яагаад санваартан болсон юм бэ?

	— Нэг үе би өөрийгөө... ер нь санваартан байх тавилантай гэж боддог байсан юм.

	— Тэгээд юу болсон бэ?

	— Бүгд аажим аажмаар бодитой бус болсон.

	— Санваартан байх нь уу?

	— Тийм ээ.

	— Тэгвэл материаллаг тал нь улам бүр бодит болсон уу?

	— Болсон.

	— Та урьдынхаараа л сахил санваарт илүү итгэдэг биз дээ?

	— Тийм ээ... тийм, тэгэлгүй яах вэ, би хуучнаараа л сахил санваарын талд илүү итгэдэг... Би бурханд сүсэглэдэг. Есүс Христост тийм ээ. Би санваартан. Би бурхны ном уншдаг. Гэвч энэ бүгд маань улам бүр л бодит бус, улам л бодит бус болж байна. Ингээд доторхыг нь ууж гүйцээгүй аяга руу харснаа үлдсэн вискиг хөнтрөв.

	— Харин хувьсгал улам улам л бодит болж байна уу? гэж Генри тайван асуув.

	— Тийм ээ. Миний хувьд энэ бол одоо цорын ганц бодит зүйл боллоо гэж Элан хэллээ.

	Долоон цагт Элан явж, долоо гучид Генри эхнэр охидтойгоо оройн хоол идэхээр суув.

	— Энэ санваартанд юу хэрэг бол оо вэ? гэж Лилиан асуулаа.

	— Би өөрөө тэрийг урьсан юм. Тун сонирхолтой хүн байгаа юм гэж Генри хариулав.

	— Тэр нэг л нүдэнд хүйтэн гөлөлзүүр гэж Лаураг хэлэхэд,

	— Юугаар нь чи тэгж бодов? гэж Генри асуув.

	— Мэдэхгүй. Санваартан болохоор нь ч тэр юм уу.

	— Харин минийхээр бол энэ чинь харин ч сайн хэрэг. Католик харгис сүм хийдэд хүртэл санваартнуудын дунд радикалууд тааралддаг нь сайн хэрэг гэж Луиза хэлэв.

	— Элан ч маргаангүй радикал байгаа юм гэж Генри хэлэв.

	— Би мэднэ гэж Луиза хэлэв.

	— Манайх хүлээн авалт хийхэд чи түүнтэй ярилцаа юу?

	— Үгүй. Дэнни надад тэгж хэлсэн юм.

	— Дор хаяж л үймээн гаргадаг радикалуудын нэг биш байгаасай даа хэмээн Лилиан хэлэв.

	— Ээж минь болиоч дээ. Хэрэв радикал юм бол өөр юу хийх болж байна? Санал өгөхөөр явах хэрэг үү? гэж Луиза хэлэв.

	— Чи ээжтэйгээ ярихдаа ядаж егөөдөхгүй ярьж болохгүй байна уу? гэж Лилиан анхааруулав.

	— Элан ч маргаангүй хүчирхийлэлд итгэдэг хүн. Гэвч миний бодоход яагаад ч цагдаагийн газартай шүргэлцэхээс хэтрэхгүй байх гэж Генри хэлэв.

	— Яалаа гэж заавал хэтэрнэ. Тэр бол либерал биш болохоор тархиа хагалахыг хүлээн суухгүй нь мэдээж гэж Луиза хэлэв.

	— За яах вэ, харж л байя гэж Генри хариулав.

	— Та өөрөө л ямар нэг зүйл хийх сачий хүрэхгүй бол бусад хүмүүс ч мөн адил гэж бодох юм гэж Луизаг хэлэхэд,

	— За бас л эхэллээ. Дахиад л хуучнаараа... гэж Лилиан үглэв.

	— Үгүй, хуучнаараа биш, аав өөрөө ч гэсэн ямар нэг шийдвэртэй зүйл хийх хэрэгтэй гэдгийг хүлээж байгаа, харин юу хийхээ л мэдэхгүй байна.

	— Би тийм бодлыг дэмждэг гэж хэн чамд хэлээ вэ?

	— Дэнни... бас Жулиус.

	— Хэн ч хэллээ гэсэн энэ чинь худлаа! Генри хонгор минь үгүй гэж хэлээч! Чи чухам юу хийхээ мэднэ шүү дээ гэж Лилиан хэлэв.

	— Генри царай нь улайж дуугүй суув.

	— Чи охидоо хэлээд хэрэггүй гэж бодож байна уу? Эцсийн эцэст чинь тэдэнд ч бас хамаатай шүү дээ.

	— Юу тэр вэ? Та юу хийх гэж бодсон юм бэ? гэж Луиза асуув.

	— Би тийм ч сайн шийдээгүй л байна гэж Генри хариуллаа.

	— Аав чинь нэг хүнд мөнгөө өгөх бодолтой байгаа юм гэж Лилиан тайлбарлав.

	Охид нь аав руугаа дуугүйхэн харлаа. Дараа нь Лаура:

	— Аав аа! Энэ үнэн үү? гэж асуув.

	— Тийм ээ. Болох л юм.

	— За яах вэ, аав минь энэ чинь миний бодлоор бол үнэндээ чухал зүйл.

	— Баярлалаа хэмээн Генри хэлээд бага охин руугаа инээмсэглэн харав.

	Луиза нэг ч үг дуугарсангүй.

	— Харин чи юу бодож байна гэж Генри түүнээс асуув.

	Луиза эргэлзэж байгаа бололтой.

	— Миний бодлоор бол энэ... юу ч хийхгүй байснаас дээр санагдаж байна.

	— Баярлалаа гэж Генри энэ удаа бас хэлсэн боловч нэлээн егөөдөнгүй янзтай дуугараад:

	— Ингэхэд чиний найзууд Дэнни, Жулиус нарын чамд тайлбарласнаар зарим нэг бэрхшээл гарч ирж байгаа юм гэж Генри хэлэв.

	— Сонсоход баяртай байна гэж Лилиан хэлэв.

	— Ямар бэрхшээл вэ? гэж Луиза асуув.

	— Яах вэ дээ, юуны өмнө энэ мөнгийг хэнд өгөх вэ? гэдэг асуулт гарч байна.

	— Та түүнийг зүгээр л ядуусын хороололд амьдарч буй ядууст өгч болдоггүй юм уу? гэж Лаура асуув. 

	— Үгүй. Яагаад гэвэл бид тэдэнд ийм янзаар амьдралыг нь хөнгөвчилснөөрөө эцсийн эцэст бүхий л системийн эсрэг болох өдрийг нь холдуулж байгаа хэрэг.

	— Энэ мөнгийг хувьсгалын хэрэгт зориулах ёстой гэж Луиза хэлэв.

	— Яг үнэн. Төлөөлөгчид чинь хаана байна?

	— Бид.

	— Бид гэдэг чинь хэн юм бэ?

	— Бид гэдэг бол Элан, Дэнни, Жулиус гэх мэтийн хүмүүс.

	— Энэ бол бүрэн хувьсгал биш гэж Генри хэлэв.

	— Үгүй, хувьсгал мөн.

	— Энэ бол ердөө л хэсэг авьяастай, эрийн цээнд хүрээгүй залуус байгаа юм...

	— Огтхон ч үгүй гээд Луизагийн аягаа барьсан гар нь чичирч эхлэв.

	—...Өөрсдийгөө нууц яриагаар болон аллагын жүжгийн хийсвэр төлөвлөгөөгөөр хөгжөөсөн хүмүүс...

	— Хийсвэр гэнэ ээ? Гайгүй ээ, харах болно доо.

	— Бид юу ч харахгүй гэдэгт л гол нь байгаа юм гэж Генри хариулав.

	— Та ч мэдээжээр харахгүй л дээ гээд Луиза ширээнийхээ араас хашхиран босоод:

	— Та яагаад ч үзэхгүй, яагаад гэвэл хэтэрхий өөртөө найдсан, дэндүү намбархаг хүн. Гэвч энэ бол заавал болно. Таны тусламжгүйгээр, бид болохоо л болно!

	Ингээд сандлаа өшиглөж хаячхаад өрөөнөөсөө гүйн гарав. Генри савтай кофеноос өөртөө аягалж авав.

	— Дахиад л бүх юм хуучнаараа Луиза та хоёр дандаа л өөр өөрийнхөөрөө зүтгэх юм гэж Лилиан хэлэв.

	Генри мөрөө хавчтал царай нь гэнэт түгшүүртэй болов.

	— Тэд ямар нэг юм сэдээ юм болов уу? гэж Лаурагаас асуухад,

	— Би юу ч мэдэхгүй байна гэж Лаура хэлэв.

	Луиза эцгийнхээсээ хаалгаа байдаг чадлаараа саван гараад явчих нь тэр. Гараашинд ороод хэсэг зуур «фольксваген»-ынхаа жолоог нь зууран сэтгэл нь хөдлөн огт хөдөлгөөнгүй суув. Дараа нь машинаа асааж аваад Жулиусийнх рүү явав.

	Жулиус түүнд хаалгаа тайлж өгөхдөө бас л гайхан сандарсан царайтай байсан боловч Луиза уур нь гарч гүйцээгүй байсан тул анзаарсангүй шууд л бүдэг гэрэлтүүлсэн зочдын өрөө рүү нь яваад оров. Тэгснээ уур буцалсан харц нь зөөлөн сандалд сууж байгаа настайвтар өндөр хүнийг хараад дороо хөшсөн мэт зогсчхов.

	Харваас Луизагийн уцаартай байдлыг мэдсэн мэт:

	— Оройн мэнд хүргэе! хэмээн тэр хүн бага зэрэг егөөдөнгүй мэндлэв.

	— Сайн байна уу? гэж толгой дохисон боловч энэ үед нөгөө эрэгтэй сандлаасаа босоод том толгойгоо унжуулсан байв.

	Жулиус орж ирээд Луизагийн хойно зогсов.

	— Чи биднийг танилцуулах юм биш үү? гэж сайх хүн Луизагийн мөрөн дээгүүр Жулиус руу харан асуув.

	— Тийм ээ. Тэгэлгүй яах вэ. Энэ бол миний авга ах Бернард гэж тэр хүн Луизад хэлэв.

	— Аа та чинь тэгвэл Ратлижийн охин байх нь ээ. Жулиус надад өөрийн чинь тухай ярьсан.

	Луиза дахин толгой дохив.

	— Уучлаарай, би шуудхан ороод ирчихлээ.

	— Зүгээр зүгээр, энэ чинь аятайхан хэрэг. Би тэртэй тэргүй явах гэж байсан юм хэмээн Бернард гуай хэтэрхий эелдэг гэмээр хэлэв. 

	— Ах аа, хэрэггүй битгий яваач гэж Жулиусийг хэлэхэд,

	— За түр байзная, ер нь ч явах болчхоод байна гээд ах нь сандалдаа суув.

	Луиза Жулиус руу эргэн өөрийгөө үлдээмээр байгаа эсэхийг нь мэдэх гэтэл энэ үед нөгөө тийш эргэж өөртөө сандал авсан тул Луиза түшлэгт орон дээр сууж Бернард гуайг харав.

	— Та профессор Ратлижийн охин уу? гэж Бернард гуай асуухад:

	— Тийм ээ гэж Луиза хариулав.

	— Танай аав маш сонин хүн. Маш сонин хүн байгаа юм даа.

	Луиза дуугарсангүй.

	Жулиус сандал дээрээ тэвчээргүй хөдлөв.

	Ноён Тейт дүүгийнхээ энэ байдлыг анзаараагүй ч юм уу, эсвэл тоосонгүй яриагаа үргэлжлүүлж:

	— Би амьдралаа үзэл суртлын асуудлыг судлахад зориулъя гэж дандаа боддог юм гэв.

	— Та юу хийдэг юм бэ? гэж Луиза асуув.

	— Ээ дээ маш сонирхолгүй ажил хийдэг. Вашингтонд. Цалин хөлс сайтай, бас тэтгэвэр авна тийм учраас гомдоллох юм гардаггүй гэж хэлээд инээмсэглэхэд, энэ нь түүний сайхан зан, егөөтэй царайны нь нэг адил хуурамч харагдана.

	— Эцсийн эцэст миний эцэг буюу Жулиусийн өвөө нь ердийн л нэг ган хайлагч байсан юм гэж хэлээд бас л инээснээ:

	— Магадгүй танай өвөөгийн нэгэн ган хайлах үйлдвэрт ажилладаг байсан ч байж болох л юм гэв.

	— Манай өвөөд тийм үйлдвэр байсан гэдгийг би нэг л санахгүй байна гэж Луиза хэллээ.

	— Үгүй гэж үү? Ер нь байхгүй ч байсан байж болох л юм даа гэж Бернард Тейт хэлэв.

	— Миний эцэг мөнгөө ган хайлах үйлдвэрт ч оруулдаг байсан байж болох л юм даа гэж Луиза хэлэв.

	— Болох л юм. Маш боломжтой зүйл. Харин одоо түүний ач охин нь ган хайлагчийн ач хүүтэй хамт нэг том сургуулийн тэгш эрхтэй хүмүүс мэт уулзалдаж байна. Үүнд л Америкийн агуу төрх оршино гээд Жулиусийн зочдын өрөөн доторхыг тойруулан харав.

	Луиза Жулиус хоёр дуугарсангүй.

	— Би Жулиуст энд сурах боломжийг олгож байгаа даа юунаас ч илүү хангалуун сэтгэгдэлтэй явдаг юм.

	— Жулиус суралцах хөлсөө таныг төлдөг гэж хэлсэн хэмээн Луиза хэлэв.

	— Хариутай эр юм хөөш. Би үүнийг сонсоод баяртай байна.

	— Бас таныг өөрийнхөө төрсөн өдрөөр Альбукеркт нисэж ирдэг гэж надад ярьсан.

	— Тэр чинь надад тааламжтай байдаг юм.

	— Та надад маш сайхан сэтгэлээр ханддаг шүү дээ хэмээн Жулиус хэллээ.

	Ах нь мөрөө хавчлаа.

	— Чиний эцгийг нас барснаас хойш чамд боловсрол олгох явдал миний хувьд зөвхөн үүрэг биш харин ч бахдал болсон юм. Эцсийн эцэст би чамайг тодорхой нөхцөлд... жишээ нь латин америкийн нөхцөлд зан нь төлөвшсөн байг гэж бодоод гэж хэлээд тэр инээв.

	Авга ах нь багш эмч хоёрын аль алинтай нь их төстэй тул Луиза харж байхдаа нэг бол анагаах ухаанд, нэг бол боловсролын байгууллагад ажилладаг байх хэмээн бодов. Луиза түүний нимгэн хуурай уруул, нүдний нь харцыг мэдэх аргагүй болтол буусан зовхи, халзан толгой руу нь харлаа.

	— Луиза тантай танилцсандаа би маш баяртай байна гээд тэр хүн сандлаасаа босов. Хүнд том хар гутал өмсжээ.

	— Би та нарт...

	— Үгүй, үгүй би явах боллоо. 

	Луиза Жулиус руу хартал цаадах нь ах руугаа харж байв.

	— Чи намайг машин хүртэл гаргаж өгөөч, Жулиус ээ? гээд ноён Тейт дүү рүүгээ харав.

	— Бололгүй яах вэ гэж Жулиус хэлснээ Луиза руу эргэн харж:

	— Чи намайг түр хүлээхгүй юү? гэж гуйлаа.

	— Тэгье яах вэ гэж Луиза хариулав.

	Тэднийг гарсан хойгуур Луиза суугаад хумсаа харан бодлогошров. Иймэрхүү янзаараа Жулиусийг орж иртэл тав зургаан минут хэртэй суув.

	— Удсанд минь уучлаарай гэсээр орж ирлээ.

	— Зүгээр, харин би л буруутай. Би чамд ахтайгаа хамт байхад чинь саад болчихъё гэж огт бодоогүй юм сан гэлээ.

	— Бүү санаа зов. Маргааш өглөө эрт босож явах байсан юм. Тэгээд буудалдаа эрт очих гэж яарч байгаа юм.

	— Чи ахтайгаа огт төсгүй юм аа.

	— Би ээжтэйгээ илүү адил байх л даа.

	— Би зөвхөн гадаад төрхийг хэлээгүй.

	— Тийм ээ. Үнэхээр өөр шүү. За энэ тухай ярихаа больё гэж Жулиус хэлээд, Луизатай зэрэгцэн сууж гарыг нь атгав.

	Луиза инээмсэглэн:

	— Чи юун тухай ярих гээ вэ? гэж асуув.

	— Мэдэхгүй гэснээ Жулиус түүний гарын алгыг дараа нь эргүүлэн үзсэнээ:

	— Чи хумсаа мэрдэг юм аа? гэв.

	Луиза гараа угз татан авч дороо нуучхав.

	— Өөрөө мэдэж байна гэлээ.

	— За, за битгий уурла, нааш нь гараа өг гэж Жулиус хэлээд баруун гарыг нь өөр лүүгээ татав.

	— За яах вэ гэж хэлээд гараа өгснөө харин эвгүй юм битгий яриарай гэв.

	— Энэ эвгүй гэж үү? Чи хумсаа мэрдэг юм байна. Яах вэ мэр л дээ... Гэлээ ч гэсэн чиний гар их гоё юм. 

	— Баярлалаа танд.

	— Чиний гарын тухай ярьж болно биз дээ.

	— Хүсэж байвал ярь л даа.

	— Тэд хаана байсан юм бэ?

	— Ихэнхдээ надтай хамт байсан.

	— Юу хийдэг байсан бэ?

	— Их юм мэдвэл амархан хөгширдөг юм.

	— Юу хиймээр байна?

	— Баруун нь уу, эсвэл зүүн нь үү?

	— Тэдний хооронд ялгаа бий гэж үү?

	— Зүүн гар бол баруун гарын юу хийж буйг хэзээ ч мэддэггүй юм. Ингэж ярих зуураа Луиза зүүн гараараа баруун гар дээрээ байсан Жулиусийн гарыг авснаа, сул болсон баруун гараараа мөрийг нь тэвэрч баруун чихний нь дээрх үсийг хуруундаа ороон эрхлэв.

	— Харин одоо хоёр гар чинь хоорондоо их эвтэй хамт ажиллаад эхэллээ гэж Жулиус хэлээд нүүрээ Луизагийн нүүрэнд ойртуулав.

	— Тийм шиг байна гэж Луиза шивгэнэв.

	Ингээд уруул нь нийлж, гар нь бие даан амьдрахаа больж гар бие бүгд л нэгдмэл болчхов. Удаан үнсэлцсэний эцэст хамар, нүд, хүзүү, чих, хурууны үзүүрийг хүртэл хөнгөн хөнгөн үнсэж гарав.

	Шөнө дунд дөхөх үед Луиза,

	— Би танайд хонож болох уу гэж асуухад,

	— Юуг нь асуух бил ээ? гэж Жулиус хариулав.

	— Би энд түшлэгтэй орон дээр чинь хэвтье.

	— Заавал тэгэх албагүй гээд инээв.

	— Мэдэж байна. Би үүнийг л хүсэж байна. Чи ямар нэг томоо юм байх ёстой гэж хэлж байснаа санаж байна уу? Харин би одоо л чиний зөв байж гэдэгт итгэж байна. Гэвч би одоо энэ бол... нөгөө том зүйл гэдэгт итгэмээр байна.

	Маргааш өглөө нь Жулиус урьд нэг удаа Луизад өглөөний хоол бэлдсэн шигээ бэлдээд, зочдын өрөөнд орж түшлэгтэй орны өмнө явган суув.

	— Сэрээрэй гэж хэлээд хамарт нь уруулаа бараг шүргэх шахан байж:

	— Өглөөний хоол бэлэн шүү! гэв.

	Луиза нүдээ нээж сормуусаа хөдөлгөв.

	— Жулиус гэж хэлээд сэрэв.

	Тэр эргэн галын өрөөндөө орж, тэндээсээ Луизагийн хэрхэн босож, хувцаслаж, угаалгын өрөөнд орохыг сонсов.

	— Чамд нэг юм хэлэх үү гэж Луиза ширээнд суунгаа хэлэв.

	— Хэл, хэл.

	— Өнөөдөр анхны өдөр... Олон жилийн туршид ганцхан энэ өглөө л би сэрээд өөрийгөө жаргалтай байхыг мэдлээ.

	Жулиусийн царай улайчхаад,

	— Энэ ч түшлэгтэй орон дээр унтсаных. Тэр дээр унтахад их эвгүй, тийм болохоор чамд сэрэх нь илүү аятайхан байсан биз гэв.

	— Битгий тоглоом хийгээд бай! Би үнэнээсээ ярьж байна гэж Луиза ууртай хэлэв.

	— За яах вэ, энэ ч муугүй хэрэг. Сайхан сэрэхэд их таатай байдаг гэж Жулиус хэллээ.

	Луиза хайрсан талхаа ширтэн харав.

	— Энэ бол чамд хайртайнх биз, зөвхөн...

	—...Зөвхөн би энэ тухай бодоод эхэлмэгцээ л үнэхээр тийм үү, үгүй юү гэдгийг ойлгохгүй болчих юм.

	— Ямар гомдмоор хэрэг вэ? Гэтэл бид чинь бараг л учраа ололцчих шахаад байгаа шүү дээ гэж Жулиус инээмсэглэн хэллээ.

	— Надаар битгий тоглоод бай!

	— Цааш нь ярь, ярь.

	— Ойлгож байна уу, хонгор минь? Өнөө өглөө би хачин сайхан сэтгэлтэй сэрлээ... Шинэ өдөр... гэж бодоод маш баяртай сэрсэн. Амьдрал үргэлжилж, би байж байна...

	— Урьд нь тийм байгаагүй гэж үү?

	— Үгүй, би голдуу л сэрэхээсээ айж, тэмцдэг байсан юм. Үнэндээ юуны төлөө гэж сэрэх вэ гэхэд тийм юм юу ч байсангүй. Харин өнөө өглөө гэнэт ямар нэг юм бий болчхож. Эхлээд би үүнийг чамайг гэж бодсон. Одоо бодоход бидний бэлдэж байгаа зүйл шиг байна... Чи ойлгож байгаа шүү дээ!

	— Ойлгож байна. Магадгүй л юм.

	— Чи ийм дэмий юм чалчсанд уурлаагүй биз?

	— Өчүүхэн ч үгүй.

	— Зарим хүмүүст өглөөний хоолны үед ийм юм ярих огт таалагддаггүй юм.

	— Хүн хүнд өөр өөр л дөө. Харин надад биш.

	— Чи надад хайртай юу?

	— Би чамд хайртай юу гэж үү?

	— Энэ бол олиггүй үг гэдгийг ойлгож л байна. Чамайг нэг хүн надад хайртай юу гэж асуувал чи юу гэж хариулах вэ?

	Жулиус амандаа хийсэн талхаа зажлангаа хэлсэн нь:

	— Хайртай гэж хэлээд доош харан халбагаар кофегоо хутгав.

	— Би чамд үнэхээр хайртай биш байлаа ч гэхэд чи тийм гэж үү? Үнэндээ ч тийм байж магадгүй юм шүү.

	— Би чамайг анх харуутаа л дурласан.

	— Тэр нэг цуглаанаас хойш уу?

	— Тийм ээ.

	— Тэр анхны үдшээс хойш уу?

	— Тийм ээ.

	— Чи амархан дурладаг хүн юм аа даа?

	— Огтхон ч үгүй. Би чамаас өмнө өөр хэнд ч дурлаж яваагүй.

	— Би бол дахин хэнд ч дурлахгүй гэж бодож явсан юм.

	— За яах вэ, чи дахин дурлахгүй ч байж үнэхээр болох л юм гээд Жулиусийн царай барайв.

	— Хэрэггүй, хэрэггүй л дээ. Битгий уурла. Би янз бүрийн дэмий юм чалчиж байгаагаа мэдэж байна... Зүгээр л амиа бодогч гээд дуугүй байснаа:

	— Бид үүнийг мэднэ тийм биз дээ? Бид хэзээ дурлах, хэзээ үгүй гэдгээ мэднэ дээ гэж Луиза хэлэв.

	— Би мэднэ гэж бодож байна гэж Жулиус хэлэв.

	— Чиний анхны дурлал учраас л бүх юм ийм сайхан санагдаж байгаа юм. Яагаад гэвэл анх удаа дурлахгүйгээр байж чадахгүй, байж чаддаг бол бүх юм юу ч биш болдог гэдгийг ойлгоорой. Заримдаа анх удаа бол... энэ маань дурлал гэж санагддаг... дараа нь дурлалгүйгээр байж чаддаггүй зүйл буюу итгэл найдварыг эргүүлж авахад хэцүү гэв.

	Эхнэрийнхээ үнэнч биш явдлыг мэдсэн нөхөр буюу эсвэл итгэлтэй хүн нь хулгайлаад байгаад итгэсэн хүний адил Генри, Элан, Дэнни, Жулиус нар аягүй бол Луиза ч бас нийлээд ямар нэг амь өрссөн улс төрийн ажиллагаа зэхээд байгааг бага багаар ойлгож эхлэв. Өглөө цайны үед Луизагийн байдал түүнийг сэрэмжлэхэд хүргэсэн бол семинар дээр оюутнуудынх нь маргаанд тоомжиргүй оролцож байгаа явдал, сэрдлэг нь зөв юм гэж итгэхэд хүргэжээ.

	Өглөө ээлжит хичээлийнхээ өмнө өрөөндөө суугаад хуруунуудаа атган тавин байж, зузаан хавтас руугаа гөлрөв. Зэргэлдээ өрөөнд нарийн бичгийн дарга нь бичгийнхээ машинаар эрдэм шинжилгээний хуралд урихад нь зөвшөөрсөн буюу эсвэл татгалзсан утгатай, янз бүрийн сэтгүүлийн газар, байгууллагад хаягласан яаралтай захидал олныг бичиж суув.

	Генрийн тархи, бичээчийн хурууны адил тийм ч тодорхой ажиллахгүй байв. Хуралд зайлшгүй оролцоо шаардлагатай байгаагаа ойлгож байсан ч гэсэн оюутнуудынхаа нууц төлөвлөгөөнд анхаарлаа төвлөрүүлж огт чадахгүй байв. Их сургуулийн цаагуур салхи хэрхэн чихрийн цаас, зарлалын урагдсан цаас, хатсан навчийг агаарт эргэлдүүлэн байгааг харж суув.

	Оюутнуудаа яаж бодсон зүйлээс нь болиулах вэ? Ингэх ер нь хэрэгтэй юү үгүй юү? Тэр нэг удаагийн семинарын хичээл дээр цэвэр таамаглалын үүднээс магадлалын тухай ярьжээ....Одоо Генри цонхоор харахаа больж номын тавиураа гүйлгэн харав. Цөөн бүлэг хүн хувьсгал гарахад нөлөөлж болох юм. «Талыг түймэрдэхэд ганцхан ширхэг чүдэнз байвал бол оо» гэж батлан ярьснаа санав. Өөрөө үүнд итгэх л юм бол тэдний төлөвлөгөө хэчнээн аюултай ч байлаа гэсэн яаж татгалзаж чадах бил ээ? Тэд бол түүхэн зайлшгүйн явцад гарч ирсэн агуу их америк гүрнийг нийгэм эдийн засгийн эцсийн шатанд нь түлхэн гаргаж чадахаар тийм цохилт өгч чадах тавилантай хүмүүс биш гэдэгт итгүүлэхийн тулд ямар арга хамжээ авах бил ээ?

	Генри оюутнуудаа хувьсгалын удирдагчдаар төсөөлөн бодож үзсэнээ, өөрийн эрхгүй инээмсэглэв. «Яагаад болохгүй байх бил ээ?» гэж хэлэхийг нь ч мэдэж байна. Тэгвэл энэ нь үнэндээ тийм биш гэдгийг түүн шиг хоцрогдсон либерал яаж батлах вэ? Гэтэл тэр тухайн үедээ бас л Британийн музейн уншлагын танхимд Ленинийг, Клэрижийн хонгилд Хо Ши Минийг, Буэнос-Айресын анагаах ухааны дээд сургуульд Че Геварыг мөн л шоолж итгэхгүй байсан шүү дээ. Яагаад тэр Элан, Дэнни, Жулиус нарыг зорилгодоо хүрч чадна гэдэгт итгэхгүй байна вэ? Эсвэл ердөө л төсөөлөх чадвар дутагдаа юу?

	Генри энэ гурван оюутны тухай тус тусад нь чадварыг нь үнэлэхийг хичээж бодов: Дэнни бол онол гаргаж түүнээсээ няцахгүй тэмцэж чадах хүн. Элан бол хэт шүтлэгтэй, экстремист явуулгад хэт сохроор татагддаг, харин Жулиус бол юмыг ултай сэтгэж чадмаар хүн байв. Энэ гурвын шинж нэг хүнд байсан бол маргаангүй улс төрийн томоохон зүтгэлтэн болж чадна. Харин иймэрхүү гурван өөр янзаар бол тэд шоронд л орохоос өөр зүйлгүй.

	Нарийн бичгийн дарга бүсгүй хэд хэдэн захидалд гарын үсэг зуруулахаар авчрав. Генри гарын үсгээ маш муухай зурсанд нарийн бичгийн дарга нь ихэд гайхаж, тэр ч байтугай өөр лүү нь харахад татвасхийв.

	— Та надад аяга кофе, хар талх өөхтэй хачирлан авчирч өгөхгүй юү? гэж хүслээ.

	Түүнийг гарсны дараа Генри барьж байсан ном руугаа харлаа. Энэ бол Манхеймийн «хийсвэрлэл ба үзэл бодол» байв. Босож номоо тавиур дээр нь тавиад санаа алдав. Дараа нь нүдээрээ өөр ном хайж байснаа Амгалан Августины «Сургаал» дээр тогтов. Долоовор хуруугаараа номыг бусад номын дундаас татан авчирч дахин ширээндээ суув.

	Семинарын хичээл гурван цагт эхлэв. Генри өрөөнөөсөө гараад анги руугаа явж байхдаа, нөгөө Амгалан Августины сургаалаа бодохоо больж дахин оюутнуудынхаа хуйвалдааныг санаж, түүний эсрэг итгэлтэй хариу олох, ядахдаа өөрийн байдлыг тодорхойлохыг эрмэлзэж явлаа. Энэ нь одоохондоо сэжиглэл төдий байсан бол Элан, Дэнни, Жулиус гурвын ангидаа сууж байгаа байдлыг ажаад үнэн юм гэдэгт нь итгэв. Арын эгнээнд суусан тэдний харцанд, Генрийн холбон боддогоор коммунистууд, мормончууд буюу өөрөөр хэлбэл өөрсдийн үйл хэргийн нэгдмэл нэг үнэнд итгэсэн хүмүүсийн харц ямар байдаг вэ яг түүн шиг шийдэмгий байдал илэрнэ. Профессор сэтгэлээ тайтгаруулахын тулд харцаа Кейт, Майк, Дэбби гэх мэт сайн хүмүүжилтэй энгийн шударга залуус тийш чиглүүлэв.

	— За бид чинь өнгөрсөн хичээл дээр хаа хүрсэн билээ? гэж урд эгнээнийхэнд хандан асуув.

	Кейт дэвтрээ дэлгэж үзсэнээ:

	— Бид Гоббсын тухай ярилцсан гэв.

	— Гоббс гэнэ ээ, «Левиафан». Энэ бол дээд зэргийн хүчирхэг, засаглал бүхий төрийн илрэл юм. Одоо бидэнд энэ нь ганцаар эзэгнэн захирагч улсын онол мэт ойлгогдож байна. Гэвч тэр үеийн хүмүүс нэг хүчирхэг ганцаар захирагчийг олон жижиг дайснуудаас хамгаалуулдагтаа болоод тэсвэрлэж байсан гэдгийг мартах ёсгүй. Гоббсын философийн үндсэнд жишээлбэл Маккиавеллид төвлөрсөн засгийн эрх ашигтай юм гэж нотолсон байдаг. Европын эзэнт улсын хөгжил нь (VIII Генрих ч бай, эсвэл XIV Людовик аль нь ч гэсэн) дээд зэргийн оргилд хүртлээ ямар ч гэгээн ариун үнэний дүр гаргаж байлаа гэсэн дэг журмыг эрмэлзэж байна. Хаадын эрх ямбыг хязгаарлах замаар төрийн байгууллыг эмхэтгэж болох мэтээр хүмүүст санагдаж эхлэх тэр үед ардчилсан хэмээн нэрлэгдсэн үзэл дэлгэрч эхэлсэн. Одоогоор зарим орон капитализмын үед ноёрхдог дэг журамгүй байдлын улмаас социалист системийг шилэн авсан нь зуун жилийн дараа л бүгд тодорхой болж болно гэж надад санагдаж байна.

	Генри ангийн хойно сууж буй гурав руу харлаа. Тэдний харц огт өөрчлөгдсөнгүй.

	— Дэг журамгүй байдал гэдгийг хамгийн өргөн утгаар нь авч үзье. Одоо үед хамгийн эргэлзээгүй баримт бол капитализмд тодорхой эсрэг тэсрэг зөрчил гарч байдаг. Энэ нь дэг журамгүй байдалд хүргэж байна. Социализм энэ дэг журамгүй байдлыг арилгаж чадах уу, үгүй юү гэдгийг цаг үе аяндаа харуулах болно. Эдгээр улс төр эдийн засгийн системийн эцсийн дүн зуун жилээс нааш гарахгүй гэж би үзэж байна.

	Генриг дуугүй болоход Кейт гараа өргөв.

	— Бид Америкийн төлөө ямар нэг юм хийхийг оролдохгүйгээр дахин зуун жил хүлээж сууж чадахгүй шүү дээ гэв.

	— Тэгэлгүй яах вэ. Бид цаг ямагт л манай нийгмийг журамтай болгохын тулд ажиллаж, шийдвэр гаргах хэрэгтэй болдог. Гэвч энэ шийдвэр хараахан шалгагдаагүй таамаглал дээр үндэслэгдсэн байдгийг би хэлэх гэсэн юм.

	— Миний хувьд үнэндээ та яаж хувьсгал бол дэг журмыг эрмэлзэж байгаа хэрэг гэж хэлж чадаж байгааг ойлгохгүй байна гэж Майк хэлэв.

	— Би үүнийг дандаа тийм байдаг гэж хэлээгүй байна. Харин тийм байх ёстой гэж байна. Ийм тохиолдолд хувьсгалт хөдөлгөөн түүнд хамрагдаагүй хүмүүсийн дэмжлэгийг авдаг юм.

	Генри дахин арын эгнээний гурвыг хараад гурван хос нүдтэй тулгарав.

	— Нөгөө талаас аливаа нэгэн балран унах тавилантай оролдлого нь капитализмын бас нэг үзэгдэл болсон дэггүй байдлыг гүнзгийрүүлдэг тул зүгээр суухаас ч дор юм.

	— Тэгвэл оролдож үзээгүй байж амжилтдаа хэрхэн итгэх вэ? гэж Сэм асуулаа.

	— Итгэлтэй байж болохгүй. Харин тухайн нөхцөлийн чадамж бололцоонд дүн шинжилгээ хийж, үр дүнг ухаалгаар тод томруун харж болно. Энд бусад олонх тохиолдлын нэгэн адил гол аюул бол өөрийгөө хуурах явдал мөн.

	Генри хичээл дуусахын хэрд Элан, Дэнни, Жулиус гурвыг үлдээч гэв. Тэд дургүйцсэн байртай бие биеэ харцгааснаа үлдлээ. Генри суусан чигээрээ тэднийг наашаа дөхөж суу гэв.

	— Та нар тийм ч чадварлаг нууц ажил явуулагчид биш юм даа. Ямар нэг юм төлөвлөөд байгаа чинь хэн бүхэнд тодорхой байна гэж хэлэв.

	Жулиус харцаа буруулж цонх руу харахад Дэннийн царай улайж, Элан л профессорын нүд рүү эгцлэн ширтээд:

	— Бид танаас юу ч нуухыг хүсэхгүй. Бид зүгээр нэг... байхын оронд эрс тэс арга хэмжээ авах нь зүйтэй гэж тохиролцсон юм. Жишээ нь, мөнгөө зүгээр гайтуулахаас дээр юм гэж хэлэв.

	— Их сайн байна. Би та нарын чухам юу хийх гээд байгааг л мэдмээр байна гэж Генри хэлэв.

	— Ингэвэл таныг ердөө л хэцүү байдалд оруулахаас өөр юмгүй гэж надад бодогдох юм.

	— Би үзээд алдахад бэлэн байна гэж Генри хэллээ.

	— Профессор минь, бурхныг бодож үз, бид таныг хүндэтгэдэг, үнэлдэг гэдгийг та мэднэ....Харин бидний сэдсэн зүйл маань танд огт тохирохгүй гэж Дэнни хэлэв.

	— Тэр тусмаа л би мэдмээр байна.

	Гурвуул дуугүй болцгоов.

	— Та бидэнд саад хийхийг оролдвол яах вэ гэж Жулиус асуув.

	— Ямар янзаар?

	— Жишээлбэл Холбооны Тагнан Мөрдөх Товчоо руу утасдвал...

	— Профессор ийм юм хийхгүй гэж Дэнни хэлэхэд,

	— Тийм ээ. Би ийм юм хийхгүй гэж Генри давтав.

	— Тэгвэл танд мэдэх хэрэг юу байна гэж Элан асуув.

	— Яах вэ, та нар миний сониуч занг хөдөлгөчихлөө....Гэхдээ энэ бол цэвэр шинжлэх ухааны сонирхол биш. Мөнгөө өглөө гээд ертөнцийг өөрчилж чадахгүй гэж та нар хэллээ шүү дээ. Би өөр санал бодол сонсмоор байна.

	Элан Дэнни рүү, дараа нь Жулиус руу харахад цаадуул нь мөрөө хавчив. Элан Генри рүү эргэж:

	— Бид жаахан бодмоор байна гэж хэлэв.

	— Тэгэлгүй яах вэ. Өнөө орой, эсвэл маргааш ер нь л дуртай цагтаа манайхаар ороод надад шийдсэнээ хэлээрэй.

	Луиза Жулиусийг ангийнх нь хаалганы дэргэд хүлээж байв. Тэрээр аав руугаа өдсөн байртай харав. Генри түүнийг харж инээмсэглээд өрөө рүүгээ явж, Луиза гурван оюутантай нийлж эсрэг зүг рүү алхацгаав. 

	— Аав чинь жаал зуул юм мэдээд байх шиг байна гэж Дэнни хэлэхэд,

	— Би түүнд юу ч яриагүй хэмээн Луиза доош харан хэллээ.

	— Үгүй, үгүй. Тэр өөрөө л таамагласан байж таарна гэж Элан дуугарав.

	— Ямар янзаар тэр вэ? гэж Жулиус асуув.

	— Бидний хэлсэн зарим үгнээс... дараа нь бид семинарын ярилцлагад оролцохоо больсон.

	— Тийм ээ. Энэ бол бидний зүгээс хийсэн арчаагүй явдал.

	— Ганцхан профессор л таамаглаж байна, би түүнийг ямар нэг саад хийнэ гэж огт бодохгүй байна гэж Элан ярив.

	— Бид тэгээд яах вэ, нөгөөдхөө хэлчих үү? гэж Дэннийг асуухад,

	— Хэлчих ээ? Чи чинь солиороо юу? гэж Луиза хэллээ.

	— Тэр өөрөө хүссэн юм л даа гэж Жулиус хэлэв.

	— Лафлинд хэлчхэж магадгүй шүү дээ гэж Дэнни болгоомжлов.

	— Үгүй гээд Луиза толгой сэгсэрснээ:

	— Би тэгж бодохгүй байна. Лафлинд дургүй хүн шүү. Харин биднийг болиулах гэж оролдох байх гэв.

	— Магадгүй энэ чинь тийм ч муугүй байж болно? гэж Элан хэлэхэд,

	— Бид юу ч хийж чадахгүй гэж чи бодоо юу? гэж Дэнни асуув.

	— Үгүй, би бүтнэ гэж бодож байна. Гэвч бид чухам юунд хүрэхээ бас хатуу мэдэх ёстой. Танай эцэгтэй маргалдах нь шийдвэрээ бэхжүүлэхэд туслах ёстой. Бидний бодлыг өөрчилж яасан ч чадахгүй. Тэр хүн чадахгүй байна гэдэг ер нь хэн ч чадахгүй гэсэн үг гэж Элан ярив.

	 

	 

	— 20 —

	Генри өрөөндөө хэдхэн минут орсноо эргэн гарч Брэттл гудамж тийш гэр лүүгээ явав. Гарвардын талбайд гарч ирээд тэр номын мухлагийн дэргэд зогсож байсан Луиза түүний нөхдийг харав. Тэд ямар нэг юмны талаар зөвлөлдөж, эрс шийдэмгий царайтай байх бөгөөд газар доорх гарцаар гарч ирж буй хүмүүс тэднийг зүг бүрээс нь бүрхэн өнгөрч байв.

	Генри гудамж хөндлөн гарч аажуухан өнгөрч байгаа машинуудын дундуур сүлжиж, замын нөгөө талд гарч ирлээ. Тэрээр тэднийг чухам юун тухай зөвлөлдөж, төлөвлөгөөндөө оруулах уу үгүй юү, эсрэг буюу зөвшөөрсөн хандлагатай ямар арга хэмжээ авах вэ гэдгээ шийдэж ядан байгааг төсөөлөн бодохыг оролдов. Гэвч тэдний шийдвэрийг сонсоно гэж бодохдоо түүнд итгэх үгүй нь чухал биш юм шиг гайхалтай тайван байлаа. Хэрэв түүнд итгэхгүй бол өөрсдөд нь муу юм болно. Тэд баригдах ч юм уу, эсвэл гар хийцийн бөмбөгөндөө тэсэрч болох аюултай. Энэ бодол нь охиныхоо төлөө санаа зовоход хүргэж ганцаардмал амьтан болно гэхээс яс нь хавтайв.

	Өөр нэг зүйл шийд болох төлөвлөгөөгөө хэлэх нь түүнд өөртөө итгэхгүй байхаас нь болж бас л эвгүй санагдана. Өөрийнх нь сэрдэж байгаачлан, тэд ерөнхийлөгчийг юм уу, эсвэл төрийн нарийн бичгийн даргыг алахаар шийдсэн бол логик сэтгэлгээ л тэдний ухаанд нөлөөлж болох тул нэлээн нарийн холбоотой үгс олж хэлэх ёстой байлаа. Иймэрхүү явуулга ашиггүй бөгөөд гутамшигтай гэдэгт өөрөө бат итгэсэн шигээ тэднийг итгүүлж чадах үг хэрэгтэй байв.

	Лениний зохиолд алан хядахын эсрэг бичсэн байдгийг Генри санав. Гэвч тэд Ленинтэй санал нийлнэ гэж үү? Энэ асуултыг дөнгөж таамагц тэдний юу гэж хариулахыг мэдэж байлаа. Ленин тавин жилийн өмнө бичсэн, тэр үед бүх юм өөр байсан. Одоо үед хувьсгалчид аллага хядлага хийдэг, энэ нь ердийн явдал болоод байна. Эцсийн эцэст Вьетконг гээд л...

	Тэгвэл тэдэнд Кеннеди гэж хэлж болох л юм. Түүнийг алсны дараа хүн бүхний хэрхэн дургүйцэж байсныг санаж байна уу гэнэ. Тэгэхэд тэд: Улс төрийн амжилт авчраагүй алах оролдлого нь мэдээжээр дургүйцэл төрүүлэх нь аргагүй, харин тэдний аллага нь улс төрийн хувьд чухал баримт болж капиталист системийг нураахыг оролдогч хүн бүхэн зүйтэй гэж үзэх болно гэж хэлэх биз хэмээн бодов.

	Мэргэжил нэгт нэг нөхрийнхөө гэрийн хажуугаар өнгөрөх үедээ орж зөвлөгөө авдаг юм уу гэж бодсоноо, найзынхаа хэлэх үгийг мөн таамаглаж байсан тул болив. Хэрэв тэднийг итгүүлж чадахгүй бол цагдаад хэлэх ч юм уу, эсвэл ерөнхийлөгчид сануул гэж тэр эрдэмтэн хэлнэ. Гэвч Генри яасан ч тийм юм хийхгүй, ховлож чадахгүйгээ мэдэж байв. Тэгээд ч зогсохгүй цагдаагийн газар тэднийг баривчлах эрхгүй. Генри өөрөө л мухардлаас гарах арга зам хайж явсан. Хүчирхийлэл түүний эсрэг чиглэсэн бол шалтгаан нь зөвхөн айдас юм гэдгийг мэдэж байлаа. Ингээд орой нь гурван оюутныг гэртээ ирэхэд эргэлзэж, шийдэж ядсан хэвээрээ байв. Луиза ч бас найзуудынхаа хамт ирэхдээ огт энэ гэрийн хүн биш юм шиг хамгийн сүүлд нь орж ирэв.

	Профессор ширээнд сууж, Элан Дэнни хоёр зөөлөвчит сандал дээр, Луиза Жулиус хоёр шалан дээрх хивсэн дээр сууцгаав.

	— За тэгээд гээд Генри цугларагсдыг нүдээрээ тойруулан харав.

	— Танд бүгдийг хэлэх нь зүйтэй гэж бид шийдлээ хэмээн Элан эхлэв.

	— Их сайн байна.

	— Та худал бүү яриарай. Бид зүгээр л тантай уулзаж өөрсдийнхөө үнэн зөв гэдэгт дахин итгэх, мөн таныг үүнд туслах байх гэж найдаж ирлээ.

	— Тийм ээ. Ойлгож байна. Энэ үнэхээр баярламаар явдал биш байна гэж Генри хариулав.

	Луиза тэсэж ядсан мэт хөдөлж амаа мушийлгасан боловч юу ч хэлсэнгүй.

	Элан Дэнни рүү харав. Дэнни толгой дохив. Тэгэхэд нь Элан Жулиус руу хартал цаадах нь профессор луу ширтсэн байсанд Элан ч бас тийшээ харж,

	— Бид америкт хувьсгал эхлэх бодолтой байна. Энэ зорилгоор улс төрийн чухал ач холбогдолтой аллага хийхээр шийдлээ гэв.

	— Би ч бас тэгж таамагласан юм. Та нар хэнийг алах гээ вэ?

	Элан дахин нөхөд рүүгээ харав. Дэнни харцыг нь ойлгоод хэлсэн нь:

	— Сенаторч Лафлиныг.

	— Лафлиныг уу?

	— Тийм ээ гэж Элан хэлэв.

	— Та нар чинь тоглож байна уу?

	— Огтхон ч үгүй.

	— Лафлин чинь өчүүхэн хүн шүү дээ. Юу ч хийж чадахгүй.

	Элан самгардав бололтой ч түүнээ нуух гэхдээ эгдүүтэйгээр:

	— Хэрэв Вьетнамыг бодоод үзвэл тэр тийм ч юу ч үгүй хүн биш дээ гэв.

	— Мэдээж юу ч үгүй хүн биш. Хүмүүсийн ярьдгийг л ярьдаг юм. Харин болхи хөшүүн болохоороо цаг үеийн өөрчлөлтийг ойлгодоггүй юм.

	— Лафлин таны найз гэдгийг бид мэднэ гэж Дэнни хэлэв.

	— Тухайн нөхцөлд энэ ямар ч холбогдолгүй зүйл. Маргааш Лафлин онгоцны сүйрлээр нас барлаа гэхэд миний хувьд тоох юм алга.

	Луиза түүн рүү ширтэн харж байгааг Генри мэдрэв.

	— Тийм юм бол бид түүнийг алчихад та яагаад тоохгүй байдаг бил ээ? гэж Луиза асуув.

	— Би чамаас болоод, ер нь та нарт тохиолдож болох бүх юмнаас болоод л тоохгүй байж болохгүй байна. Үүнийг та нар дөнгөхгүй.

	— Дөнгөнө, Лафлин л байх юм бол дөнгөнө. Тийм ч учраас бид тэднийг сонгосон юм. Юу л даа, Луиза... Миний хэлэх гэсэн юм бол... гэж Дэнни хэллээ.

	— Лафлиныг би сонгосон юм. Яагаад гэвэл Бэнни Жин нараас хэзээ хаана байхыг нь мэдэж болно.

	— Дараа нь тэд үүнийг чинь санаад чамайг хэрэгт татна шүү дээ.

	— Юу л бол. Яагаад гэвэл би таны охин шүү дээ хэмээн Луиза доогтойёо өгүүлэв.

	Генри татгалзан ямар нэг юм хэлэх гэсэн боловч больж мөрөө хавчаад дуугүй болов.

	— Та ойлгож байна уу хэмээн Жулиус дүрдээ бэлтгэж буй жүжигчин шиг эхэлснээ:

	— Лафлин бол нэр цуугаар багагүй, юу номлодгийг нь хүн бүхэн мэднэ, тэгээд ч бас олон арван хамгаалагч шавж байдаг тийм ч чухал хүн биш гэв. 

	— Бид үүнийг хийж чадна. Бид гурвуулаа,...бас Луиза гэж Элан хэлэв.

	— Дараа нь? Та нар юунд үйл ажиллагаагаа чиглүүлэх вэ? гэж Генри асуув.

	— Дараа нь шинээр хүн элсүүлж байгууллага бий болгох хэрэгтэй. Үүнийхээ дараагаар илүү өргөн фронтоор цохилт өгнө.

	— Одоогоор ямар нэг юмнаас эхлэх хэрэгтэй, ядаж энэ явуулгаар ч болов бид тоглох гээгүй байна гэдгээ үзүүлэх хэрэгтэй...бид эцсээ хүртэл тэмцэхээр шийдсэнээ үзүүлнэ гэж Дэнни хэлэв.

	— Тийм бий. Ойлгож байна. Гэвч яагаад заавал хэн нэгнийг алах хэрэгтэй байдаг юм бэ? Яагаад банкийг хүчээр хураах юм уу, эсвэл пуужингийн төв рүү бөмбөг шидэж болдоггүй юм. Эсвэл өөр ямар нэг иймэрхүү юм хийвэл болохгүй юу?

	— Та үүнийг санаа болгож байгаа учраас. Яагаад гэвэл энэ бүгд чинь хүний амьдралыг хязгаарлахад зориулсан, засгийн эрх баригч бүлгийн хүчирхэг зэвсэг болох цээрийг эвдэхгүй юм. Зөвхөн тэд л цагдаа армийнхаа хүчирхийлэл хэрэглэн сайх цэргийг эвдэж чадна гэж Элан түүн рүү ширтэн байж хэлэв. Тэд хүч хэрэглэхдээ эргээд ард түмэн тэдний эсрэг энэ аргыг нь хэрэглэчих вий гэдэг ганц л зүйлээс айж байдаг юм. Мөргөлдөөн эхэлчих л юм бол юугаар төгсөхийг хэн ч мэддэггүй, үүнийг ч тэд ойлгодог юм гэв.

	Генри мөрөө хавчлаа.

	— Та нарын зөв ч байж болох юм.

	— Тийм ээ, бидний зөв. Би үүнд итгэлтэй байна гэж Дэнни хариулав.

	— Харин Жулиус та Дэннийн ийм итгэлийг хуваалцаж байна уу? гэж Генри асуув.

	— Маргаангүй.

	— Тэгвэл Луиза чи? гэж Генри охиноо харан асуув.

	— Тийм ээ, бидний зөв.

	— За яах вэ, би бууж өгье. Өөрөөр хэлбэл та нарын итгэлийг өөрчилж чадахгүйгээ би хүлээж байна. Би аливаа хүчирхийллийг үзэн яддаг, харин аллагын тухайд бол бүр ой гутдаг юм. Чухам үнэнээ хэлэхэд, тодорхой ангид хамаарагддагтай маань ч холбоотой байж болох юм. Түүнээс гадна нас ч нөлөөлдөг биз. Арай залуухан байсан бол та нартай нэгдэх ч байсан юм бил үү? Ер нь л мэдэх юм алга, мэдэхгүй юм даа.

	Оюутнуудыг баяртай гэлцэх үед Генри Луизаг ч бас тэдэнтэй хамт явах биз гэж бодтол, Луиза үүд хүргэж өгөөд эргэж өрөөндөө ирж түрүүчийнхээ байранд сууж байв. Генри дахин ширээндээ суув.

	— Та энэ тухай үнэхээр юу гэж бодож байна? гэж Луиза асуув.

	— Юу гэж хэлсэн яг л тэгж бодож байна.

	— Үнэндээ бидний зөв ч байж болох биш үү? Генри мөрөө хавчив.

	— Би ч юм бүхэнд эргэлздэг болчхоод байх шиг байна.

	— Энэ танд дараа болохгүй санагдах юм уу? хэмээн Луиза шалнаас босож сандал дээр суухдаа асуулаа.

	— Энэ ч үнэндээ нэг төрлийн чөлөөтэй болж байгаа хэрэг юм гэж Генри хариулав.

	— Эргэлзэх явдалд уу?

	— Тийм ээ. Энэ бол удамшил буюу бодож олсон төсөөллүүд чөлөөлөгдөх явдал юм. Энэ үед ямарваа зүйлийн хоёр талыг адилхан тод харах чадвартай болдог юм.

	— Тэгвэл таны төсөөллүүд нэг бол удамшсан, нэг бол бодож олсон байдаг байх нь ээ?

	— Минийхээр бол тийм. Магадгүй яваандаа зарим нэгийг нь эргэн үзэж болох юм. Одоохондоо бол миний өмнө хоосон цагаан хуудас л байна.

	— Та эрлээ зогсохгүй биз дээ?

	— Үгүй. Би урагш яаралгүйхэн ахиж, гол зүйлд нь хүрэхийг хүсэж байна.

	— Юуны голд?

	— Танин мэдэхүйн үндэс буюу мэргэн бодолд. Ямар нэг загварыг хүлээн авч хажууд нь байхыг хүсэхгүй байна. Миний итгэл амьдралын жинхэнэ ойлголтоос л гараасай гэж хүсэж байна.

	Луиза толгой дохисноо бодлогоширч, асуусан нь:

	— Жулиус болон бусдын итгэл амьдралын жинхэнэ ойлголтоос гарч байгаа юу?

	— Чи тэдэнд надаас илүү ойр байдаг болохоор чамд илүү ойлгогдож байгаа биз гэж Генри хэллээ.

	Луиза юу ч хариулсангүй, тэгэхдээ аав руугаа илт гайхаж сонирхсон янзтай харав.

	Удалгүй Генри, Луиза хоёрыг хоол ид гэж дуудсан тул телевизор үзээд сууж байсан Лилиан Лаура хоёр галын өрөөнд оров. Лилиан дэлгэцээс нүд салгалгүйгээр тэдэнд бэлдсэн хоолоо заав. Нэвтрүүлэг дуусаж реклам эхлэх үед тэрээр эргэн харж асуусан нь:

	— Хэн ирээд явав аа?

	— Манай семинарын гурван оюутан ирсэн юм.

	— Чамд тэднийг семинар дээрээ харж байгаа чинь багадаад байна уу?

	— Би тэдэнд зарим нэг ном өгөхөөр амласан юм.

	Цөмөөрөө дуугүй болцгоов. Генри цахилгаан зуух руу очиж тавагтаа халуун хоол аягалж авав. Лилиан Луиза руу харснаа:

	— Чи чинь одоо семинарт хичээллэж байгаа юм уу гэж асуув.

	Луиза сандарсхийн аав руугаа харахад,

	— Өөрөө хүсдэг л юм бол уг нь муугүй л юм санж. Эцэст нь ажилд орно гэдэг юу л бол доо гэж Генри хэлэв.

	Лилиан дахин телевизор лүүгээ харав. Генри, Луиза хоёр бие биеэ яг л хуйвалдагчид шиг хараад авав.

	Маргааш нь Элан Жулиус хоёр зэвсэг авахаар Флорида руу, Луиза нууц даалгавраа биелүүлэхээр ээжтэйгээ Бостон руу явав.

	— Та дараагийн долоо хоногт болох ардчилсан үзэлтний цайллага дээр юу өмсөх гэж бодож байна? хэмээн гүүрэн дээгүүр гарч явахдаа Луиза асуув.

	— Өө тэнд юу ч өмссөн болно. Намайг энэ амралтын өдөр л илүү санаа зовоож байна гэж Лилиан хэлэв.

	— Эштонийд болох уу?

	— Тийм ээ.

	— Тэнд дээдэс цуглах юм уу?

	— Тэнд атом судлагч бөөн эрдэмтэд ирнэ. Би тэдний дэргэд дандаа л хоцрогдмол харагддаг юм.

	— Боль доо. Та ер нь өөрийнхөө үеийн эмэгтэйчүүдээс хамаагүй илүү харагддаг.

	— Баярлалаа гэж Лилиан ёжтой өгүүлэв.

	— Үнэн шүү.

	— Яагаад миний насанд... энэ асуудал намайг илүү их зовоож байгааг өөрөө ч ойлгохгүй байна.

	— Энэ бол мэдээжээр ямагт л тийм байдаг. Ахимаг насны эрэгтэйчүүдэд нэлээн нас бие гүйцсэн эмэгтэйчүүд таалагддаг, тийм биш гэж үү?

	— Зарим залуу хүнд нас бие гүйцсэн эмэгтэйчүүд таалагдах нь ч бас бий.

	— Тийм ээ.

	Ингээд тэд хэсэг дуугүй явцгаав.

	— Аав та хоёр нэг амьдралаар... амьдарч байсан биз дээ? гэж Луиза асуув.

	— Хэзээ?

	— Залуу байх даа.

	— Тийм л дээ.

	— Улс төрийн талаар ч, ер нь бүх юманд уу?

	— Тийм ээ.

	— Миний бодлоор бол энэ их чухал, тийм үү?

	Тэрэг жолоодож явсан Лилиан дуугарсангүй, мөрөө хавчив.

	— Бас Билл байна. Та нар бүр тэр үед л үерхээ биз дээ, тийм ээ?

	— Тийм.

	— Яагаад тийм их таргална вэ?

	— Энэ бол судас хатуурсных. Нас өтлөхөд аяндаа ингэдэг юм.

	— Та хуучин үзэлтэн болчхоогүй, аав ч гэсэн тийм болоогүй шүү дээ.

	— Миний бодлоор чи аавыгаа хуучирсан үзэлтэн гээд байна аа даа?

	— Аав өөрчлөгдсөн л дөө. Олон юмыг ойлгодог болсон.

	Лилиан тиймэрхүү болсны нь огт анзаараагүй гэдгээ мэдэгдэхийн тулд хамраараа дуугарлаа.

	— Чи аавынхаа энэ хүүхдийн тоглоом шиг мөнгөө тараадгийг нь хэлж байна уу?

	— Энэ ч бага зүйл гэж Луиза өгүүлэв.

	— Дахиад бас юугаа хаях гэж бодоо вэ?

	— Ямар нэг юм хаях гэж байгаа гэж бодохгүй байна. Тэгтлээ шууд хөдөлдөг хүмүүсийн нэг биш. Харин үзэл бодол нь нэлээн сайн тал руугаа өөрчлөгдсөн.

	Лилиан толгой дохиж,

	— Үүнийг сонсоход баяртай байна гээд машинаа улаан гэрлийн өмнө тоормослон зогсоов.

	— Билл энэ цайллага дээр ирэх үү? гээд Луиза «Шератон» хэмээх буудлын цонх руу харан асуув.

	— Ирнэ.

	— Хаана буудаллах бол?

	— Хэн мэдэх вэ дээ.

	— «Шератонд» уу?

	— Үгүй ч байхаа даа. Голдуу л «Фэрфалст» буудалладаг юм гэснээ Лилиан царайгаа улайж байгааг мэдээд уруулаа хазлав. Энэ нь эгдүүг нь хүргэсэн тул ногоон гэрэл асмагц машинаа гэнэт ухасхийлгэв.

	— Ээж ээ, та аавтай хамт жаргалтай байсан биз дээ?

	— Яах вэ, зарим нэг талаар...

	— Ердөө л үү?

	— Үгүй үгүй, тийм биш. Бид жаргалтай байсан.

	— Тэгвэл заримдаа л овоо юм шив дээ.

	— Юуг хэлээд байна?

	— Яах вэ дээ, та хоёр.

	Лилиан өөртөө үйлчлэх дэлгүүрийн дэргэдэх машины зогсоол руу эргэв. Билет худалдан автал замын судалтай хаалт аяндаа сөхөгдөж машиныг нь оруулав.

	— Энэ тийм хялбар биш. Чи өөрөө бараг бүгдийг мэдэж байгаа биз.

	— Аав та хоёр уу? Та хоёрт тийм амаргүй байсан гэж үү?

	— Хэзээ ч амар байна гэж байдаггүй юм.

	Луиза толгой дохив.

	— Эцсээ хүртэл тэмцээд байвал үр дүн нь гарна гэж Луиза хэллээ.

	Тэр хоёр мушгиа бетон шатаар өөдөө өгсөв. Гялалзсан гэрэлд Луиза ээжийнхээ царайг анхааралтай ажив. Жаахан гунигтай мөртөө туяарсан өнгөтэй байв.

	— Та нар хүрдэгтээ хүрээгүй л байна уу? гэж Луизаг хэлэхэд

	— Үгүй дээ бид их ойртон очлоо. Аав бид хоёр чинь маш жаргалтай хөгширнө гэж санагддаг хэмээн Лилиан хэллээ.

	Лилиан машинаа тавиад, хоёулаа дэлгүүрт оров.

	Номын санд орох хаалганы дэргэд Генри тэндээс гарч явсан Дэннитэй халз тулгараад, бие биедээ юм хэлэх гэсэн байртай хэсэг дуугүй зогсов. Дараа нь Генри инээмсэглэн:

	— Тэнд хичээллэх цаг үлдэж байгаа чинь юун сайн бэ, би баяртай байна гэв.

	Дэнни инээмсэглэн барьж яваа Мао Зэдуний «Партизаны дайны тухай» номоо үзүүлэв.

	— Тэгэлгүй яах вэ профессор оо, ажилдаа цаг гаргаж болно шүү дээ.

	Генри буцаж Дэннитэй хамт хэд алхаад:

	— Би ийм юм бодож байна. Бидний өчигдрийн ярилцсан зүйлийн талаар аав чинь мэдэж байгаа юу? гэж асуув.

	— Ерөнхийд нь ч мэдэж л байгаа гээд Дэнни Генрийн адил дуугаа намсгав.

	— Би аавтай чинь ярилцвал та татгалзахгүй биз? Дэнни хэсэг шийдэж ядсанаа, толгой сэгсэрч,

	— Үгүй, татгалзахгүй гэв.

	— Би бас нэг хүний санал сонсмоор, ялангуяа танай аав шиг хүнтэй ярилцмаар байгаа юм гэхэд нь Дэнни толгой дохив.

	— Үзэл нь өөрчлөгдөөгүй юү?

	Дэнни мөрөө хавчаад:

	— Үүнийг би үнэндээ мэдэхгүй байна гэв.

	— Өнөөдөр гэртээ байх уу?

	— Бараг л дандаа гэртээ байдаг.

	— Тийм ээ, ойлгож байна гээд Генри доктор Глинкман сохорсныг санан өгүүлээд:

	— Бие нь ямар байна даа? гэв.

	— Хааяа үглээд л байдаг юм гэж Дэнни хэллээ.

	— Тэгнэ ээ тэгнэ, бие нь ч сайн биш гэж Генри хэллээ.

	Генри ажил дээрээ ирээд доктор Глинкман руу утасдав. Очихоор тохиролцоод тэднийх рүү явган явахаар шийдэв. Учир нь жил ирэх бүр эрүүл саруул байхыг эрмэлзэх болж, туранхай биеийнхээ хөнгөн шингэн, чадалтай шөрмөслөг байдлыг улам үнэлэх болжээ.

	Хэдийгээр Генри урьд нь тэднийд очиж байгаагүй ч, Глинкманыхыг олоход төвөг байсангүй. Глинкманыхантай энд тэнд цугларахад очиж танилцсан ажээ. Энэ хос түүнд таалагддаг. Глинкманы ажлыг чин сэтгэлээсээ бахархдаг байсан боловч, харалган, ядуулаг, бас коммунизм гэсэн хачин байдал нь ойр танилцахаас татгалзахад хүргэсэн ажээ.

	Байшинд ороод хатагтай Глинкман түүнийг нөхрийнхөө өрөөнд оруултал танихгүй айлд орсон сэтгэгдэл илт төрөөд явчихсан боловч арабын зах дээр ч юм уу, агуйд орж ирсэн мэт таатай сэтгэл хөдөлгөсөн байдалтай байв.

	— Профессор Ратлиж уу? хэмээн доктор Глинкман сандалтайгаа эргэн хэллээ.

	— Доктор Глинкман танд мэнд хүргэе! гэж Генри хариуллаа.

	— Таны ирсэн чинь их аятайхан байна. Босохгүй байгааг минь уучлаарай.

	— Тэгэлгүй яах вэ, тэгэлгүй яах вэ.

	— Би зөвхөн сохор дүлий хүн биш, бас залхуу хүн гээд доктор Глинкман инээв. Тэр хэдийгээр Генригээс насаар их ах биш боловч хөгшин харагдаж байв.

	— Та ч сайхан зантай байх шив дээ гэж Генрийг хэлэхэд,

	— Янз бүр л байдаг юм. Өнөөдөр баярт явдлуудаа бодож байхад, маргааш гунигт явдлаа бодох юм гээд доктор Глинкманы инээмсэглэл арилж хар нүднийхээ шилээр тааз өөдөө харав.

	— Энэ үнэн шүү.

	— Нүд минь надад тус болохоо больсон. Тэгэвч надад бурхан шиг сайн эхнэр, сэргэлэн хүү хоёр байна гээд дахин инээд алдав.

	— Таны энэ зүггүйн талаар ярилцах гэж би ирлээ.

	— Яаж байна, хичээл таслаад байна уу? гэж доктор Глинкман асуув.

	— Үгүй, тэр талаар биш гээд Генри зөөлөн сандал дээр суух зуураа урагшаа бөхийсхийж:

	— Таныг энэ талаар хэр зэрэг мэдэж байгааг би мэдэхгүй байна. Дэнни хэлэхдээ таныг гадарлаж байгаа гэсэн. Учир нь манай семинарын гурван оюутан улс төрийн онолоос улс төрийн үйл ажиллагаанд шилжихээр шийджээ.

	Доктор Глинкман толгой дохиод,

	— Тийм ээ гэв.

	— Та үүнийг мэдсэн юм уу?

	— Тэд манай энэ дээд өрөөнд зөвлөлддөг юм....Харин Дэнни надад маш бага ярьсан л даа.

	— Та тэдний юу хийх гэж буйг мэдэх үү?

	— Ямар нэг цөхөрсөн юм л...

	— Тэд сенатч Лафлиныг алахаар төлөвлөжээ.

	Доктор Глинкман толгой дохив.

	— Тийм ээ, би мэдсэн гэлээ.

	— Энэ бол манай охины санал байгаа юм.

	— Харин тийм гэнэ лээ.

	— Дэнни энэ бодлоо надад хэлснээ танд ярив уу?

	— Ярьсан. Миний бодоход таныг мэдэг гэсэн юм шиг байна лээ.

	— Яагаад?

	— Яагаад гэвэл таныг хүндэтгэдэг юм.

	— Энэ... гээд Генри тээнэгэлзсэнээ:...Энэ миний байдлыг улам хүндрүүлж байгаа юм гэв.

	— Маргаангүй тэгнэ.

	— Тэгээд би танаас... Ерөнхийдөө таныг энэ хэрэгт яаж хандаж байгааг мэдэх гэсэн юм.

	— Харин та?

	— Би тэднийг буруу гэж үзэж байна. Гэсэн ч бодлыг нь өөрчлөх чадал надад алга. Үнэндээ би өөрөө юунд ч итгэдэггүй хүн шүү дээ. Тэдний буруу гэдгийг ойлгоод байгаа хэр нь чухам юунд нь буруу байгааг тодорхойлж чадахгүй юм.

	— Бид хоёр адилхан байдалтай байгаад миний санаа зовж байна гэж доктор Глинкман хэллээ.

	— Би таныг л итгүүлж чадна байх гэж бодсон юм сан.

	— Даан ч үгүй. Надад ийм чадал алга. Гэхдээ би Дэннийн явдалд оролцсон л доо.

	— Та тэгээд ямар дүгнэлт хийгээ вэ? Би тэдний диалектикийн тогтолцоог, чухамдаа урьдчилсан баримжааг эвдэж чадахгүй байна. Ялангуяа санваартан Эланы дэвшүүлж байгаа урьдчилсан саналыг яаж ч чадахгүй байна.

	— Тэр ч тэдэнд их нөлөөлж байгаа хүн. Би харин энэ мексик залууг л яаж ч чадахгүй юм.

	— Тийм ээ, би ч мөн адил. Гэхдээ би таны, Дэннид юу хэлснийг чинь мэдмээр байна.

	— Би яг ингээд л нүднийхээ шилийг авсан гээд доктор Глинкман хоёр гараараа шилээ нүднээсээ аван хоёр хиймэл нүд бүхий царайгаа Генрид харуулаад:

	— «Дэнни чи харж байна уу? Би залуу насандаа өөрийнхөө идеализмыг ийм л үнээр төлсөн юм» гэсэн. Би чинь испанийн төлөө тулалдаж явсан хүн. Үүнээс л хараагүй болсон юм даа гээд инээмсэглэж, баруун гараараа нүд рүүгээ заагаад, Мадридын дэргэдэх хориглолтод олсон хуучин дайны шарх байгаа юм гээд шилээ зүүв.

	— Би үүнийг мэддэггүй байлаа. Дэнни тэгээд юу гэж байна? гэж Генри аяархан асуув.

	— Даанч тоогүй, надад итгээгүй. Би уг нь түүнд дандаа л баатар шиг харагддаг байсан юм. Испанид үнэн хэргийн төлөө тулалдаж яваад хараагүй болно гэдэг бага юм биш... Намайг сануулаад эхлэхтэй зэрэг л хэтэрхий болгоомжтой аавтай юм шиг л тоохгүй болчих юм.

	— Миний бодлоор бидэнд санаа зовох үндэс байна.

	— Тэгэлгүй яах вэ. Эд нарт, энэ хүүхдүүдэд амжилтад хүрэх өчүүхэн ч боломж алга. Бүх орон даяар хуйвалдаан илрүүлэхийн түүс болсон цагдаа нараар дүүрэн байна. Тийм юм байдаггүй газар ч мөн ялгаагүй. Тэдэнд ядаж ганц хүн илрүүлэхэд л бөөн баяр... Лафлиныг аллаа гэхэд тэд олох л болно. Тэгэхээр цааш юу болох вэ? Тэдний төсөөлж байгаагаар олон хүнтэй байгууллага ч боллоо гэж бодоход цаашдаа яах вэ? Элссэн таван хүний дөрөв нь гэхэд холбооны тагнан мөрдөх товчооны тагнуул байх болно.

	Доктор Глинкманы яриа аяндаа урсаж, ямар ч харамсал сонсогдохгүй байлаа.

	— Бүгд л харилцан хийсвэр бодлоороо амьдарч байгаа гэдэгт итгэ! Энэ хүүхдүүд капиталист хуйвалдаанд итгэж байхад, цагдаа нар коммунист хуйвалдаанд итгэж байгаа юм. Тэгэвч түүхийг хуйвалдаанаар бүтээхгүй. Та үүнийг надаас доргүй мэдэж байгаа. Түүнийг агуу том нийгэм эдийн засгийн хүч хөдөлгөөнд орсны дүнд гаргаж ирдэг Робеспьер, Ленин эсвэл Фидель Кастро мэтийн хүмүүсийн удирдлагаар хийдэг болохоос биш энэ хүмүүс түүнийг бүтээгээгүй юм. Хэдийгээр Че Геварын саналд сонирхолтой зүйл байдаг боловч хийсвэр учраас мөхөх тавилантай. Дэнни тэдний нөхөд Геварын алдаанаас ямар ч сургамж аваагүй байна. Энэ бол тэд ч бас тэр алдааг давтана гэсэн үг. Эсвэл алагдаж, эсвэл залуу насаа онцгой дэглэмтэй шоронд өнгөрөөх болно.

	Ингээд доктор Глинкман өөрийнхөө нүд рүү ойлгомжтой гэгч нь заав.

	— Та тэдэнд юу хий гэж зөвлөмөөр байна? Тэд төр засаг нүдэн дээр нь сүйрэн унаж байхад янз бүрийн төрийн бүтцийн онол судлахаасаа ядарч байна гэж Генри хэлэв.

	— Тэд ард түмнийг ухуулан зохион байгуулж дараа нь хувьсгалын тохироо бүрдвэл (үүнд би эргэлзэж байна) тэд бэлэн байж болох л юм.

	— Тийм ээ, би таны зөв гэж бодож байна хэмээн Генри хэллээ.

	— Ингэлээ ч гэсэн тэд амиар золиосолж магадгүй л юм. Тэр үед нас нь арай ахиж, юмыг ойлгож, гоё сайхан, уран зураг, байгаль, эмэгтэйчүүдийн инээмсэглэл зэргийг үнэлж чаддаг болж магадгүй л юм... хэмээн доктор Глинкман ярив.

	 

	 

	— 25 —

	Орой нь Генриг гэртээ эргэн ирэхэд, гэрт нь хүн байхгүй ч юм шиг байсанд цүнхээ өрөөндөө оруулж тавиад хонгилоор явж байх үедээ Луизаг шатны тавцан дээр зогсож байхыг нь харав.

	— Оройн мэнд хүргэе гээд инээмсэглэн шатаар уруудаж ирээд:

	— Миний хувцас ямар байна? Танд таалагдаж байна уу? гэв.

	Тэрээр шагайгаа хүрсэн урт, тод эрээн хээтэй хормойтой цагаан палааж өмсжээ.

	— Их гоё юм байна. Хаанаас чи аваа вэ? гэж Генри асуув.

	— Бостоноос. Румыны үндэсний хувцас. Ээж ч бас иймэрхүүг авсан. Гэхдээ хэзээ өмсөхөө мэдэхгүй гэж байна лээ.

	Генри инээсээр зочдын өрөө рүүгээ оров.

	— Танд уух юм бэлдэх үү? гэж Луиза асуув. Генри түүн рүү харлаа.

	Тэгвэл үүнийгээ албаар хийж байна гэж бүү бодоорой.

	— Үгүй, би дандаа л дуртайяа хийдэг байсан гээд хойноос нь даган зочдын өрөөнд ороод коктейль бэлдэж эхлэн:

	— Ердийнхөөр үү? гэв.

	— Тэг тэг, ердийнхөөрөө хий гээд Генри задгай зуух руу очиж явган суугаад гал түлж эхлэв.

	— Би бас уувал та дургүйцэхгүй биз?

	— Огт үгүй, уу уу гээд Генри зогсож, сонины гал хэрхэн зомголд авалцан асахыг нь харж байснаа:

	— Ээж чинь хаачаа вэ? гэж асуув.

	Луиза хоёр аягатай ундаа барин дөхөж очив.

	— Ээж дахиад Бостон явсан. Удахгүй ирнэ.

	Генри хундагатайг авч жаахан балгаад:

	— Их сайхан байна гэж хэллээ.

	Луиза коктейлио балгаад ярвайв.

	— Яагаад, чамд таалагдахгүй байна вэ? гэж Генри асуухад,

	— Үгүй, хэдийгээр би өөрийгөө магтах ёсгүй ч гэсэн нэгдүгээр зэрэгтэй гээд инээмсэглэв.

	— Би чамайг уудаггүй гэж бодсон юм.

	— Яах вэ уйтгар гунигаа дарсанд живүүлж байна.

	— Чамд уйтгар гуниг бий гэж үү? Би бол чамайг бүртийх ч үүлгүй шиг аз жаргалтай байна гэж боддог хэмээн Генри инээмсэглэн хэлэв.

	Луиза тайвширч хөгжилтэй инээлээ.

	— Яах вэ дээ профессор оо, миний найз яваад өгсөн гэж хэлэв.

	— Жулиус уу?

	— Тийм ээ.

	— Хаашаа яваа вэ?

	— Элан тэр хоёр зэвсэг авахаар явсан гэж бодож байна.

	— Зэвсэг авах ий? Тоглоогүй биз дээ?

	— Тийм их хэцүү юм биш ээ. Зарим нутагт пулемёт, гар гранат ч авч болдог шүү дээ.

	— Тийм ээ. Би мэднэ.

	— Гэхдээ тэд зөвхөн гар буу л авах юм гээд Луизагийн царай төв болов.

	Генри зөөлөн сандалдаа суугаад:

	— Гэхдээ л би Жулиусийг ойлгодоггүй юм гэхэд Луиза ч мөн эцгийнхээ урдаас харан суугаад:

	— Та юуг нь ойлгохгүй байна вэ? гэв.

	— Жулиус яах гэж үүнийг хийнэ вэ?

	— Хэрэгтэй гэж үзэж байгаа юм.

	— Тийм ээ, би мэдэж байна. Хувьсгалч болох хүнд хувийн байдал нөлөөлдөг... Тэгээд ч хувьсгалт гал цог нь асар их байх тохиолдолд сэтгэл түгшихгүй алж чаддаг юм.

	— Та тэгээд биднийг хуурамч замд байна гэж үзээд байгаа юм уу?

	— Тийм ээ, тэгж бодож байна. Гэвч та нар хийх ёстой гэж бодож байвал хийх л ёстой. Та нарыг үүнд Дэннийг, Эланыг, чамайг ч гэсэн юу түлхээд байгаа бол гээд тэрээр түүн рүү хэсэг харснаа харц нь гунигтай болж:

	— Гэхдээ Би Жулиусийн үүнд эрмэлзлийг ойлгохгүй байна гэв.

	Луиза толгой сэгсэрч:

	— Үгүй гэв.

	— Жулиус ийм зүйлд автагдашгүй эрүүл ухаантай хүн. Маш ухаалгаар боддог ч бодлоо өөрөөсөө нууж Дэнни, Элан хоёрт ярих бололцоо олгоод байдаг юм. Гэтэл би түүнийг тэр хоёроос илүү ухаалгаар шийдэж чадна гэдэгт итгэдэг юм.

	— Би таны чухам юуг хэлж байгааг мэдэж байна. Тэр бол Элан, Дэнни хоёр шиг энэ үзэлд хэт автсан хүн биш.

	— Харин чи?

	Луиза, дунд нь ортол уусан аягатай руугаа хараад:

	— Үнэнээ хэлэхэд энэ миний сэтгэлд тэгтлээ их нийцээгүй. Эхэндээ би маш их дүрэлзэж байсан... Тэгээд ч Биллийг алъя гэж санал болгосон. Гэтэл одоо шууд очоод алчихна гэдэг бодол... гэхэд

	— Үнэхээр аллагад бэлдэж байгаа хэрэг үү? гэж Генри асуув.

	Луиза мөрөө хавчаад:

	— Миний мэдэж байгаагаар л бол тийм. Би тэр ч байтугай бүр ямар буудалд буухыг нь хүртэл мэдсэн гэв.

	— Яаж мэдээ вэ?

	— Ээж мэдэж байсан юм.

	Генри толгой дохиод:

	— Ямар буудалд буух вэ? гэхэд,

	— «Фэрфакст» гэв.

	— Та нар тэрийг тэнд нь алах уу?

	— Би хэнийг ч алахгүй. Би алж чадахгүй. Элан л гох дарах ёстой.

	— Чи юу хийх юм бэ?

	— Би үүдний өрөөнд нь зогсож байна. Биллийг лифтнээс гарч ирмэгц нь зөрөөд гарах ёстой. Тэгэхээр Дэнни, Элан хоёр машинаар ирж буудчихаад зугтах ёстой юм.

	— Тэгвэл Жулиус яах вэ?

	— Тэр ойрхон байж, хэрэг гарвал туслах юм.

	Генри дахин коктейль хийж авахаар бослоо.

	— Би тэднийг энэ бодлоос нь салгах гэж хэчнээн ч оролдов доо?

	— Таныг чадна гэж бодохгүй л байна. Тэд аль хэдийн эргэлтгүй шийдсэн. Та мэдээжээр цагдаад хэлж болох л юм гээд аав руугаа харав.

	— Энийг чи ч чадна гэж Генри хэлэв.

	Луиза инээмсэглээд:

	— Уучлаарай гэлээ.

	Генри түүний дэргэд нь сууж байсан задгай зуух руу очоод

	— Энэ палааж ч үнэндээ гоё байна. Чамайг хэчнээн ч жил аятайхан хувцасласан, үсээ гоё зассан байхыг харсангүй гэв.

	Луиза инээмсэглэж үсээ сэгсэрсэн ч юм хэлсэнгүй.

	— Чи Жулиусийг энэ бодлоос нь болиулж чадахгүй юм уу? Эсвэл ядаж түр хүлээхийг ятгаж чадахгүй юу?

	Луиза хэсэг бодлогоширч:

	— Энэ ч хэцүү л дээ. Та ойлгож байна уу? Бидний хоорондын харьцаа энэ явдалд оролцож байгаа дээр нэлээн их үндэслэсэн юм гэлээ.

	Генри толгой дохив.

	— Та намайг ойлгож байна уу?

	— Ойлгож байна.

	— Ийм явдал тохиолдоогүй сэн бол юу ч болоогүй байж болох юм. Би үүнийг бодохоос ч айж байна.

	Генри дахин толгой дохиод:

	— Тийм ээ, үүнийг үгүйсгэхийн аргагүй гэж хэлэв.

	— Миний бодлоор бол ээж та хоёр ч мөн ийм байсан байх аа?

	— Тийм ээ.

	— Гэхдээ та хоёр хамт тийм ч олон зүйл хийгээгүй байх.

	— Юу ч гэмээр юм бэ дээ. Бид хоёр Билл Лафлинд зүтгэж байсан юм хэмээн Генри охиноо харж инээмсэглэн хэлэв.

	— Билл одоо өөр болсон гэж хэлээд Луиза бага зэрэг царай нь улайв.

	— Зөвхөн тэр чинь өөр болсон юм биш, одоо цаг өөр болсон. Үгүй дээ гэхэд л ийм сэтгэгдэл төрж байгаа юм гэж хэлээд Генри санаа алдаж дуугүй болохдоо Луизагийн юм асуух гээд анхааралтай ширтэж байгааг мэдэрчээ. Луиза асуусан нь:

	— Аав аа, би танаас жинхэнэ хувийн чанартай зүйл асуувал болох уу?

	— Сонирхсон бүгдээ л асуу гэж Генри хэлээд баруун гартаа хундагаа барьсан хэвээрээ хоёр гараа алдлан өгүүлэв.

	— Ээж тантай суухаасаа өмнө... Биллд дурласан байсан уу, хэлж өгөөч?

	Генри хундагатайгаа баруун зүүн гартаа эргэлдүүлэн байснаа:

	— Би тэр хоёрыг зүгээр танилцуулж өгсөн юм гэлээ.

	— Тийм үү? Уучлаарай. Би зүгээр л ээжийг Биллийн тухай ярихаараа хоолой нь өөрчлөгдөөд явчихыг анзаарсан юм.

	— Тийм ээ гэж Генри аяархан дуугарав. Дараа нь гүнзгий санаа алдсанаа түрүүчийнхээсээ чанга, тэр ч байтугай сэргэсэн янзаар:

	— Яах вэ, чи энэ тухай мэдэж болох л юм. Лилиан түүнд үнэхээр хайртай... Гэхдээ энэ бол бидний сууснаас хойших явдал болохоос биш өмнө нь байсан биш гэлээ.

	— Байж боломгүй юм! Тэгтэл тэр... гээд Луиза яриагаа дуусгасангүй.

	— Үнэндээ ээж чинь одоо ч тэрийгээ хайрладаг байх, одоо ч уулзалдсаар л байгаа гэж Генри бага зэрэг мөрөө хавчин ярив.

	— Тийм гэж үү? Үнэн үү? Тэд тиймэрхүү маягаар... уулзалддаг гэж үү?

	— Яг тийм.

	— Та тэгвэл яагаад салдаггүй юм бэ?

	Генри дахин мөрөө хавчин:

	— Би үүнийг тийм чухал юм гэж боддоггүй. Лилиан, Биллтэй суух гээгүй, би ч бас өөр хүнтэй сууя гэж бодоогүй. Тэрнээс гадна манайх чинь хоёр охинтой шүү дээ!

	— Ямар ч л гэсэн бид хоёроос болоогүй байх гэж бодож байна.

	— Үгүй. Лилиан... бид хоёр хуучнаараа, дотно хэвээрээ байна.

	— Ямар ч л гэсэн энэ чинь буулцан тохиролцохтой төстэй юм.

	— Тэгэлгүй яах вэ, энэ бол чухамдаа буулт хийж байгаа хэрэг.

	— Танд, Билл тэр хоёрын тухай бодоход хэцүү байдаггүй гэж үү?

	— Яах вэ дээ, урьд нь би энэ явдалд нь их итгэдэггүй байлаа... Ер нь л би гэр бүлээ сарниахыг хүсээгүй юм даа.

	— Та зүгээр л орхисон юм биз дээ?

	— Тийм ээ.

	— Балай юм гээд Луиза боссоноо:

	— Би дахин уумаар байна гэв.

	— Бололгүй яах вэ.

	— Та тийм юмыг мэдсэн мөртөө... гээд Луиза шүүгээ рүүгээ явав.

	— Чи энэ бүхнийг мэдсэн нь харин ч сайн. Гэхдээ би Лилиантай хэзээ ч энэ тухай яриагүй гэдгийг санаарай! Хоолны үед энэ талаар ярилцахыг бүү оролдоорой.

	— За яах вэ, больё гээд Луиза зуухны дэргэд эргэн ирж аавынхаа сууж байсан сандлын бариул дээр суугаад:

	— Та намайг юу бодож байгаа байх гэж санаж байна? гэж асуув.

	— Мэдэхгүй.

	— Би хувьсгалыг зөвхөн улс төрийн харьцаанд биш хувийн харьцаанд ч гарах ёстой гэж бодож байна. Хүн өөрийнхөө чадах зүйлээ, нөгөө хүний хувьд өөрчилж чадах зүйлээ хийгээгүй цагт хүн төрөлхтний хувьд сайн юм хийж чадахгүй.

	Генри задгай зууханд асаж буй галыг ширтэн инээмсэглэв.

	— Ингээд л чи надад сайхан зан гаргаад байсан хэрэг үү?

	— Үгүй гэж Луиза хариулаад босож сандал дээр суув. Дараа нь аав шигээ гал руу харснаа:

	— Яагаад гэвэл олон жилийн дараа би таныг, та намайг ойлгож байгаа явдал юм. Мөн чанартаа бараг л амьдралдаа анх удаа гэв.

	 

	 

	— 26 —

	Удалгүй Лилиан гэртээ ирж Генри тэр хоёр Лексингтон руу найзындаа очиж хооллохоор явав. Генри, Вьетнам зан суртахууны доголдол эсвэл арьс өнгөөр ялгаварлах талаар ярьж инээн тоглож явав. Буцах замдаа машин дотроо Лилиантай ихэд эелдэг нөхөрсгөөр ярилцаж явсан бол Лилиан дахин мөнгөө тараах гэх мэт элдэв санаа сэдэхээс нь болгоомжлон явав.

	Ингээд гэртээ ирж орондоо ормогцоо Генри нам унтсан боловч тархинд нь түгшүүр салахгүй байсан бололтой шөнө дундын үед эвгүйцэж, айх сэтгэлд автан сэрэв. Эхлээд эвгүй унтсаных гэж бодсоноо охин нь нөхдийнхөө хамт хийх гэж буй аллага гэнэт санаанд нь орж, юунаас түгшүүр төрснөө мэдэв.

	Босож ус уугаад дахин хэвтэхдээ энэ хэрэг яагаад ч бүтэхгүй гэж дахин унтав. Өглөө сэрэхдээ юуны өмнө санаа нь зовнив гэж өөрийгөө тайвшруулахыг оролдов. Оюутнуудтайгаа байнга холбоотой байж чадвал, тэр бодлоос нь салгачихаар ямар нэг юм бодож олно гэж бодлоо. Босох үедээ санаандгүй Лилианы халуун ташааг хөлөөрөө шүргэчхэв. Түүнтэй түгшүүрээ хуваалцах аргагүй байгаагаа мэдэрч улам ч зовлонтой болсон боловч санамсаргүй хэрэгтэй юмаа олж энэ байдлаас гарах замыг харах шиг болов.

	Нүүр гараа угааж, сахлаа хусаж байх хоорондоо энэ бодол нь улам тодорхой болж тархинд нь оюутнуудынхаа санааг давж чадмаар ажлын төлөвлөгөө улам тод болов. Дараа нь угаалгын өрөөнд Лилиан орж ирээд яаж байгааг бүү мэд нүүр амаа инээд хүрэм ярвалзуулав. Бүх төлөвлөгөөг зөвшөөрч болмоор боловч сонирхолгүй юм шиг санагдав.

	Унтлагын өрөөндөө орж хувцаслаж эхэлтэл удалгүй Лилиан ч бас орж ирж өлгүүр шүүгээнээс хувцсаа авч эхлэв. Цамцаа товчлох зуураа түүний хэрхэн хувцаслаж байгааг өглөө бүр, маш олон удаа харсныхаа адилаар харав... Царай нь сүүлийн хэдэн жилийнх шигээ баргар байсан ч оймсоо өөд нь татах зуураа Генрийг

	— Чи бүр унжийчхаж гэж Лилиан хэлэв.

	— Тийм гэж үү? Яагаад тийм байдаг бил ээ?

	— Нэг охин чинь амиа хорлохыг оролдсон, нөгөө нь элдэв мансууруулах бодис хэт хэрэглэж байгааг эс тооцвол мэдээж ямар ч шалтгаан байхгүй.

	Генри зангиагаа уях зуураа инээмсэглэв.

	— Харин чи яаж байна?

	— Би бол өөдрөг үзэлтэн гэж Лилиан хариулав.

	Генри зангиагаа засахаар толь руу эргэв.

	— Өө нээрэн тийм, чамайг явахаас өмнө зөвлөмөөр юм байна. Ардчилсан үзэлтнүүдийн хүлээн авалт дээр румын үндэстний хувцас өмсвөл дэндүү гоёдох болов уу, яах бол?

	— Бид тийшээ очих юм уу? гэж Генри асуув.

	— Очихгүй гэж үү?

	— Сүүлийн үед би ер нь өөрийгөө ардчилсан үзэлтэн гэж бодохоо болиод байна шүү дээ.

	— За шийдэж үз. Биднийг хүлээх болно.

	— Тийм юм бол явж ч болох л юм. Хэрэв чиний авсан палааж Луизагийнх шиг юм бол цайллагад өмсөхөд яг тохирно. Өнөө орой биднийг ирж юм уу гэж Хелвсийнхэн урьсан юм. Тэднийд чи палаажаа өмсөж очиж яахыг нь харахгүй юу.

	Лилиан хувцаслахаа түр азнаж:

	— Чи надад энэ тухай юу ч яриагүй гэлээ.

	— Тийм ээ, уучлаарай, би мартчихаж. Бид өөр ийш тийш явах ажилгүй байх аа?

	— Би явж чадахгүй. 

	— Яагаад?

	— Би завгүй.

	Энэхүү тас түс хайхрамжгүй хариулт хэлж байхдаа нүүрээ будаад түүн рүү огтхон ч харахгүй байгаа зэрэг нь Генрийг өөрийн эрхгүй түүн рүү харахад хүргэв.

	— Чи хаачих юм бэ? гэж асуухад,

	— Би Мэй Грант, зарим нэг улстай уулзах хэрэгтэй байгаа юм... Энэ ч тийм чухал юм биш л дээ, гэхдээ өөрчилж чадахгүй.

	Ингээд уцаарлаж эхлэв. Янз бүрийн тос түрхлэгтэй шилэн савуудаа ийш тийш нь ямар ч зорилгогүй тавилж эхлэхэд нь Генри худлаа ярьж байгааг нь ойлгосон ч чухам яагаад гэдгийг тэр дор нь тааварласангүй. Дараа нь хоол идэхээр хамт суусан хойноо л Биллтэй уулзахаар явахдаа ингэж худлаа хэлдгийг нь санав.

	Ингээд сална гэдэг бодол нь түрүүчийн адил бүх биеийг нь эзэмдэж ирэв. Хоёр дахь аяга кофегоо уугаад дуусах үедээ «Глобыг» уншаад сууж байгаа Лилиан руу харав. Лилиан хараад байгааг нь мэдсэн ч юм уу, эсвэл харц тулгарахыг хүсээгүй ч юм уу бүү мэд, өөр лүү нь харалгүй сониноо уншаад байсан тул Генри далимдуулан царайг нь сайтар ажиж, дахин энэ царайг өглөө бүр ингэж харахгүй байвал яах бол гэж төсөөлөн бодож үзэв. Үүнийх нь хариу мэт сэтгэлд нь уйтгар гуниг төрөөд явчхав. Түүний сайн танил царайд ямагт үл таагдах юм нуугдаж байдаг. Лилианы царай янз бүрийн үед нэг бол хайр дурлал, нэг бол үзэн ядах сэтгэл төрүүлж байсан ч энэ ертөнцөд тааралдаж байсан бүх хүүхний царай дотроос хамгийн гоё сайхан, жинхэнэ үзэмж төгс царай байлаа. Генри энэ царайг анхааралтай ширтэж гоо сайхнаар нь бахдаж чадах бөгөөд хөдөлшгүй сэтгэгдэлд автаж, гоо сайханд нь биширч аливаа муу бодол нь арилж байв. Хамтран амьдарсан хорин жилийн дараагаар ч Лилиан аль нэг талаараа танигдалгүй өнгөрч чадсанд нь Генри өөрөө өөрийгөө таньж чадахгүй өнгөрвөл баярлах байсан шигээ баярлаж байв.

	Гэвч юуг ч харгалзахгүйгээр өглөөний бодол нь дахин эзэмдэж, Луизаг «Өглөөний мэнд» гэсээр шатаар уруудаж ирээд сүүтэй эрдэнэ шишийн нэвс идэж эхлэхэд нь эргэн харж Жулиустэй өнөөдөр уулзах эсэхийг нь асуув.

	— Уулзах байх аа. Тэр өчигдөр орой ирэх ёстой байсан юм.

	— Тэгвэл тэднийг цөмийг нь арван хоёр цагийн орчимд сургууль дээр надтай уулз гээрэй.

	— За тэгье гээд Луиза амандаа эрдэнэ шиштэй сүү халбагаараа хутган балгаснаа:

	— Би бас ирж болох уу? гэв.

	— Чи ч гэсэн ир л дээ.

	— За тэгье гээд Луиза толгой дохив.

	Арван хоёр цаг арван минутад Элан, Дэнни, Жулиус, Луиза нар цөм ирлээ. Нарийн бичгийн дарга бүсгүй эднийг дагуулан профессорын өрөөнд оруулж өгөөд хаалгыг нь хааж гараад Генрийн хэлснээр үдийн цайндаа явлаа.

	Профессор ширээнд бусад нь ханын дэргэдэх сандал, түшлэгтэй сандал исэр дээр таран суув.

	— Би та нарыг ирсэнд их баярлаж байна. Та нарт хойшлуулж болшгүй зүйл хэлэх гэсэн юм гэж Генри хэллээ.

	Бүгд дуугүй толгой дохиж, юу хэлэхийг нь хүлээв.

	— Та нар Лафлиныг алах зорилготой байгаа юм байна. Маргааш хүндэтгэлийн цайллагад ирэхэд нь алахаар төлөвлөснийг би мэдэж байна. Би та нарын эсрэг байгаа болохоор энэ саналыг дэмжиж чадахгүй байна... Гэхдээ би одоо хүртэл үүний чинь эсрэг тодорхой хариу олж чадахгүй, өөр ямар нэг орлуулж болмоор ч юм хэлж чадахгүй байсан юм. Харин одоо бол надад аль аль нь байна.

	Дэнни нэг юм хэлэхээр завдан Элан руу харснаа цаадхыгаа профессорын юу гэхийг маш анхааралтай чагнан хүлээж буйг үзээд больчихов.

	— Тэгэхээр эхлээд миний эсрэг буйн учрыг үзье. Та нар Лафлиныг зүгээр л нэг буудаад алдаг юм аа гэхэд ийм аллагын хор эргээд та нар дээр заавал бууна. Холбооны Тагнан Мөрдөх Товчоо та нарыг г.азартай няц дарах болно. Дэнни танай аавын хэлснээр, та нартай нийлэх таван хүнээс дөрөв нь тагнуул байх болно.

	— Бид тэднийг сэгсрээд хаячихна гэж Дэннийг эхэлтэл Элан дохиж дуугүй болгов.

	— Бид таныг яагаад бидний саналын эсрэг байгаа учрыг мэднэ гэж бодож байна хэмээн санваартан хүйтэн янзтай өгүүлээд, — Харин оронд нь юу хийхийг зөвлөх гэж байгааг чинь мэдэхгүй юм гэв.

	— Тэгэхээр гээд Генри хэсэг түгдэрснээ, — Энэ бол Лафлины хувийн чанартай шууд холбоотой. Лафлин бол биднийг Вьетнамын дайн, түүнээс үүдсэн янз бүрийн үр нөлөөнд хүргэсэн засгийн газрын гишүүд болон конгрессын хэсэг, та нарын үзэж байгаагаар нэг ёсондоо бүх гол төрхийг нь хадгалсан хүн юм. Үүнээс үндэслээд миний бодлоор бол... түүний нэрийг олны өмнө гутаах нь алснаас хавьгүй дээр, энэ талаар түүнийг миний эхнэртэй хууль бусаар холбоотой байгаад нь үндэслэн нэрийг нь гутаах бүрэн боломжтой байна гэв.

	Бүгд эвгүйцэж дуугүй болоход, зөвхөн Элан хэлсэн нь:

	— Тийм ээ, би ч гэсэн нөхдийг дэмжвэл нэрийг нь гутаахыг зөвшөөрч байна... Ямар ч гэсэн сонгогчдынх нь өмнө ингэж нэрийг нь гутаах хэрэгтэй.

	— Яг зүйтэй гээд Генри Луиза руу харахад цаадах нь эрэлхгээр дэмжсэн авч зовсон харцаар инээмсэглэв. Хажууд нь сууж байсан Жулиус цонх руу эргэн харав.

	— Бидэнд цаг бага байгаа болохоор товчхон ярихыг хичээе. Ингээд би эхнэрээсээ салж үүний гол шалтгааныг нь Лафлинд тохно. Би үүнийг чадлынхаа хэрээр хамгийн их дуулиантайгаар явуулж чадна. Би эхнэрээ өнөө орой Лафлинтай «Фэрфакс» зочид буудалд уулзах гэж буйг нь санамсаргүй олж мэдээд, хувийн мөрдөх газарт тодорхой баримт нотолгоо олж өгөхийг хүссэн юм.

	— Ингэж яаж болох юм бэ, аав аа? Та хэрэг дээрээ ээжээс салмааргүй байдаг биш үү? гэж Луиза хэлэв.

	— Үгүй, хүсээгүй. Гэхдээ ингэх ёстой гэж бодож байна. Учир нь энэ бол Лафлиныг илчлэхэд чухал арга, үүгээрээ би Вьетнамын дайныг дэмжигч зарим нэг улсын омгийг дарж чадах юм.

	Жулиус цонхноос хараагаа салган:

	Омгийг нь дарах нь зүйтэй гэж хэлэхдээ хэн рүү ч харсангүй.

	— Лафлиныг дэмжигчдийн дунд иймэрхүү омогтой улс цөөнгүй бий. Чухам яг л тэдний итгэлийг бид гуйвуулж, дайныг ч зогсоож чадна. Энэ хүний нэр төрийг гутааснаараа бид бүх гай зовлонгийн эх үүсвэрийг устгаж чадна гэж болохгүй юм. Одоо ингээд хэлэх зүйлийнхээ хоёрдугаарт орж, хэрэв та нар ямар нэгэн улс төрийн байгууллага байгуулах юм бол би түүнийг чинь мөнгөөрөө төдийгүй, нэр төрөөрөө дэмжихэд бэлэн байгаагаа хэлчихье.

	Оюутнууд дуугарсангүй, бие бие рүүгээ харцгаав. Харин Луиза тэдэнд аавынх нь үг ямаршуухан сэтгэгдэл төрүүлснийг мэдэхийг оролдон харав.

	Жулиус мөрөө хавчсанаа:

	— За яах вэ... гээд эхэлснээ яриаг нь хэн ч таслаагүй атал гүйцээлгүй орхив. Дахиад л цөм дуугүй болов.

	Элан Дэнни рүү хараад,

	— Чи юу хэлмээр байна? гэж асуув.

	— Таны хийхийг оролдож буй зүйлийг... биднийг дэмжиж байгааг... ялангуяа салах, мөнгө, нэр төрөө зориулах гэж байгааг чинь бид маш өндөр үнэлж байна гээд Дэнни яриагаа дуусгасангүй, мөрөө хавчисхийлгэв.

	Гэтэл Элан ярьж эхлэв.

	— Миний бодлоор бол Дэнни чи андуурч байх шиг байна. Профессорын зөв. Лафлиныг зүгээр л нэг амь өрсөж алснаас улс төрийн хувьд нэрийг нь гутаах нь илүү юм.

	Бүгд Элан руу гайхан харлаа. Генри санваартны үгийн цаана нуугдаж буй егөөдлийг ажсан мэт хацар нь улайсан ч Эланы харц нь илэн далангүй шулуун байв. Элан дахин ямар нэг хардлагыг үгүйсгэх мэт үргэлжлүүлэн:

	— Ямар ч гэсэн бид энэ саналыг дахин бодож үзэх нь зүйтэй гэж би бодож байна. Харин одоохондоо хийх гэж төлөвлөсөн зүйлээ хойшлуулъя. Жулиус чи юу гэж бодож байна? гэв.

	— Миний бодлоор ингэх хамгийн зүйтэй.

	— Тэгээд Луиза чи?

	— Би ч тэгж бодож байна.

	— Дэнни чиний саналыг сонсох л үлдлээ.

	— Ингээд юу л даа... гээд Дэнни хуруу гараараа эв хавгүй оролдон, — Би уг нь ингэж үзэж байгаа юм... Бид үүнд хэчнээн их бэлдэж... хэчнээн их төлөвлөж, хэчнээн их найдвар тавьснаа та нар санаж байгаа байх. Харин та нар ингэж шийдсэн бол би ч бас нийлэх ёстой л доо гэв.

	Генри сэтгэл нь онгойсноо нуулгүйгээр чөлөөтэй гүн санаа алдаж, улам ч чөлөөтэй болов.

	— Би маш итгэлтэй байна... гэж эхэлснээ өөр зүйл бодох мэт яриагаа гүйцээсэнгүй байснаа: — Энэ долоо хоногт дахин уулзацгаая гэж хэлээд дахин дуугүй болсноо, — Үймээнийг яаж дэгдээвэл ашигтай вэ гэдгийг хэлэлцье! гэж нэмж хэлэв.

	— Шийдлээ гээд Элан өндийв.

	— Тэр үед бид арай өргөн хүрээтэй арга хэмжээний талаар ярилцана гэж Генри хэллээ.

	— За тэгье гэж Элан хэлээд үүд рүү явахад Дэнни араас нь дагав. Жулиус Луиза руу харав.

	— Би үлдэж аавтай ярилцана гэж Луиза хэллээ.

	— За тэг гэж Жулиус хэлэхэд,

	— Чи оройхон гэртээ байх уу? гэж асуув.

	— Байлгүй яах вэ.

	— Би очно шүү, за юу?

	— Бололгүй яах вэ гээд Луиза руу инээмсэглэж, Генри рүү толгой дохиод гарч явав.

	Луиза аавтайгаа хоёулхнаа үлдээд гараараа эрүүгээ тулан суув. Генри ширээндээ ард суусан чигээрээ юу гэх нь вэ? гэсэн шиг харав.

	— Тэгээд? гэж эхлэхэд,

	— Тэгээд... гэж Луиза эхэлснээ түгдрээд, — Та үдийн хоолон дээр нэг хүнтэй уулзах уу? гэж гэнэт асуув.

	— Тэгнэ, би тохиролцсон юм. Гэхдээ өөрчилж болно гээд Генри утсаа авч уулзахаар тохирсон найз руугаа залгав. Луиза руу харсан чигтээ ярилцаж, уулзахаа хойшлуулаад хаалгаа онгойлгож Луизаг түрүүлж гаргаад, — Хаашаа явах вэ? гэж асуув.

	— Таны дуртай газар луу.

	— Сайн байна.

	Тэд янз бүрийн зүйлсийн талаар ярилцаж Массачусетс гудамжаар баахан явж байснаа, хятад рестораны дэргэд ирэв.

	— Ийшээ ороод гарах уу?

	— За тэгье.

	Тэд ресторанд орж хоол захиалаад эхэлсэн яриагаа үргэлжлүүлэв. Хоол зөөгчийг холдсон хойно Луиза ширээн дээгүүр бөхийн хэлсэн нь:

	— Би тантай нэг юм ярьж болох уу?

	— Бололгүй яах вэ.

	— Би охины чинь хувьд биш харин хүн хүнтэйгээ ярилцдаг ёсоор ярья.

	Генри инээмсэглэж:

	— Хэрэв чи чадах л юм бол гэхэд,

	— Би үнэхээр таны охин болохоороо энэ ч тэнэг л санагдаж байгаа байх. Өнөөдөр би таныг хөндлөнгөөс, өөрөөр хэлбэл аль биш, хөндлөнгийн хүнийг яаж харах вэ, тэр л янзаар харлаа.

	— Тэгээд чи юу олж үзэв?

	— Ийм байна гээд Луиза эхэлснээ тээнэгэлзэнгүй шийдсэн янзтай үргэлжлүүлэн:

	— Би сул дорой байгаад сул хэвээрээ үлдсэн хүнийг үзлээ. Яагаад гэвэл хүмүүс ерөнхийдөө өөрчлөгддөггүй учраас... гэснээ аавыгаа өөрийнх нь үгийг яаж хүлээн авч байгааг шалгах мэт харснаа, цааш нь, — Миний бодоход та бол өөрийнхөө үеийн бүх хүний нэгэн адил итгэхийг хүсээгүй зүйлдээ итгэсээр явж иржээ. Иймэрхүү маягаар Вьетнам, бусад янз бүрийн баримт гарч ирэх үеийг хүртэл, таны итгэж байсан итгэлд зөрчил гарч ирэх хүртэл явжээ... Та намайг сонсож байна уу? гэлээ.

	— Сонсож байна. Ярь, ярь.

	— Ээжтэй болоод надтай харьцах харьцаанд чинь мөн л ийм байсан. Та ер нь намайг цонхоор үсэрмээр эвгүй явдлуудыг нүд анин өнгөрөөж байсан. Ингээд хамгаалах хуягт чинь цав гарч та ямар нэг арга хэмжээ авах нь зүйтэй гэж үзээд Элан, Дэнни, Жулиус нар санаачилсан болохоор ч тэр үү, улс төрийн хувьсгалын санааг шүүрэн авчээ.

	Генри дуугүй толгой дохив.

	Луизагийн сэтгэл улам догдолж нүүр лүүгээ унжсан хэсэг үсийг сэжиж хойш болгоод дахин урагш бөхийж:

	— Харин тэд Биллийг алахаар шийдсэн үед та гуйвсан. Яагаад гэвэл энэ танд тохирох зүйл биш байсан, гэхдээ бүрмөсөн татгалзаж чадахгүй байсан. Хувьсгалын санаачилгаас ухарч чадахгүй байсан. Иймээс та ямар нэгэн зүйл эрж, аллагаас өөр юу хийх вэ гэдгийг эрж байснаа энэ саналыг гаргажээ.

	— Тийм ээ. Чи үнэхээр намайг тун гярхай ажжээ гэж Генри хэлэв.

	— Дүгнэж бодсон юм.

	— Ямар нэг дүгнэлтэд хүрэв үү?

	— Дүгнэлтэд хүрэх нь ч хүрсэн.

	— Үүнийгээ надтай хуваалцахгүй юү?

	— Одоохон. Миний бодлоор та ээжээс салж, нийтийн дунд үймээн гаргах хэрэггүй. Яагаад гэвэл энэ чинь улс орон даяарх улс төрийн байдалд огтхон ч нөлөөлөхгүй, харин бидэнд, танд, надад, ээжид, Лаурад маш муухай юм болно. Тэгээд ч та ээжид хайртай, ээж танд хайртай болохоор энэ бол галзуурсан явдал юм.

	Генри толгой сэгсрэв.

	— Тэгвэл та намайг юу ч хийх хэрэггүй гэж үзэж байна уу?

	— Огтхон ч үгүй. Та юу хийхийн төлөө төрсөн, түүнийгээ л хийх ёстой. Өөрөөр хэлбэл сэтгэж, бичиж, дүгнэлт хийх хэрэгтэй. Өөрийнхөө мэдлэг, үзэл бодол, туршлагаа тэр бүгдээр дутагдаж байгаа хүмүүст жишээлбэл Дэннид дамжуулан өгөх ёстой.

	— Зөвхөн итгэхийг хүсэж буй зүйлээр илтгэвэл яах вэ?

	— Одоо тийм юм байхгүй. Та одоо хэдийнээ итгэхээ байсан.

	— Тийм ээ, энэ үнэн гэж Генри хариулав. Хоол зөөгч захиалсан хоолыг нь авчирч ширээн дээр тавилж байх зуур тэр хоёр юу ч ярьсангүй. Дараа нь хоол зөөгчийг явсны дараа Генри:

	— Чамайг яагаад сэтгэл мэдрэлийн эмчид очоод байдгийг чинь би мэдмээр байна гэхэд,

	— Би одоо явахгүй. Одоо эдгэсэн гэж Луиза хэллээ.

	— Чи үүнд итгэлтэй байна уу?

	— Өнөөдрийн байдлаар итгэлтэй байна.

	— Үүнийг сонсоход баяртай байна.

	Луиза хоолоо дуртайяа идэж эхлэв.

	— Тэгвэл бид Дэнни, бусдад нь юу гэж хэлэх вэ? гэж Генри асуув.

	— Та үүнд зоволтгүй. Би Жулиуст бүгдийг тайлбарлаад өгнө. Дэнни ч гэсэн дээ. Бид түүнийг Эланаас хөндийрүүлж өөрсдөдөө татаж чадвал болно. Ер нь тийм амархан тантай санал нийлсэнд би маш их гайхаж байна.

	— Элан уу?

	— Тийм. Нэг л эвгүй хүн дээ. Би жаахан айгаад байдаг юм.

	— Уур нь хүрч, урам нь хугарсан байсан.

	— Юунд урам нь хугарсан гэж?

	— Миний ойлголтоор бол бурханд урам нь хугараа биз. 

	— Бурханаас ямар нэг юм хүлээнэ гэдэг бол миний бодлоор ёстой инээдтэй хэрэг.

	— Энэ чинь нэг хүнд шаардлагатай байж ч болох юм.

	— Итгэдэг хүнд л тийм байх.

	— Яг зүйтэй.

	Луиза идэхээ больж аав руугаа харав.

	— Та тэгвэл итгэдэг үү?

	— Би тэгж боддог шүү.

	Луиза мөрөө хавчаад дахин хоолоо идэж гарав.

	Ресторанаас гараад Генри, Луиза хоёр гэртээ хүртэл явган алхаж Генри ажлынхаа, Луиза унтлагынхаа өрөөнд оров. Луиза ороод удсангүй үсээ самнаж, бүх юм нь аятайхан байсан тул толиндоо нэг хараад дахин Массачусетс гудамж руу гарч таксинд суугаад Жулиусийнх рүү явав.

	Таксигаар очоод Жулиусийг хаалга онгойлгож өгөхөд дөрвөн цаг болж байлаа. Луизаг хараад тэр инээмсэглэж хаалгаа дөнгөж хаамагцаа гарыг нь атгав.

	— Өө чи ирэв үү юун сайн бэ.

	— Баярлалаа гээд Луиза инээмсэглэж өрөөнд нь ороод түшлэгтэй орон дээр, Жулиус зөөлөн сандалдаа суув.

	— Чи манай аавын тухай юу гэж бодож байна? гэж Луизаг асуухад:

	— Яах вэ дээ гэснээ бушуухан харцаа буруулж цонх руу хараад чамайг хүсээгүй байхад эхнэрээсээ сална гэж байгаа хүнд ихээхэн зориг гаргах болно гэж бодож байна. Гэвч би түүний оронд байсан бол би салах л байсан гэв.

	Луиза инээмсэглэв.

	— Эхнэр чинь сенатчтай унтвал чи тэсэхгүй байх байсан биз дээ?

	— Ер нь хэнтэй ч гэсэн. Тэгвэл тэр хүн өөртөө л гомдоход хүрнэ.

	— Чи түүнийг алах байсан уу?

	— Магадгүй. Тэгэхээр чи болгоомжлоорой! Ингэж хэлээд тэдний харц мөргөлдөв.

	— Би чиний эхнэр биш.

	— Гэхдээ чи эхнэр минь болно.

	— Тийм гэж үү?

	— Тэгэлгүй яах вэ.

	Луиза инээмсэглэж мөрөө хавчлаа.

	— Хэрэв үүнээс зайлах аргагүй юм бол...

	— Хаашаа ч гарахгүй шүү гээд Жулиус босож түүнтэй зэрэгцэн суув.

	— Би шилж сонгох гэж байхгүй юу?

	— Тийм ээ гээд Жулиус түүнийг тэвэрлээ.

	— Тэгвэл юу ч яриад хэрэггүй гэсэн үг...

	— Огт хэрэггүй... гээд тэд дахин юу ч ярилцсангүй.

	Тэрээр Луизаг үнсэж дараа нь хоёул унтлагын өрөөнд орж дуугүй тэврэлдэв. Хэн хэний нь хувьд энэ явдал анх удаагаа хайр гэдгийг үзэж байгаа юм шиг л байлаа.

	Энэ үед Генри ганцаараа өрөөндөө сууж байлаа. Эхлээд тэр мөрдөх газар луу утасдаж үйлчлүүлэхээ больсноо хэлээд, дараа нь ширээндээ суусан чигтээ сүүлийн жилүүдэд бичсэн тэмдэглэлүүдээ шинэ номынхоо дуусгаагүй нооргийг үзэж эхлэв.

	Тэмдэглэлүүдээ өөрөөсөө зайлуулаад ширээнийхээ нүднээс бөөн цэвэр цаас гаргаж ирэв. Ширээн дээр нь зай бага тул хуучин тэмдэглэлүүдээ урьдчилан голоор нь ураад хогийн сагсанд хийв. Дараа нь өмнөө байгаа цэвэр цаасыг харлаа.

	Арваад минутын дараагаар үзгээ авч «Өндөр зорилго өөд гэнэт тэмүүлэх нь» гэж бичээд босож номын тавиур луугаа очсоноо, Токвилийн «Америк дахь ардчилал» гэдэг олон ботиос нэгийг нь авлаа. Зогсонгоо хуудсыг нь эргүүлэн байснаа «Яагаад агуу их хувьсгал хожуу гардаг юм бэ?» гэсэн гарчгийг олж гаргав. Ширээндээ эргэн ирж суух замдаа уншиж, суусан хойноо бичсэн гарчгийнхаа дор эш татан бичсэн нь: «Хүмүүс орчин үеийн тохилог байдлыг эрмэлзэж үүнээсээ болоод өөрийн болон үр хүүхдийнхээ өндөр зорилгод тэмүүлэх гэнэтийн хүчтэй эрмэлзэл гарцаагүй төрөхийн оронд урсгалаар явахыг илүүд үзэж болох юм гэдгээс айж байгаагаа нуух юм алга» гэж бичив.

	Бичиж гүйцээгээд хуудсаа цааш нь тавьж, дахин шинэ хуудас аваад «Хувьсгалын тухай өгүүллийн тэмдэглэл» гээд үүнийхээ доогуур зурснаа зураасны доод талд хэсэг хэсэг өгүүлбэр бичив:

	«Хувьсгал нийгмийн шинэтгэл болох нь.

	Хилиазмын үзэл ба нийгмийн шинэтгэл хоёрын хоорондын холбоо.

	Нийгмийн шинэчлэл давтагдах нь.

	Адилтгах нь: өт, авгалдай, эрвээхэй.

	Нийгмийн бууралтын шинж тэмдэг: эцэг эхийн нэр төр унах.

	Нийгмийн шинэчлэлийн ёсзүйн ач холбогдол: хувьсгал сайн үйл байж болох уу?

	Нийгмийн сайн үйл бурхны бүтээл гэсэн ойлголт хоёрын хооронд зөрчил бий юү? 

	Үүнийгээ биччихээд бодлогоширсноо дахин нэг хуудас цаас авч «Сайн муу үйлийн тухай өгүүллийн тэмдэглэл» гэж бичив. Үүнийхээ доогуур мөн зурж өмнөх хуудсанд бичсэн «Нийгмийн сайн үйл бурхны бүтээл гэсэн ойлголт хоёрын хооронд зөрчил байна уу үгүй юү?» гэдгийг дахин бичив. Арай доод талд нь «Хоёр талыг хооронд нь эсрэг тавих: хүүхдийг зөнд нь орхих (Спарт) төрөлтийг хязгаарлах (Энэтхэг)

	Бурхны зоригийг танин мэдэх арга: Объектив талаас - илэн далангүй байдал, уламжлал. Субьектив нь - хүлцэнгүй, өөрөө өөрийгөө таньж мэдэх, гэмших, амиа үрэх, хайр сэтгэл...»

	Хаалгаа онгойход эргэн хартал Лилиан зогсож байв.

	— Сайн биз дээ. Би чамд саад болоогүй биз? гэв.

	— Үгүй, зүгээр.

	— Тэгвэл саад болжээ дээ?

	— Энэ тийм яаралтай юм биш.

	— Би ганцхан секунд болно гэснээ палаажиндаа наалдсан хялгасыг авч хаяв.

	Генри цагаа хартал бараг тав болж байв.

	— Чи оройн хоолонд ирэх үү? гэж асуув.

	Лилиан жаахан дуугүй байснаа эргэлзсэн маягтай:

	— Ирэхийг бодъё, ирэхгүй бол намайг бүү хүлээгээрэй гэлээ.

	— Үгүй, үгүй зүгээр.

	Лилиан инээмсэглэж хаалга руу нэг алхсанаа ямар нэг зүйлд баригдсан мэт эргэн ирж сандалд ойртон суув.

	— Чи юу бичиж байгаа юм бэ?

	— Өгүүлэл

	— Нөгөөдөх л үү?

	— Үгүй, тэрийг би хаясан.

	— Энэ чинь юуны тухай юм?

	— Ерөнхийдөө хувьсгалын тухай гээд Генри тэмдэглэл рүүгээ хяламхийснээ:

	— Одоохондоо бол огт өөр зүйлийн тухай... шашны тухай гэв.

	— Шашны тухай гэнэ ээ? Чи чинь шүтлэгтэй биш шүү дээ?

	— Маргах юм алга.

	— Тэгвэл ийм өгүүллээр яах юм бэ?

	— Энэ бол зөвхөн шашны тухай төдийгүй, ёсзүйн талаас нь шашин нийгмийн ёс хоёрын хоорондын тухай юм.

	— Энэ ялгаа их үү? 

	— Надад их гэж санагдаж байна. Үнэндээ байнга зөрчилдөж байдаг юм.

	— Харин би бол нийгмийн хууль, шашны сургаал хоёрыг голдуу тохирдог гэж бодож сурчээ. Жишээ нь бүү ал, бүү хулгайл... гээд л.

	— Зарим талаараа ч тийм ээ.

	— Тэгвэл юу нь тохирдоггүй юм бэ?

	— Христос номхон хүмүүсийг сайшаан адисалдаг бол, нийгэм баатруудыг өргөмжилдөг.

	— Тийм ээ. Энэ үнэн.

	— Тэгэхээр бурхан хүн хоёрын алины таалалд нийцүүлэхээ хүн өөрөө шийдэх ёстой.

	— Чи тийм сонголт хийсэн үү?

	— Би үүнийг шийдэж чадалгүй явсаар ямар ч сайн үйл, баатарлаг гавьяаг байгуулж чадаагүй өнгөрдөг олны л нэг.

	— Чамаас хэн ч баатарлаг явдал шаардаагүй гэж Лилиан ууртай хэллээ.

	— Сайн үйлийг ч мөн адил.

	— Энэ тухай би харин бодсонгүй шүү.

	— Тийм ээ. Би ч бас бодоогүй. Сүүлийн үеийг хүртэл бодсонгүй.

	— Чамайг тэгээд юу түлхээв? 

	— Луиза л гэж би санаж байна.

	— Чамд юу яриа вэ?

	— Эдгэрсэн гэсэн.

	— Сонсоход таатай байна.

	— Тэгээд амьдралд чадалтай байгаагаа харуулан надад зөвлөгөө өгсөн.

	Лилиан инээгээд:

	— Тэр эдгэрсэн байж болох юм. Харин өөрчлөгдөөгүй гэдгийг би батална гэв.

	— Мэдэхгүй. Гэхдээ Луиза надад маш ажил хэргийн чанартай зөвлөгөө өгсөн.

	— Чамд юу гэж зөвлө өө вэ?

	— Луиза намайг тодорхой үйл хийх хүн биш, харин номоо л бичсэн нь дээр гэлээ.

	— Чи номоо болих гэж байсан юм уу?

	— Заримыг нь.

	— Би ч бас Луизатай санал нэгтэй байна. Чи номоо л бич!

	— Би ч яг л тэгж бодож байна.

	Тэд бие бие рүүгээ харснаа хэсэг дуугүй байзнаад эцэст нь Генри:

	— Чиний явах болоо биз дээ? гэв.

	Лилиан босож:

	— Тийм байна гэснээ сууж байсан сандал дээрээ юм орхиогүй байгаа даа гэсэн мэт харснаа Генри рүү харж, дахиад л шийдэж ядаад байх шиг байв.

	— Гарри. Чи хаашаа ч явахгүй юм бол би оройн хоолонд ирнэ ээ гэлээ.

	— Их сайн байна. Тэгвэл би чамайг хүлээж байя!

	— Тэг ээ хүлээж бай... ер нь орой хүртэл баяртай гээд инээмсэглэх гэсэн боловч өөрийгөө албадаагүй хэр нь сэтгэл нь гэгэлзээд инээж чадалгүй царай нь хачин болов. Нэгэнт хаалга руу эргээд явж байсан тул Генри юу ч олж харсангүй.

	Жулиус, Луиза хоёр хэсэг зуур чимээгүй зэрэгцэн хэвтээд, Луиза бараг зүүрмэглэв. Арван таван минут орчим болсноо сэрээд дэрэнд нүүрээ наагаад уйлж байхыг нь харлаа.

	Луиза бөхийж гараа толгойд нь хүргэв.

	— Чи яагаа вэ? гэж асуухад нүүрээ дэрнээсээ салгалгүй толгойгоо сэгсэрч уйлсаар байлаа.

	Луиза ойртон хэвтэж тэврэв. Энэхүү аажуухан хөдөлгөөнд нь ямар ч түгшүүр төрсөнгүй. Хайртынх нь нулимс онц их сандаргасангүй.

	— Юу болсныг хэлээч дээ? гэж дахин асуулаа. Жулиус толгойгоо өндийлгөж түүн рүү уйлснаасаа болоод улайсан нүдээрээ хараад:

	— Бурхан минь! гэлээ.

	— Би чамд хайртай гээд Луиза хацрыг нь үнссэнээ

	— Чи ч надад хайртай гэлээ.

	— Чи яаж мэдэж байгаа юм бэ?

	— Чи надад хайртай гээ биз дээ, хайртай юу?

	— Тийм ээ хайртай. Гэвч чи... чи намайг хайрлаж чадахгүй.

	— Яагаад?

	— Яагаад гэвэл чи намайг мэдэхгүй.

	— Би өөртөө хэрэгтэй бүгдийг мэдэж байна.

	— Үгүй гээд тэрээр дахин уйлснаа: — Үгүй чи намайг мэдэхгүй гэв.

	— Тэгвэл надад хэлээч дээ? гээд Луиза нүүрийг нь хөнгөн хөнгөн гэгч нь үнсэж гарлаа.

	— Тэгвэл чи надад хайргүй болчихно гэж хэлэхдээ тайвшраагүй гуниг сонстов.

	— Үгүй, хайртай л байна.

	Жулиус санаа алдаж, гэнгэнэхээ болиод бодлогошров. Луиза уруулаа хацарт нь нааж чихийг нь зөөлөн илэв.

	— Миний авга ах гэж нэг дуугарав.

	— Тэгээд

	— Чи санаа юу?

	— Санаж байна.

	— Вашингтонд ажилладаг гэж хэлсний нь санаж байна уу?

	— Тийм ээ гэж Луиза итгэлгүйхэн хэллээ.

	— Авга минь Холбооны Тагнан Мөрдөх Товчоонд ажилладаг юм гээд Жулиус дуугүй болсноо, — Тэндхийн даргын туслагч байгаа юм гэв.

	— Тэгээд яагаа вэ?

	— Тэгээд авга ах минь намайг Гарвардад оруулж өгсөн юм.

	— Аа тийм. Чи тэгж ярьж байсан.

	— Авга ах минь намайг ийш нь явуулахдаа зүгээр нэг сурах биш мэдээгээр хангаж бай гэсэн.

	— Тийм бий гээд Луиза холдов.

	Жулиус царай руу нь анхааралтай ширтэн, өөрчлөгдсөн эсэхийг нь ажиглав.

	Луиза нэг хэсэг өөр тийш харж байснаа дараа нь дахин түүний хацар, хүзүүг үнсээд:

	— Тэгээд чи хэлсэн үү? гэж асуув.

	— Хэлсэн. 

	— Элан, Дэнни нарын тухай ч гэсэн үү?

	— Тийм, чиний эцгийн тухай, чиний ч тухай хэлсэн.

	— Тэгэхээр энэ бүгдийн тухай Холбооны Тагнан Мөрдөх Товчоо мэдэж байсан юм шив дээ.

	— Тийм ээ.

	— Тэгвэл би одоо юу ч болохгүй гэж итгэж улам ч баяртай байна.

	Жулиус дахин дэрэндээ наалдаж:

	— Ямар нэг юм болох л хамаг гол нь байгаа юм гэв.

	Луиза толгойгоо өндийлгөж, гараас нь суллан аваад

	— Яаж? гэж асуув.

	Жулиус дахин нүд рүү нь харлаа.

	— Энэ бүгд цөм хуурамч зан... Элан аавын чинь саналыг худал дэмжсэн юм. Элан түүний саналыг зүгээр л нэг инээдтэй явдал гэж үзэж байгаа юм. Ээж чинь Лафлинтай унтдаг бол ямар ч хэрэггүй нулимаад хаячихмаар хэрэг гэсэн. Тиймэрхүү үймээн бол хөрөнгөтний улс төрийн бодлоготнуудын дунд жирийн үзэгдэл болсон хэрэг. Үүнийг аль хэдийнээ хэн ч сонирхохоо байсан гэсэн.

	— Тэгвэл яагаад аавын саналыг дэмжсэн юм бэ? Түүнийг ийм жүжигт тогло гэж хэн ч шаардаагүй шүү дээ гэж Луиза орон дээрээ суух зуураа хэлэв.

	— Аав чинь зөвхөн бидэнд саад хийхийн тулд юу ч хийхээс буцахгүй байхаар шийдсэн. Хэрэв саналыг нь зөвшөөрөхгүй бол Лафлинд хэлчихнэ гэж бодсон юм.

	— Мэдлээ, тэгэхээр тэд ажиллаж эхлэх нь ээ?

	— Эхэлнэ. Өнөө орой.

	— Өнөө орой юу?

	— Тийм ээ. Профессор бидэнд өнөө орой ээжийг чинь Лафлинтай уулзана гэж хэлээ биз дээ?

	— Хэлсэн. Үнэн. Холбооны Тагнуулын Мөрдөх Товчоо энэ тухай бас мэдэж байгаа юу?

	— Мэдсээн.

	— Тэгвэл тэднийг баривчилна шүү!

	— Тэгнэ. Хөлийн өрөөнд гээд Жулиус түүнээс харцаа буруулав.

	— Чи тэднийг баривчлаасай гэж хүсэж байна уу?

	— Мэдэхгүй хэмээн Жулиус аяархан, тэгсэн мөртөө гунигтай хэлээд, — Би юу хүсэж байгаагаа, юунд итгэхээ бүр мэдэхээ болиод байна. Би энэ өдрийг хүртэл өөрөөр хэлбэл чамтай, аавтай чинь танилцах хүртлээ бүх юм зүй ёсоороо явж байна гэж бодож явсан. Би авга ахтайгаа ойр ойрхон уулзаж юу үзсэн сонссоноо мэдэгддэг байсан. Тэр үед юу ч боддоггүй байсан юм. Харин одоо мэдэхгүй байна...гэв.

	— Тэднийг баривчилбал сүйд болно шүү дээ! Дэнни миний найз, чи ойлгож байна уу? гэж Луиза хэлэв.

	— Ойлгож байна. Тэр миний ч найз.

	Луиза түүнээс холдож, хөлөө орноос буулгав.

	— Бид тэдэнд урьдчилан сануулах ёстой.

	— Бид чадахгүй.

	— Яагаад?

	— Энэ бол эрүүгийн хэргийг нуух гэсэн оролдлого, тэр ч байтугай хамсаатан нь боллоо гэсэн үг, тэгээд... манай авга ах...

	Луиза биеэ цэх болгон орон дээр суув. Хэсэг бодож байгаад босов.

	— Явцгаая, аавтай зөвлөе!

	Жулиус толгой сэгсэрч:

	— Тэр намайг үзэн ядна гэж хэллээ.

	— Үгүй, тэгэхгүй гээд Луиза нүцгэн байгаагаасаа ч ичилгүй босож газар хаялсан хувцсаа авч өмсөнгөө, — Бидний хэн маань ч бусдыгаа үзэн ядах ёсгүй гэж хэлээд хувцаслаж эхлэв.

	Жулиус босож түүнийг даган хувцаслаж эхэллээ.

	Брэттл гудамж орох замдаа такси дотор Луиза Жулиусээс:

	— Чи гэмгүй царайлж явахдаа юу бодож байсан юм бэ? гэж асуув.

	— Чамтай тааралдахаас өмнө миний сэтгэлийг юу ч зовоохгүй байсан юм. Би бүх зүйлийг зохих ёсоороо явж байна гэж боддог байсан. Авга ах маань надад итгүүлсэн юм, ойлгож байна уу?

	— Надад нэг л таалагдаагүй гэж Луиза хэлэв.

	— Магадгүй. Ер нь тийм аятай сэтгэгдэл төрүүлдэггүй юм. Гэвч Альбукертаас гараад явахаар миний хувьд ойр дотно ганц хүн маань шүү дээ.

	— Чи тэгээд хувьсгалын тухай ярьж байхдаа нэг ч үгэндээ итгээгүй хэрэг үү?

	— Анхандаа итгэхгүй байсан. Харин одоо бол итгэж байх шиг санагдаж байна.

	— Би цагдаагийн газар ажилладаг хүнтэй суухгүй гэж Луиза хэлэв.

	Тэд Брэттл гудамж хүрээд таксинаас буув.

	— Аав л гэртээ байгаасай гэж Луиза дуугарав.

	Тэд цугтаа байшинд орж, Луиза ганцхан үсрээд аавынхаа өрөөнд хүрэв. Генри ширээнийхээ ард сууж байв. Аав эргэж охиноо нүдний шилнийхээ дээгүүр хараад:

	— Оройн мэнд хүргэе! гэлээ. 

	— Аав аа! Одоохон маш аймшигтай юм болж магадгүй нь гэж хэлэнгүүтээ аавынхаа дэргэд тайван байдал нь огт өөр болчхов.

	— Юу бол оо вэ? гэж Генри асуув.

	Луизагийн араас Жулиус орж ирээд суулаа.

	— Нэгдүгээрт гээд Жулиус түрүүчийнхээсээ маш тайван бөгөөд итгэлтэй маягаар, — Аллага болох гэж байна гэв.

	— Яагаад тэр вэ?

	— Элан үнэн хэрэг дээрээ таны саналыг огт хүлээж авахгүй хуурамч зан гаргаад байсан юм.

	— Ойлголоо гээд Генри уруулаа жимийв.

	— Хоёрдугаарт энэ явдал өнөө орой болно.

	— Зочид буудалд уу?

	— Тийм ээ.

	— Ойлгомжтой... Тэд нээрэн Лилианыг мэдсэн л дээ.

	— Гуравдугаарт энэ бүгд Холбооны Тагнуулын Мөрдөх товчоонд мэдэгдсэн.

	— Яаж?

	— Би хэлсэн юм.

	Генри Жулиусийг анхааралтай харав.

	— Тэгнэ ээ, нэг л иймэрхүү юм болох гээд байсан юм. Та дандаа л сугарч хоцрох гээд байдаг байсан чинь ийм учиртай байжээ?

	— Миний авга ах тэнд том алба хаадаг юм.

	— Тийм байдаг байж гээд Генри сандлаасаа босоод: — Тэгвэл тэднийг баривчлах нь байна. Дараа нь Луиза бид хоёрыг бас барихаар ирнэ гэв.

	— Таныг яах ч үгүй. Та бол энэ явдлын эсрэг байсан. Тэд ч үүнийг мэдэж байгаа.

	— Харин Луиза?

	Жулиус зовж харцаа буруулав.

	— Тэд түүнийг ч бас эсэргүүцсэн гэж бодож байгаа.

	— Мэдлээ.

	— Бид тэдэнд мэдэгдэх ёстой гэж та бодохгүй байна уу? гэж Луиза ааваасаа асуув.

	Генри цагаа хараад:

	— Бид хожимдсон байж магадгүй яа гэв.

	— Бидний урьдчилан мэдэгдсэнийг тэд мэдвэл яах бол?... гэж Луизаг хэлэхэд,

	— Бид тэдэнд яг цагт нь мэдэгдэж амжвал яах ч үгүй. Тэд зочид буудал дотор баривчлах ёстой юм. Тэдэнд гэрчлэх баримт хэрэгтэй.

	— Энэ зөвхөн Эланд хамаатай байсан бол би оролцохгүй байх сан. Гэтэл Дэнниг би чаддаг л юм бол аюулаас аврах хэрэгтэй гэж Генри хэлэв.

	— Тийм ээ. Доктор Глинкманыг бодсон ч гэж Луиза дуугарав.

	— Тэд чамайг ч бас ирнэ гэж хүлээж байгаа юм биш үү? гэж Генри Жулиусээс асуув.

	— Тийм ээ. Яг зургаан цагт үүдний танхимд хүлээнэ.

	Генри цаг руугаа хараад:

	— Тэгвэл хорин минут үлдэж байх шив! гэлээ.

	— Тийм байна.

	Генри нэг хэсэг шийдэж ядан тээнэгэлзэж, ширээн дээгүүр тараан хаялсан бичиг цаасан дээгүүр харцаа гүйлгээд хэлсэн нь:

	— Ямар ч гэсэн бид тийшээ явъя. Тэднийг болиулж чадах ч юм бил үү.

	— Манай авга ах тэнд байх болно.

	— Тэднийг буудал руу ороход нь саад хийхийг оролдъё.

	Тэд машинд сууж Бостон руу давхив. «Фэрфакс» буудлын арын гудамжинд машинаа тавьж дэргэд нь зогсонгоо юу хийхээ зөвлөлдөв

	— Одоо тэд лав үүдний танхимд байгаа байх гэж Луизаг хэлэхэд,

	— Манай авга ах ч мөн адил гэж Жулиус хэлэв.

	— Тэднийг тэндээс нь л гаргаж ирэх хэрэгтэй байна. Ер нь би л явсан нь дээр гэж Генри ярив.

	— Таныг таньчихаж мэднэ шүү гэж Жулиус хэлэв.

	— Амь дүйх л болж дээ. Та хоёр эндээ хүлээж бай, би тэднийг тэнд байгаа үгүйг хараад ирье.

	Ингээд гудамжны нөгөө тал руу гарч зочид буудлын хажуугийн хаалгыг чиглэн явах үедээ Жулиусийн «Энд байцгаана» гэж хашхирахыг сонсов. Араас нь ирж явсан «Шеврол» машинаас Элан, Дэнни хоёрын буухыг хараад Генри урдаас нь очиж замыг нь хөндөлсөв.

	— Энд хэн ирснийг хараач! Манай профессор байна шүү дээ гэж Элан хэллээ.

	Жулиус Луиза хоёрын ирж явахыг хараад Генри:

	— Түр хүлээж байгаач гэв.

	Элан эргэж Жулиусийг харан:

	— Зочид буудалд Холбооны Тагнан Мөрдөх Товчооны тагнуулууд байгаа. Тэд та нарыг хүлээж байна гэж Жулиусийг хэлэхэд:

	Битгий худлаа хэл гэж Элан хашхирав.

	Генри Эланы мөрөн дээр гараа тавьж:

	— Та нар бидэнд итгэ гэж хэлэв.

	— Дэнни чамаас гуйя?... гэж Луиза бас хэлэв.

	— Тэд яаж мэддэг байна гээд Дэнни сандарсан байдалтай ийш тийш харав.

	— Би мэдэгдсэн юм гэж Жулиус хариуллаа.

	— Чи юү? хэмээн Дэнни дуу алдав.

	— Бид бүгдийг сүүлд ярьж өгье. Одоо бол хамгийн гол нь эндээс түргэн явцгаая гэж Генри хэллээ.

	— Таныг би нэвт шувт харж байна гээд Элан огцом хөдөлгөөнөөр Генрийн гарыг мөрнөөсөө авч хаяад баруун гараа пальтоныхоо хармаанд хийж, — Тэнд яг л та бидэн шиг тагнуулууд байгаа гэв.

	— Би тэнд байгаа үнэнийг хэлж байна гэж Генрийг хэлэхэд Элан хажуугаар тойрон гарахыг завдтал, Генри дахиад л урдуур нь хөндөлсөн.

	Зогсооч, тийшээ бүү яв гэлээ.

	— Би таныг ингэж саад хийхийг оролдох байх ч гэж бодсон юм. Тэгэвч энэ бол таны сүүлчийн оролдлого болно гэж Элан хэллээ.

	— Элан бидэнд итгээч, гуйя чамаас гэж Жулиус гуйлаа.

	— Замаас зайл! гээд Элан хорсолтойгоор Генри рүү харлаа.

	— Үгүй, би чамайг тийш оруулахгүй гэж Генри хэлэв. 

	— Замаас зайл гэнгүүтээ Элан хармаанаасаа буу гаргаж ирэв.

	— Элан! Хэрэггүй, бурхан минь гэж Дэнни дуу алдав.

	— Хэрэггүй гэж Генри ч хэлэв.

	Элан бууныхаа гохыг дарлаа. Хоосон гудамжинд буун дуу цуурайтав. Генри ганхаж, Жулиус Эланы араас үсрэн тэврээд гараас нь бууг нь булаахыг оролдов. Элан бөхийж буугаа гэдэс рүүгээ чиглүүлэн бариад Жулиусийн гараас мултрахыг оролдсоноо буу дахин дуугарав.

	Жулиус Луизагаар түшүүлсэн Генри арайхийн зогсож байхыг хараад Дэнни:

	— Түүнийг эндээс аваад яв гэж хэллээ. Дэнни Луизад туслахаар ухасхийж хоёул Генрийг машинд арын суудалд хэвтүүлэв. Луиза дэргэд нь суугаад:

	— Их өвдөж байна уу? гэж асуув.

	— Мэдэхгүй гэж Генрийг арай ядан дуугарахад Луиза царайг нь хараад маш хүчтэй өвдөж байгааг нь ойлгов.

	Дэнни жолооны суудалд суув. Харин Луиза эргэн Жулиусийг харвал цаадах нь гулдайн хэвтэх санваартны дэргэд зогсож байв.

	— Түлхүүр гэж Дэнни түүнд хэлэв.

	Луиза тонгойн аавынхаа хармаанаас түлхүүрийг эрж олоод Дэннид өгч, машин асаж хөдлөх үед дахин нүдээрээ Жулиусийг хайснаа, олон хүнээр хүрээлүүлсэн зогсож байхыг нь харав.

	— Больниц руу аваачъя гэж Дэнни хэлэв.

	Луиза, Генри рүү асуусан янзтай харж аавыгаа юу ч сонсохгүй явааг мэдэв. Царай нь ямар нэг юмыг айхавтар бодож байна уу гэлтэй харагдана.

	— Тэгье, Массачусетскийн эмнэлэг рүү явъя, бушуулаарай гэж Луиза хариулав.

	Дэнни ийш тийш харснаа зүүн тийш булан тойрон эргэж түргэн тусламжийн машин шиг чагнаалдаж явав. Энэ бүгдийг Генри огт мэдэхгүй яваа бололтой.

	— Хөөрхий, аав минь гээд Луиза сандлаас унагахгүйн тулд мөрөөр нь тэврэв. Гэвч хүч нь хүрсэнгүй тул удалгүй өвдөг нь нугарч цээжиндээ ойртов. Энэ бүх замын турш Генри нэг ч үг дуугарсангүй, царай нь бодлогоширсон хэвээрээ байв.

	Эмнэлэгт дөхөж ирээд Дэнни тусламж гуйхаар гүйхэд, тэр дорхноо л сувилагч нар машин руу гүйн ирэв. Луиза машинаас гараад аавыг нь хэрхэн дамнуурган дээр тавиад эргэдэг хаалгаар орж алга болохыг харав. Дэнни түүн рүү дөхөн иртэл энэ үед нэг эрэгтэй хүн хүрч ирж машинаа зогсоолд тавь гэлээ. Дэнни машинд сууж, харин Луиза эмнэлэг рүү оров.

	Эхлээд аавынхаа нэр овог, дараа нь өөрийнхөө нэрийг хэлж бүртгүүлэв. Луиза бүх асуултад хааш яаш хариулж байгаад сүүлд нь:

	— Бие нь нэг их муу биш биз дээ? гэж асуув.

	— Мэдэхгүй. Юу болсон юм бэ? гэж хүлээн авсан эмэгтэй асуув.

	— Буудуулчихлаа.

	Хүлээн авагч юу ч хэлсэнгүй, дуугүй байснаа, — Та төрсөн оныг нь мэдэх үү? гэж асуулаа.

	— Мянга есөн зуун хорин оны гуравдугаар сарын арван найман гэж Луиза цагаан халаад өмссөн өөр лүү нь ирж яваа хүнээс нүд салгалгүй харуутаа хариулав.

	— Бие нь ямар байна даа? гэж тэр хүнийг дөхөж ирэхэд нь асуув.

	— Та садан уу?

	— Би охин нь.

	Тэр хүн жаахан тэвдэх шиг болон хүлээн авагч руу нэг харснаа дахин Луиза руу харж:

	— Тун харамсалтай юм боллоо. Амьсгаа хураачихлаа. Аав чинь дөнгөж сая нас барлаа гэж хэлээд хүлээн авагч эмэгтэйн өмнө тавиастай байгаа бөглөж гүйцээгүй хуудас руу зэрвэс харснаа, — Та Ратлижийн охин гэнэ ээ? гэж асуув.

	— Тийм ээ гэж Луиза хариулав..

	— Би танд гүн харамсал илэрхийлж байна. Бид юу ч хийж чадсангүй. Сум гол судсыг тасалсан юм уу, эсвэл шууд зүрхэнд нь туссан бололтой.

	Луиза дуугарсангүй толгой бөхийв.

	— Цагдаагийн газар хэлсэн үү? гэж эмч асуув.

	— Хэлсэн гэж Луиза хариулаад аавыгаа харах зөвшөөрөл гуйхад,

	— Бололгүй яах вэ гэж эмч хариулав.

	Ингээд түүнийг дагуулан явж олон хаалганы дэргэдүүр өнгөрөөд цагаан ханатай, хурц гэрэлтэй өрөөнд аваачив. Тэнд цээжийг нь хүртэл цагаан даавуугаар бүтээсэн эцгийнх нь хүүр байлаа. Луиза дөхөн ирж царайг нь харав. Нүд нь аниастай царай нь маш тайван харагдана.

	Луиза гараа хацар дээр нь тавьж байснаа доош нь унжуулснаа:

	— Хөөрхий аав минь гэж Луиза хэллээ.

	Лафлины орон дээр хэвтэж байгаа Лилианы хацар дээгүүр нь нулимс бөмбөрнө. Лафлин дотуур өмдтэйгөө зогсоод өөртөө мөстэй виски аягалангаа,

	— Боль доо Лил! Бүх юм дандаа зуун хувь байна гэж юу байх вэ дээ гэв.

	Ингэж хэлэхийг нь сонсоод уйлахаа больж, өндийж орон дээрээ суув.

	— Энэнд гол нь байгаа юм биш.

	— Тэгээд юунд байна?

	— Энэ бол чухал юм биш.

	— Тэгвэл жаахан хөгжилтэй байгаач дээ! Өнөөдөр надад цаг гаргахад маш хэцүү байлаа. Тэгэхээр ядаж энэ бага хугацаанд аятайхан байя л даа.

	— Би одоохон гэртээ очих ёстой гээд Лилиан Лафлинаас харц буруулан түргэн хэлэв.

	— Боль доо. Чи ийм бүдүүлэг байж яаж болно вэ. Тавхан минут хамт хэвтчихээд эргээд л гэр лүүгээ явна гэдэг чинь юу гэсэн үг вэ?

	Лилиан түүн рүү илтэд дургүйцсэн янзтай харав. Билл Лафлин гэдэг бол юу ч болж байлаа гэсэн Билл Лафлин л юм. Түүний нас, улс төрийн уналтын аль нь ч түүнд онц нөлөөлж, өөрчилж чадсангүй гэдгийг энэ харц сануулав. Гэлээ ч харц нь зөөлөрсөнгүй, дургүйцсэн байдал нь арилаад харин өөртөө харамссан, өөрийгөө зэмлэсэн байдал илэрнэ.

	 

	 

	— Энэ явдлаа дуусгамаар санагдаад байвал таван минут цуг хэвтээд л эргэж гэртээ очихоос биш дээ гэж Лилиан хэлэв.

	— Яагаад гэнэт ийм болов? Би ширээ захиалсан юм сан.

	— Намайг уучлаарай. Би чамд эрт хэлэх ёстой байсан юм гэж Лилиан дуугарав.

	— Юу ч ойлгохгүй байна гээд Билл Лафлин толгой сэгсрэв.

	— Би ингэнэ гэж бодоогүй юм... гээд Лилиан ор луу харснаа, — Ерөнхийдөө би чамтай салах ёс хийхээр ирсэн юм гээд босож хувцаслаж эхлэв.

	Билл Лафлин оймсоо бариад

	— Би ердөө юу ч ойлгохгүй байна гэв.

	— Би чамтай дахиж уулзахгүй гэж Лилиан шууд хэлэв.

	— Чи юу ярьж байна вэ? Чи өөрөө ингэж бодоогүй биз дээ!

	— Би хэзээ ч бодоогүй юмаа ярьдаггүй гэж хэлэхдээ Лилианы дуу огцом болж улам ч түргэн хувцаслаж эхлэв.

	— Тэгвэл чи яагаад? Дөнгөж сая... гээд мөн л ор луу харлаа.

	— Өөрөө ч мэдэхгүй байна. Яах вэ зүгээр л. Энэ бол сүүлчийн удаа.

	Билл санаа алдаж, мөрөө хавчисхийснээ сандал дээр суугаад оймсоо өмсөж эхлэв.

	— Чи надад их үгүйлэгдэнэ дээ гэж Билл хэлэв.

	— Бид маргааш цайллага дээр уулзана шүү дээ хэмээн Лилиан хорсолтойгоор сануулав.

	— Уулзалгүй яах вэ.

	Тэд дахиад л дуугүйхэн хувцаслаж гарав. Лилиан хувцсаа өмсөж үсээ самнаад хаалга руу алхав.

	— Жаахан хүлээ. Би чамтай хамт доош бууя гэж Билл хэлэв.

	— Үгүй ээ. Үгүй би ганцаараа явъя гэж Лилиан хэлэв.

	Билл өрөөнийхөө дунд ганцаараа зогссон хэвээр хоцров. Лилиан түүнийг үнссэн ч үгүй, гараа ч өгсөнгүй, тэр ч байтугай баяртай ч гэлгүй явчхав. Лилиан хаалгыг нь сайн хаагаад дахиад онгойх вий хэмээн айсан юм шиг түргэн алхаллаа. Дөнгөж цахилгаан шатны автомат хаалга хаагдсаны дараа л аюулгүй болсноо мэдэж, уртаар амьсгаа авч нэгдүгээр давхарт ирсэн хойноо л гаргав.

	Үүдний өрөөнд бужигнаан болж байв. Лилиан түргэхэн гадаа гарч дуудсан таксигаа хүлээгээд буудлын өмнө жаахан зогсов.

	— Сая энд нэг хүнийг буудчихлаа. Яг энэ буудлын ард гэж таксины жолооч түүнд хуучлав.

— Хэнийг буудаа вэ? Юу бол оо вэ? гэж Лилиан асуув.

	Жолооч мөрөө хавчиж:

	— Хэн мэдэх вэ. Буудсан залуу нь дараа нь өөрийгөө бас буудчихаж, ойлгох юм юу ч алга гэв.

	— Удахгүй энд ч бас Нью-Йорк шиг амьдарч болохгүй болох нь ээ? гэж Лилиан дуугарав.

	— Хатагтай минь энэ орны хаана ч гэсэн амьдрах арга байхгүй.

	Тэгээд цааш нь ямар нэг юм ярьж байсан боловч Лилиан юу ч дуугарсангүй. Лилиан цонхоор Чарлз риверийн цаад эрэг дэх Кембриж рүү харж явсаар Брэттл гудамжинд байдаг гэрийнх нь үүдэнд ирж зогсонгуут гэрийнхээ зүг гүйх шахам явлаа. Гэрт нь Лаурагаас өөр хэн ч байсангүй.

	— Генри байхгүй байгаа юм уу? гэж гурван давхар хачирласан талх бариад зогсоо охиноосоо асуув.

	Лаура мөрөө хавчиж:

	— Мэдэхгүй би дөнгөж сая ирлээ гэв.

	Лилиан галын өрөөнөөс зочдын өрөө рүү орж жаахан виски аягалж баахан устай холив. Дараа нь задгай зуухандаа гал түлж түшлэгтэй орныхоо дэрийг засаад суулаа. Ном ч уншсангүй, хөгжим ч сонссонгүй, зүгээр л хүлээж суулаа.

	Дөчөөд минутын дараагаар Луиза эргэж ирэв. Ядарснаасаа болоод үхсэн мэт зэвхий царайлсаар явж зочдын өрөөнд орж ээж рүүгээ харж зогсов.

	— Ээж ээ! Аав нас барсан гэснээ гэнэт уйлж ээж рүүгээ гүйн очоод энгэрт нь наалдав.

	Лилиан асуусан байртай эргэж Луизагийн араас орж ирсэн Дэнни рүү харлаа.

	— Элан буудсан... санваартан буудчихлаа гэж ярив.

	— Яалаа гэж? хэмээн Лилиан асуув.

	— Мэдэхгүй. Солиотой амьтан байгаа юм.

	Лилиан доош тонгойж охиноо харлаа. Гэвч түүний харц юу ч асуусангүй, дахин нэг ч асуулт тавьсангүй. Луизаг дуугүйхэн тэвэрч, уйлахаа намдахаар нь босож Лаура дээр очив.

	— Хоёулаа явъя аавд чинь золгүй явдал тохиолджээ гэж галын өрөөндөө зурагт үзээд сууж байсан бага охиндоо хэлэв.

	Лауратай хамт зочдын өрөөнд буцаж ирээд:

	— Хүүр нь хаана байгаа вэ? гэж Дэннигээс асуув.

	— Массачусетсийн нэгдсэн эмнэлэгт.

	— Би тийшээ явлаа.

	— Би тантай хамт явах уу? гэж Дэнни асуув.

	— Үгүй, чи Луизатай үлд. Надтай хамт Лаура явна.

	Орой нь Лилиан гэртээ эргэн ирээд зочдын өрөөндөө Дэнни, Луиза хоёроос гадна Жулиус байхыг харав. Эх нь ч, охин нь ч, аль нь ч уйлсангүй. Луизагийн нүд уйлснаасаа болоод улайж хавдсан боловч одоо хув хуурай байлаа. Харин Лилиан, Лаура хоёр дусал ч нулимс унагасангүй. Тэдний хувьд уйлах цаг арай болоогүй байв.

	Лилиан хүүхдүүдтэйгээ хамт зочдын өрөөнд сууж байснаа Жулиус, Элан ч бас өөрийгөө буудаад үхсэн гэж ярихад сонсоогүй мэт байснаа, хэн нь ч өглөөнөөс хойш юу ч идээгүй байсан тул галынхаа өрөөнд орж зайдас, кофе бэлдэхээр явав.

	Шөнө болж залуучуудыг яваад, охидоо унтахаар хэвтсэн хойно Лилиан нөхрийнхөө өрөөнд орж бичиг цаасыг нь үзлээ. Сүүлчийн цаасан дээр хамгийн сүүлд бичсэн зүйл анхаарлыг нь татаж уншив: 

	 

	«Гэр бүл бол цаг ямагт хүний нийгмийн үндсэн бүлэг байдаг. Улс төрийн хувьсгал, эмэгтэйчүүдийн нийгмийн байдлын өөрчлөлт зэргийн аль нь ч үүнийг өөрчилж чадахгүй. Бид өөрсдийн нийгмийн холбоог юуны өмнө гэр бүлийнхээ хүрээнд таньж мэддэг. Тиймээс жаргалтай гэр бүл гэдэг амьдралын хатуужилтай сайн иргэнийг нийгэмдээ төрүүлж өсгөхийн эх үүсвэр мөн. Гэр бүлийн жаргал юуны өмнө эцэг эхээс шалтгаалах тул эхнэр нөхөр хоёрын гандан бууршгүй хайр сэтгэл бүх үндэстэн ястны хувьд маш чухал утга учиртай юм. Эрэгтэй, эмэгтэй хүмүүсийн аль нь ч гэсэн цэвэр ариун дурлалыг хүсэж эрмэлздэг учир энэ хайр нь өөрөө аяндаа мөхөж буй нийгмийн аливаа илрэлтэй тэмцэх чадалтай ба ийм янзаар нийгэм өөрөө шинэ гэр бүлийн холбоо бүхэнд дахин төрөх боломжтой».

	 

	Үүнийг уншаад Лилиан уйлав.

	Генри Ратлижийг алагдсаны маргааш өглөө нь Дэнни Глинкман цагдаагийн газар баривчлагдсан боловч эсрэг гэрчлэх баримтгүй байсан тул удалгүй суллагджээ. Жулиус анхны мэдэгдлээсээ татгалзаж, одоо алагдсан санваартан Элан л сенатчийг ална гээд байсан юм гэжээ. Эцэст нь цөм Эланыг мэдрэлийн согогтой байсан, профессор Ратлиж түүний ухаан солионы золиос болжээ гэдэг дүгнэлтэд хүрэв. Үнэнийг мэдэж байсан цөөн хэдхэн хүн хэлээ хазан өнгөрч, энэ тухай зөвхөн Брэттл гудамж дахь Ратлижийн галын өрөөнд эсвэл зочдын өрөөнд гэрчгүйгээр ярилцдаг байв.

	Арван хоёрдугаар сарын дундуур Луиза Жулиус хоёр гэрлэж Альбукеркээс хүүгийнхээ хуримд Жулиусийн ээж ирж, тэднийд баяр өнгөртөл байхаар шийдэв. Шинэ жилээс хойш Жулиус, Луиза хоёр байр худалдан авахаар болж харин Лилиан байшингаа худалдахаар шийджээ.

	Бараг орой болгон Дэнни тэднийд ирнэ. Өөрийнхөө бурууг ухамсарлан зовж Луиза, Жулиус, Лаура нартай профессорын үхлийн тухай, эмгэнэлт явдалд хүргэсэн үйл явдлын үндэс болсон улс төрийн үзлийн тухай ярилцана. Тэд хуучнаараа л Америкийн төлөө ямар нэг юм хийх хүсэлд автан, болсон явдал хүсэл эрмэлзлийг нь унтраасангүй. Улс төрийн аллагын талаар хэн нь ч дурсахгүй, гагцхүү Дэнни л хүчээр өмчийг салган авах нь хувьсгалын явцад зөвтгөгдсөн юм гэж нотолно. Жулиус энэ аргыг цаг нь болоогүй гэж үзэж харин Луиза хувийнхаа жишээгээр итгүүлэхийн чухлыг заана. Лаура ямагт Дэннийн талд зогсох ажээ. Лилиан тэдний маргааныг сонсох боловч хэзээ ч оролцдоггүй байв.

	Дараа нь 1968 оны нэгдүгээр сард Миннесотын сенатор Южип Маккарти Нью-Хэмпширт ерөнхийлөгчийн эсрэг юуны өмнө Вьетнам дахь дайны эсрэг үг хэлнэ гэдгийг сонсоод олонх америк залуучуудын адилаар Жулиус, Луиза, Лаура, Дэнни нар хойд зүгт явж сенатчийг дэмжих, Америкийн улс төрийн бүтцэд өөрчлөлт оруулах эцсийн боломжид тусламж үзүүлэхээр шийджээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Ману хууль — иргэний эрх, эрүүгийн ба гэр бүлийн эрхийн хэмжээг бярман шашны номлолоор тодорхойлсон эртний Энэтхэгийн түүвэр




	[←2]
	 hors categoris — айгаас гадуур




	[←3]
	 Ёс суртахууны талаар доройтон арчаагаа алдсан нэг ёсны тэнэмэл золбин залуус




	[←4]
	 Хурьцал үйлдсэний дараа




	[←5]
	 Сен-Поль (1734—1809) францын либерал үзэлт зохиолч




	[←6]
	 Сайн боловч хэтэрхий (франц)

